Markus 1:1 i Markus 1:4-6

Lii Lolo Be'a néti Lamatua Yesus
madhutu sasuri

Markus

Yohanis, tuka sarani dhéu, bhoke j'ara hia
Lamatua Yesus

(Mateos 3:1-12, Lukas 3:1-18, Yohanis 1:19-28)

1 Ne'e ne, Lii Lolo Be'a lula-néti Ana Ama
Lamatua.* Ngara na Yesus Kristus, dhu Ama
Lamatua paj'uj'u karei neti uru ka mai. Lii lolo
Na mulai semi ne'e: 2 Lod'o Yesus sab'a meéka
sasab'a Na, Ama Lamatua pua uru dheu eéci,
ngara na Yohanis, la'e tao téke j'ara hia Yesus

dhu mai béli-caméd'a. Lula uru eéna, Ama
Lamatua peka le dénge dheu neti lii padhai Na,

ngara na Yesaya. Na suri téke, peka na,
“Nanene! Ja'a pua le dheu éci, ho bhoke j'ara hia
u.“
3 Dhéu ééna la'e asa d'ara mamoo, ho na rodhe,
peka na,
‘Miu aa'i-aa'i mi tao pabe'a ku j'ara, séna ka
semi mere mamai Lamatua!
Pamera j'ara ho soru mamai Na.””#

4-6 Ra pangare dheu ne'e, Yohanis, tuka sarani
dhéu. Era pea néngu etu d'ara mamoo. Kodho
na tao neti réeu badha onta, dhara hake na,
tao neti ka'uri badha. Nganga'a nengu kabara
denge dhua nasu oni.

1:1 Lii padhai ‘Ana Ama Lamatua’ abhu boe étu d'ara sasuri
uuru séra. ¥ 1:2 Meliaki 3:1 % 1:3 Yesaya 40:3 ¢ 1:4-6 2
Dheu Aae séra 1:8

Lod'o eéna, dhéu ae neti kota_ Yerusalem
dénge propensi Yudea, mai paraga dénge Yoha-

nis etu era pea na. Dhéu se mai neo redhi
Yohanis, aa nanene lii holo-nori na. Na peka,
“Hua iia miu ele-ho'a néti tatao karehe, séna\ka
Ama Lamatua saku eele sasala-sasigo miu. Ele
éena miu sarani uuru ku j'aj'i mi tadha, na, miu
be'a le denge Lamatua.”

Neti eena ka, dheu se'e bhoka sasala rengu, ka
Yohanis sarani si etu loko Yarden.

7Ka na peka hari, “Béli-camed'a dheu éeci mai,
dhu kapai risi néti ja'a. Lula ja'a ne haha d'ai
seli, neo j'aj'i ana pua-paleha éena ka, leke boe
sa hei.T 8Ja'a ne dhodhoka sarani miu dénge éi
di, te ngaa Nengu tao risi eele néti ja'a. Te Na
papénu d'ara miu dénge Roh Ama Lamatua dhu
Mola-Meci.”

Yohanis sarani Lamatua Yesus
(Mateos 3:13-17, Lukas 3:21-22)

9 Ca lod'o hari, Yesus la'e néti rae Nasaret
etu rai Galilea, ka Na paraga dénge Yohanis.
Ele ééna ka Yohanis sarani Ne etu loko Yarden.
10Ropa Yesus bhodho neti d'ara ei mai, Na ladhe,
na, liru bhoke eele, ka Roh Ama Lamatua puru
mai sama sémi koro j'aha ci'u, puru mai asa
Yesus. 11 Kaca'a la, ra tadéngi lii Ama Lamatua
neti dedha-liru, peka na,

“Eu ne, Ana pasue Ja'a,

T 1:7 Sasuri lii Yunani asli suri, peka na, “pacud'u ho lecu dhari
salapa Na hei, ja'a nia boe.” Sasoa na, Yohanis ne dheu haha seli,
de masi ka j'aj'i dhéu pajuu néti Lamatua Yesus, nia boe sa heéi.

Eu pakarej'e taruu d'ara Ja'a.”»

Dhéu aae nidhu dadugu neo pamanahu Yesus
(Mateos 4:1-11, Lukas 4:1-13)

12 Nebhu boe ka, Roh Ama Lamatua jajuku
Yesus asa d'ara mamoo la'e. 13 Na pea deénge
badha hui etu ééna, épa nguru lod'o. Ka dhéu
aae nidhu mai dadugu tenge j'ara sena ka Yesus

madhutu néngu, te ngaa tao nare boe. Ele ééna
ka, ana pajuu neti Ama Lamatua puru mai lalau-
lalo'o Ne.

Lamatua Yesus la'e Galilea ho lole Lii Holo-
Nori Ama Lamatua
(Mateos 4:12-22, Lukas 4:14-15, 5:1-11)

14 Lod'o dhu kepe rare Yohanis tuka sarani
pamaso asa d'ara bédho, nebhu boe ka Yesus
pakeéd'i la'e propensi Galilea. La'e lole Lii Lolo
Be'a neti Ama Lamatua etu néi. 15 Ka Na peka,
“Mi nanene! Lod'o Ama Lamatua d'ai kéna!

Limuri ne, dheu aa'i-aa'i re'a, na, Ama
Lamatua ned'u le paredha karei néti uru
ka.

Neti eéna ka, miu hud'i teke eele ka tatao
karehe séra,

ho lepa madhutu Ama Lamatua.
Héia parcaya ka Lii Holo-Nori Néngu
kahei.”#
Lamatua Yesus hag'e nare ana madhutu Na

16 Ca lod'o hari, Yesus kako re sebhe dano
Galilea, ka nedhi dhéu dua, ngara ra Simon
denge ari na Anderias. Sasab'a rengu beli-beli

% 1:11 Lii Lolo dhu Uru Téka 22:2, Lii Sod'a Koa-Kio 2:7, Yesaya
42:1, Mateos 3:17, 12:18, Markus 9:7, Lukas 3:22 % 1:15 Mateos
3:2

ééna, j'ala i'a. 17 Ka Yesus paroa nare dua ra,
peka na, “We! Mai madhutu Ja'a! Miu tema
tenge i'a, te ngaa Ja'a neo aj'a miu, sena ka
j'aj'i dhéu tenge samanga.” 18 Ropa ra nanene
rare, heia ra téke eele j'ala rengu, ka lasi dénge
madhutu Ne.

19 Ele ééna ka, Yesus kako hari ciki, ka néedhi
ana-ana Sabadeus, a'a ngara na Yakobis, aa ari
ngara na Yohanis. Dua ra lalau paie peku etu
dedha koha. 20 Ka Yesus paroa dua ra, peka na,
“Mai we! Madhutu Ja'a!” Ropa ra tadengi rare lii
Yesus, ka dua ra téke eele ama ra, denge dheu
sab'a sa etu dedha koha, lasi denge ka madhutu
Yesus.

Lamatua Yesus laléta eele nidhu néti dhéu eci
dhu pea étu kota Kapernaum

(Lukas 4:31-37)

21 Fle ééna ka, Yesus denge ana madhutu Na
dheéu épa sera lasi d'ai kota Kapernaum. Lod'o
ééna, lod'o manéngi-mangaj'i dhéu Yahudi.f Ka
Yesus la'e asa d'ara ému manéngi-mangaj'i, ka
Na lole Lii Holo-Nori Ama Lamatua étu eéna.
22 Dheéu ae sera malaa, nanene lii padhai Na,
lula Néngu ne'a meu lii dhu Nengu lole, risi néti
mese-mese agama Yahudi.»

23 Lod'o eéena, abhu dheu éci dhu nidhu tao,
Dhéu ne'e la'e asa d'ara ému manengi-mangaj'i

kahei. Kaca'a laa na pakéce, peka na, 24 “We!
Yesus, dhéu Nasaret! Ngaa unu Eu dénge ji'i! Eu
mai ho pa'ele iie ji'i, do? Ji'i tadhe Eu. Eu ne'e ka

I 1:21 Lod'o sabaj'a dhéu Yahudi, ra pangare na ‘Hari Sabat’.
Lod'o ééna, dhéu sab'a boe. ¥ 1:22 Mateos 7:28-29

dhu mai néti Ama Lamatua. Eu ne'e Dhéu dhu
dénge boe sasala-sasigo.”

25 Ka Yesus jeke ne, “Hutu heéb'a éu na! Rai

eele neti dheu ne'e!”

26 Kaca'a laa nidhu teku ngi'u dheu ne'e, sama
semi dheu dhu ped'a redha. Ka na rai eele
neti dhéu ne'e, denge lii pakece. 27 Heia dheu
etu d'ara emu manengi-mangaj'i sera, malaa-
maloha. Ka ra padhue eci dénge éci, “Eea! Ngaa
ka ne'e? Ne'e ne, lii holo-nori dhu hiu, do? Lii
padhai lii Mone heka ne, ele madha, nga! Na
paredha nidhu se, ka ra kalua kaheéi, madhutu
dad'ei Na.”

28 Heia dhéu palolo léme era, étu d'ara rae-rae
propensi Galilea.

Lamatua Yesus puri-pa‘éle papéd'a ina dhéu
emu Petrus, dénge papeéed'a dhéu-dhéu leo
(Mateos 8:14-17, Lukas 4:38-41)

29 Lod'o réngu lépa neti d'ara ému manengi-
mangaj'i, heia Yesus dénge ana madhutu Na, lasi
asa ému Simon dénge Anderias. 30Ina dheu emu
Simon ped'a maringi-sagoro, ka dhu j'unu. Ropa
Yesus denge ana madhutu Na d'ai d'ara emu
éena, dhéu mai peka dénge Ne, “Bhéni heka ne,
ped'a.”

31 Neti eéna ka, Yesus la'e ladhe bhéni heka
ne. Heia Na kepe kacui-aai na, ho pamadhedi
ne. Kaca'a laa papéed'a maringi-sagoro eéna ele
déenge. Heéia bhéni heka ne ked'i la'e lalau
nganga'a-nganginu hia si.

32 Ropa lod'o céna, dhéu pakako reti asa Yesus
a'ari rengu dhu ped'a, denge dheu-dheu dhu
nidhu tao, séna ka Na puri-pa'ele si. 33 Neti eéna

ka, ca kabarai mai pakaboko pénu tao céci etu
madha ému ééna. 34 Ei papéd'a ra rupa-rupa, te
ngaa Yesus puri-pa'ele aa'i meu-meu si. Heéia Na
laleta eele nidhu ae neéti dheu séra. Yesus hia
boe tebho nidhu se'e padhai lii, lula ra tadhe Ne.

Yesus kako paléme rae, ho lole Lii Holo-Nori
Ama Lamatua
(Lukas 4:42-44)

35Beli éena mad'ae aae era, ako maroga, Yesus
keéd'i ka la'e asa era eci dhu nee-nee, ka Na
manengi-mangaj'i mi Ama Lamatua. 36 Ropa
Simon si ked'i, réedhi heka Yesus, ka lasi tenge
Ne. 37 Ra paraga dénge Yesus, ka ra peka, “Ama,
dhéu canau mai tenge Ama ku.”

38 Te ngaa Yesus dhaa lii réngu, aku Néngu
na, “Eéna be'a kahei. Te ngaa be'a risi lati uru
asa rae-rae leo, ho Ja'a aj'a Lii Holo-Nori Ama
Lamatua. Te eéna sasab'a-la'a Ja'a na.”

39 Fle ééna ka, réngu kako paleme era éetu
propensi Galilea, ho lole Lii Lolo Be'a Ama
Lamatua. Etu d'ara ému manéngi-mangaj'i, Na
babege-laleta eele nidhu neti dheu sera.

Lamatua Yesus puri-pa'éle dhéu éci dhu péd'a
kusta
(Mateos 8:1-4, Lukas 5:12-16)

40 Dheu eci dhu leke paped'a kusta mai paraga
denge Yesus, ka na patitu ketu urutuu étu madha
Yesus Na manéngi, aku néngu na, “Ama ee! Sue
ku ja'a laa. Tao pa'éle ku papéd'a ]a ane. Ja'a
ke'a, na, Ama bisa pa'ele paped a ja'a ne, sena
ka dheu madenge heka dénge ja'a.”

% 1:39 Mateos 4:23, 9:35

41 Neti lii roma iisi na, ka d'ara Yesus roe, ka
Na j'ole kacui-aai ho képe ne. Heia Na peka,
“Tare'a! Ja'a bisa! Eu eéle kéna!” 42 Kaca'a laa,
paped'a eéna ele denge. Ka dhéu eena ped'a
heka. 43 Ele ééna ka, Yesus pua dheu eéna lépa
dénge pasaned'e ne, peka na, 4 “Mu nanene!

Eu ele le, te ngaa baku lole dénge cee-cee! Eu
hud'i madhutu ku lii paredha Musa uru éena.
De lamu uru ku asa ama agama, ho na parisa
ngi'u mu. Sena ka ne'a éi papéed'a éu na ele le,
do dhae. Ele ééna ka, heka éu hia médha éci
semi tadha makasi, séna ka dheu aa'i-aa'i re'a
eu ele le tare'a-re'a.”=

45 Masi ka Yesus kai baku peka dénge cee-cee,
te ngaa ropa la'e d'ai li'u, ka na lolo 1éme dénge
dhéu. Ele ééna ka, dhéu ae neo paraga dénge
Yesus. Te ngaa, lula lii dheéu éena, ka Yesus bisa
boe pad'elo iisi Na asa d'ara kota. Neti éena ka,
Yesus pea dhoka étu era mau éci etu li'u kota. Te
ngaa dhéu mai paraga dénge Ne neti mia-mia.

2

Lamatua Yesus puri-pa‘éle dhéu karuku
(Mateos 9:1-8, Lukas 5:17-26)

1 Ele peéri-péri lod'o, heéia Yesus lépa hari asa
Kapernaum. Ka ra papeka d'ai mia-mia, peka
na, Yesus d'ai le emu. 2 Neéti eena ka, dhéu mai
neti mia-mia. Lula dhéu ae seli, ka etu d'ara ému
peénu risi, toke d'ai héb'a ému. Ele ééna ka, Yesus
lole dénge ra dad'éi Ama Lamatua.

% 1:44 Atora néti Ama-ama Agama 14:1-32

3 Etu talora Na padhai lii era, dhéu épa jéru
dheu karuku eci neo asa madha Yesus. 4 Te ngaa,
lula dheu ae d'ai seli, ka réengu abhu boe sasanga
ho reti dhéu eéna asa madha Yesus. Heéia ca'e
lasi asa kolo emu, bhoke eele réeu emu re dedha
kétu Yesus. Ropa ra bhoke rare réu ému, héia
ra papuru dhéu karuku éena dénge dhépi na.*
5 Ropa Yesus ladhe nédhi si, Nengu ne'a le dheu
se'e parcaya tare'a-re'a Nengu. Ka na padhai lii
denge dhéu karuku ne, aku Nengu na, “Ana, ee!
Ja'a saku eele le sasala eu!”

6 Etu ééna kahei, abhu peéri-péri mese agama
Yahudi. Ropa ra tadengi rare lii padhai lii
Yesus, ka d'ara ngangee réngu be'a boe. 7 Heia
ra papeka, “Boo! Dhéu ne'e bani titu kéna,
padhai lii sémi néi! Dhodhoka Ama Lamatua
di, dhu dénge hak ho saku eele sasala dheu. Te
ngaa dhéu ne'e tao ngi'u na eci ééna ka dénge
Ama Lamatua. Néngu pakarehe kolongara Ama
Lamatua!”

8Te ngaa Yesus ne'a le ngangee réngu. Heia Na
peka, “Heh! Miu baku pangee semi eena. 910 Mia
dhu be'a risi? Ladhe Ja'a peka mi dheu karuku
ne, ‘Sasala éu saku eele le,” miu me'a boe, na,
j'aj'i do aad'o. Te ngaa ladhe Ja'a peka, ‘Ked'i
ka! Nedhe dhepi eu, ho lepa ka.’ Ladhe na ked'i
ho miu ladhe medhi kahei, heka miu me'a kéna,
Ja'a ne Dheéu Rai-haha Tare'a-re'a. Aa Ja'a denge
koasa kahei, ho saku eele sasala-sasigo dheu!”

Fle ééna ka, Yesus padhai lii dénge dhéu
karuku ééna, peka na, 11 “Eu nanene, ee! Eu éle

* 2:4 Ratao Dhepi eena néti medha dhu meéke.

le ne! Ked'i ka, nedhe dhepi éu ho lamu ka.”
12Ropa tadéngi nare, cag'ag'a laa dheu ne ked'i
titu. Na nedhe dhépi na, heéia la'e ka asa li'u.
Dheéu-dheéu etu sera redhi déenge musi madha ra.
Réngu aa'i-aa'i ra malaa-maloha, ka ra peka, “Ira

ii! Edhj heka tédhi ka! Ama Lamatua tare'a-re'a
kapai d'ai seli!”

Yesus paroa nare Lewi ho madhutu Ne
(Mateos 9:9-13, Lukas 5:27-32)
13 Fle ééna ka, Yesus la'e hari asa sebhe dano
Galilea. Ka dheéu ae titu kéna mai paraga dénge
Ne, heia Na lole dad'ei Ama Lamatua mi rengu.

14 Etu ééna, abhu dhéu éci ngara na Lewi, ana
neti Alpius. Sasab'a na roro doi bea. Lod'o Yesus
kako re éena ka ladhe nédhi Lewi. Ka Na peka
denge ne, “Wee! Mai madhutu Ja'a!”

Ropa tadengi lii Yesus ne, Lewi ked'i denge ka
la'e madhutu Ne.

I5Ele eéna ka, Yesus sira'a etu d'ara emu Lewi,
pa'éci dénge angalai Lewi dheu roro doi bea
sera. Abhu kahei dhéu-dheu leo madhedi ra'a
denge rengu. Madhutu ngangee dheu Yahudi,

dheu se'e dheu karehe. Neti dheu-dhéeu dhu
madhedi ra‘'a se abhu dheu ae kahei dhu d'éi
nanene lii padhai lii Yesus.

16 Lod'o eéna, abhu peéri-péri mese agama neti
partei Parisi dhu redhi Yesus madheédi na'a-ninu
dénge tuka roro doi bea, denge dheu karehe
sera. Ka ra karéi ana madhutu Yesus, peka na,
“Nga tao ka mese miu madhédi na'a-ninu dénge
dheu roro doi bea denge dheu dhu laku-laku boe
sera?”

17 Yesus tadengi lii kareéi réngu ééna, ka Na
dhaa, peka na, “Dheu péd'a mema parluu dote,
te ngaa dhéu dhu ped'a boe, parluu boe dote.
Mamai Ja'a ne sena ka lalau dhéu dhu laku-laku
boe. Te Ja'a mai boe ho uri dheu dhu rasa ngi‘u
na mola.”

A'aj'a hiu Lamatua Yesus, leko-leo néti a'aj'a

dhéu Parisi
(Mateos 9:14-17, Lukas 5:33-39)

18 Ca teka, dhéu neti partei agama Parisi
puasa. Réngu redhi ana madhutu Yohanis tuka
sarani, puasa kaheéi. Te ngaa redhi boe ana
madhutu Yesus puasa semi rengu. Heia dheu
réngu mai paraga denge Yesus, ka ra karei,
aku rengu na, “Ama. Ji'i puasa sama semi ana
madhutu Yohanis kahei. Te, nga tao ka, ana
madhutu Ama puasa boe?”

19 Heia Yesus dhaa, peka na, “Mema miu me'a
le, ladhe abhu pesta kab'i, dhéu dhu abhu neéru
sera puasa boe, ka ra'a toke becu. Ladhe mone
dhu kab'i éena era, dheu séra aa'i-aa'i ra‘a-rinu.
20 Te ladhe d'ai lod'o ho ra képe réti dhéu mone
dhu kab'i ééna, ka mone aanga-angalai na séra
d'ara susa, heka ra puasa kena.

21 Sémi éena kahei, bela hiu baku kalape mi
kodho dhui. Te ladhe base, na, béla hiu ééna
karuku, héia kodho ééna asa ka mae aae. 22 Sémi
ééna kaheéi, miu baku edhe dhua ped'u etu d'ara
sabha dhui. Te aad'o na, sabha eééna mae, aa
dhua péd'u na bhori eele asa rai.”t [Neti ééna ka

T 2:22 Alkitab lii Yunani suri, peka na, “Baku soli ei anggor dhu
hiu mi d'ara tas ka'uri dhui, séna ka baku mae.”

Yesus peka dénge si, baku pakihu-kee lii holo-
nori Néngu dhu hiu, dénge lii holo-nori dheu
Parisi dhu dhui.]

Ana madhutu Yesus g'étu are, leke lod'o a'oro

sasab'a
(Mateos 12:1-8, Lukas 6:1-5)

23 Ca teka, leke lod'o manéngi-mangaj'i dheu
Yahudi, Yesus si kako re j'ara étu d'ara oka.
Ka ana madhutu Na g'etu reti are gandum.®
24 Ropa dhéu Parisi ladhe redhi, ka ra karei
Yesus, “Tasamia ka, ana madhutu Fu madhutu
boe j'ara-j'ara agama edhi? Rengu se g'etu are
gandum léke lod'o a'oro sasab'a. Miu baku tao
semi eéna!”

25-26 Heia Yesus dhaa, “Samia, ee? Miu saned'e
heka lii lolo Daud. Teu eena, Abyatar j'aj'i ketu
kapai risi agama Yahudi. Lod'o ééna, Daud
dénge dhéu madhutu na aa'i-aa'i ra manganga
bia. Ka ra maso asa d'ara Paleo Ama Lamatua,
héia ra'a roti dhu ama agama hia le mi Lamatua.
Madhutu atora agama edhi, dheu dhu bisa ra'a
roti eéna, dhoka ama-ama agama di; dheu leo
bisa boe. Daud denge ana madhutu na sera, ra'e
rare roti eena, te ngaa dheu éci sa peka boe, na,
Daud si sala.”

27 Ele eena ka, Yesus lole hari denge rengu,

“Miu baku bhélu! Lamatua hia lod'o a'oro
sasab'a hia edhi dhéu rai-haha. Lamatua paj'aj'i

boe édhi dhéu rai-haha, ho madhutu dhoka atora
lod'o a'oro sasab'a di. 28 Ja'a ne, Dheu Rai-haha

% 2:23 Lole Hari J'ara-j'ara Mamuri 23:25 % 2:25-26 1 Samuel
21:1-6, Atora néti Ama-ama Agama 24:9

Tare'a-re'a. Ja'a ne ka dhu peka ho dhéu sab'a,
do aad'o, leke dénge lod'o a'oro sasab'a.”

3

Lamatua Yesus puri-pa'éele dhéu péd'a leke

lod'o a'oro sasab'a
(Mateos 12:9-14, Lukas 6:6-11)

1 Fle ééna ka, Yesus lépa hari la'e asa ému
manengi-mangaj'i. D'ai nei, ka Yesus paraga
dénge dhéu éci dhu ai na roe cabéka. 2Etu ééna,
abhu peri-péri dheu dhu patangi-tenge sasala
Yesus. Ra ma'u Yesus, neo re'a Na puri-pa‘ele
dheu péd'a leke lod'o a'oro sasab'a, do aad'o.

3 Heéia Yesus paroa dhéu dhu ai roe cabeka
eena, aku Néngu na, “Mai ku! Titu ku mi madha
Ja'a ne.”

4Ka Na karei dheu ae etu sera sa, aku Nengu
na, “Madhutu atora agama edhi, édhi bisa tao
ngaa lod'o a'oro sasab'a? Tao madha j'ara dhu
be'a, do karehe? Tao pabe'a dhéu, do pamadhe
dheu?” Te ngaa dheu sera éci sa bani boe bhoke
heb'a.

> Néti ééna ka, Yesus d'ara péd'a, lula réngu
madhutu dhoka ad'a di, tao boe madha-dhilu mi
dhéu ai roe cabeka ne. Yesus nasa, ka Na ladhe
leme dheéu séra. Heéia Na peka mi dheu ai roe
cabéka, aku Néngu na, “J'ole kacui-aai éu mai
sa ne'e!” Ka dheu éena soro kacui-aai asa Yesus
la'e. Kabedhi laa, ele denge papéd'a na. 6 Ropa
dheu Parisi ladhe redhi Yesus pa'ele kacui-aai
dhéu eéna léke lod'o a'oro sasab'a, aa'i-aa'i ra
kalua neti d'ara ému manéngi-mangaj'i. Ka lasi

padhue denge dhéu partei politik Herodes, ho
tenge j'ara neo pamadhe Yesus.

Lamatua Yesus puri-pa'éle papéd'a dhéu ae
etu sebhe dano

7-8 Ca lod'o, Yesus déenge ana madhutu Na lasi
asa sebhe dano Galilea. Te ngaa, lula dhéu ae
sera re'a le ngaa dhu Néngu tao, ka dhéu aa'i-
aa'i mai néeti rae-rae ho madhutu Ne. Réngu
mai neti propensi Galilea, propensi Yudea, aa
propensi Idumea. Abhu kahei dhu mai neti kota
Yerusalem, kota Sidon dénge kota Tirus. Abhu
kahei cahag'e dhu mai néeti cabeka dhimu loko
Yarden. Aa'i-aa'i sera neo mai paraga dénge Ne.
9 Taga dhéu dhu mai séra ae seli, ka Yesus pua
ana madhutu Na lasi tenge koha cue hia Néngu.
Na neo padhai lii dénge dhéu ae séra neti dedha
koha, sena ka rengu aa'i-aa'i ra bisa ladhe redhi
rehu Na, aa tadengi lii padhai lii Na hei.

10 Ca hari ni, Na puri-pa‘ele dheu péd'a ae titu
kéna. Neti éena ka, dhéu ae mai paseti eci dénge
eci, neo g'ag'e Yesus.* 11 Ropa dhéu dhu nidhu
tao sa ladhe redhi Yesus, ka ra bebha d'ai rai etu
madha Yesus. Heéia ra taraa, aku réngu na, “Eu
ne mema tare'a Ana Ama Lamatua!”

12 Te ngaa Yesus kai réngu, aku Néngu na,
“Miu baku ale denge dheu éci sa hei, Ja'a ne
cee!”

Yesus hag'e nare dhéu canguru dua j'aj'i ana

madhutu Na
(Mateos 10:1-4, Lukas 6:12-16)

% 3:10 Markus 4:1, Lukas 5:1-3

13 Ele ééna ka, Yesus kako la'e asa kolo ledhe
eci. Na paroa péri-peri dhéu dhu Néngu d'ei.
Ka dhéu se mai madhutu Ne. 14 Ele ééna ka, Na
hag'e nare dhéu canguru dua. Ka Na peka, “Ja'a
pili miu ho madhutu taruu Ja'a, j'aj'i dheu pajuu-
paleha Ja'a. Ja'a neo pua miu, lami lole Lii Lolo

Be'a Ama Lamatua mi dhéu aa'i-aa'i.” 15 Sémi
éena kahei Ja'a neo hia miu koasa, sena ka miu

bisa babege-laleta nidhu néti d'ara dheu.”
16-19 Ngara dheu canguru dua sa, nuka:

Simon (dhu Yesus pangare na, Petrus),

Yakobis,

Yohanis, (Yakobis denge ari na, Yohanis ne,
dua ra ana Sabadeus. Yesus pangare
réngu dua ra, ngara na ‘Boanerges’, dhu
sasoa na ‘sama sémi d'oro’.)*

Anderias,

Pelipus,

Bertolomeos,

Mateos,

Tomas,

Yakobis (ana Alpius),

Tadius,

Simon (dhu madhutu partei politik Selot),

dénge Yudas Iskariot (dhu eééna na pahie
eele Yesus).

* 3:16-19 a: Sasuri lii Yunani suri, peka na, ‘ana d'oro’, dénge
sasoa, ‘tatao nuka semi d'oro’. Abhu dhéu d'élu-meéu cahag'e dhu
peka na, ele boe lii Yakobis dénge Yohanis medhu nuka semi lii
d'oro, do, réengu d'éi pajeka sama sémi d'oro. T 3:16-19 b:
Partei Selot ne tenge j'ara séna ka réngu mardeka neti dheu
paredha Roma. Néti ééna ka, dhéu pangare partei ‘Patriot’ kahéi.
Patriot sasoa na ‘dhéu sarii kabarai’.

Mese agama sera peka Yesus abhu koasa neti

dhéu aae nidhu
(Mateos 12:22-32, Lukas 11:14-23, 12:10)

20 Fle ééna ka, Yesus dénge ana madhutu Na
sera puru hari neti kolo ledhe deo na. Ka lasi
asa d'ara emu eci. Dheu ae titu kena mai oke
rare Ne, ka Na bisa boe na'a-ninu. 21 Rédhi semi
éena, héia ra papeka, aku réngu na, “Miu ladhe
ku Yesus! Ne'a heka lalau iisi Na.” Ropa a'ari Na
tadengi lii palolo dhéu, ka ra mai neo rare Ne.

22 Lod'o eeéna, mese-mese agama neti
Yerusalem mai peka denge dheu etu sera, aku
réngu na, “Heh! Pasa dhilu miu! Baku madhutu
Yesus. Te dhéu aae nidhu, dhu ra paroa ngara
na Baalsebul, maso asa d'ara Yesus, ka hia Ne
koasa, ho bata-magéla nidhu neti d'ara dhéu.”*

23 Ropa Yesus tadéngi nare lii padhue réngu
éena, heia Na paroa nare réngu aa'i-aa'i ra,
ka Na peka, “Leke boe denge ngangee dheu!
Tasamia ka dheu aae nidhu bisa babége ngi'u
mesa na!? 24 Ladhe etu d'ara paredha dhéeu aae
eci, ana kabarai séra eci patao-palaha denge
eci, paredha dheu aae eéna taha nébhu boe.

25 Sémi eééna kahgi étu d'ara ému, ladhe isi ému
eci patao denge eci, isi ému eéna mae- manyela'

26 Séemi eena kahei dénge nidhu. Ladhe éci
pamusu dénge éci, réengu mae-manyela kahei.
Semi eéna na, heka rengu laho kao-kao.

27 Ladhe dheu parapo neo mai parapo emu
dhéu éra éci, na hud'i éki-karadhe uuru ku

% 3:22 Mateos 9:34, 10:25

lamatua emu na, heka bau neti medha-panyau
kéna.t

28 Neti eena ka, Ja'a peka mema denge miu:
Ama Lamatua sadia saku eele sasala dheu.
Ladhe dhéu padhai lii karehe mi dedha dhéu leo,

Ama Lamatua bisa saku eele sasala na era. 29 Te
ngaa lii padhai lii karehe mi dedha Roh Ama

Lamatua dhu Mola-Méci, Ama Lamatua saku
eele boe sasala nengu, toke d'ai mia-mia la'e!”=

30 Yesus peka semi eena, lula dhéu séra peka
na, “Dheu eena, nidhu tao.”

Dhéu dhu madhutu dad'éi Ama Lamatua,
tare'a-re'a j'aj'i a'ari Lamatua Yesus
(Mateos 12:46-50, Lukas 8:19-21)

31 Fle ééna ka, ina dénge ari Yesus séra mai
tenge Ne. D'ai ému dhu Yesus madheédi étu d'ara
na, réngu lasi boe asa d'ara, te ngaa ra titu etu
li'u, ka ra hia dhéu lasi paroa Yesus. 32 Lasi, na,
Yesus madhedi padhai lii denge dheu ae. Ka
dheu sera peka denge Ne, “Ama, ee! Ina Mu
dénge a'ari Mu nuka etu li'u si. Ra neo paraga
denge Ama.”

33 Te ngaa Yesus dhaa, peka na, “Cee ka dhu
tare'a-re'a j'aj'i ina denge a'ari Ja'a?”

34 Heéia Na ladhe paléme asa dhéu dhu
madhedi étu sera, ka Na peka, “Miu se'e se ka
dhu tare'a-re'a j'aj'i ina déenge a'ari Ja'a. 35 Te
cee ka dhu madhutu dad'ei Ama Lamatua, rengu
sera ka dhu tare'a-re'a j'aj'i ina denge a'ari Ja'a.”

I 3:27 Denge j'ara eeéna, Yesus peka na, Nengu era risi neti dhéu
aae nidhu, dhu tema ra pangare na, ‘Baalsebul’. % 3:29 Lukas
12:10

4

Lamatua Yesus peka lii pakasame lula-néti hini
dhu léke étu dedha rupa-rupa rai
(Mateos 13:1-9, Lukas 8:4-8)
1Calod'o, Yesus la'e hari asa dano Galilea. D'ai

nei dheu ae mai oke rare Ne. Ka Yesus ca'e la'e
madhedi asa dedha koha cue dhu panahu. Na

aj'a dheéu sera denge lii pakasame. Dhéu dhu titu
etu dedha salae séra aa'i-aa'i nanene Yesus aj'a
Lii Holo-Nori Ama Lamatua. 2 Na aj'a si lii holo-
nori rupa-rupa pake lii pakasame. Aku Néngu
semi ne'e ka:®

3 “Nanene paie-iie! Dheu ecila'e ceb'e hini etu
d'ara oka na. 4 Ropa na ceb'e hini séra, cahag'e
leke etu sebhe j'ara. Kabedhi laa, manu-bhui
mai ka ra'a aa'i. 5 Cahag'e hari léke étu era rai
dhu pénu dénge hadhu. Hini sera muri, te ngaa
rai isi dhoka ciki oo'e di. ¢ Ropa lod'o rea mai,
ana nganga'a sera kamale eele héia madhe aa'i
si, lula amo d'ai boe d'ara rai.

7 Hini cahag'e leke étu dedha rai dhu pénu
dénge j'u'u padhudhu. Ropa j'u'u séra muri,
hélu rare ana nganga'a séra, ka j'aj'i boe hua-
hela. & Te ngaa hini cahag'e leke etu dedha rai
héu meéengi. Hini sera muri dénge sega. Hua ae
titu kéna. Cahag'e dhu abhu d'ai télu nguru hari,
cahag'e ena nguru hari, aa cahag'e d'ai cangasu
hari.

9 De ladhe cee dénge ro'a dhilu, na, nanene
paie!”

% 4:2 Lukas 5:1-3

Nga tao ka Lamatua Yesus holo-nori dhéu pake
lii pakasame
(Mateos 13:10-17, Lukas 8:9-10)

10 Ca teka, Yesus mesa Na. Heéia ana madhutu
Na dhéu canguru dua dénge péri-péri dheu dhu
tadeéngi le lii holo-nori Na, mai paraga dénge Ne.
Ka ra karei sasoa neti lii pakasame eéna. 11 Heia
Yesus dhaa, “Lula miu tare'a-re'a neo me'a Lii
Holo-Nori Ama Lamatua, Ja'a neo peka dénge
miu. Te ngaa mi dhéu leo, Ja'a pake lii pakasame.

12 Tatao dhéu leo séra sama sémi dhéu neti lii
padhai Ama Lamatua suri téke, peka na,

‘Réngu redhi le, te ngaa ro'o boe re'a.
Réngu tadengi le, te ngaa ro'o boe téke etu
d'ara.
Ladhe sémi eéna, hud'i réngu séne. Ra parcaya
ia ka Lamatua,
seéna ka Lamatua saku eele ia ka sasala ra.’”#

Lamatua Yesus peka sasoa lii pakasame hini
séra
(Mateos 13:18-23, Lukas 8:11-15)

13 Ele eéna ka, Yesus peka dénge dheu seéra
sasoa lii pakasame hini ééna, aku Néngu na,
“Ladhe miu me'a boe sasoa neéti lii upama deo
na, carui risi hari miu me'a sasoa lii pakasame
dhu leo. 14 De sasoa na sémi ne'e ka: dhéu dhu
ceb'e hini ééna, nuka dhéu dhu lole Lii Holo-
Nori Ama Lamatua. 15> Hini dhu léke étu sebhe
j'ara ka manu-bhui maira'a aa'i, nuka sémi dhéu
dhu nanene Lii Holo-Nori Ama Lamatua. Te
ngaa nebhu boe, dheu aae nidhu mai parame

rare Lii Holo-Nori néti d'ara dhéu ééna. 16 Aa
hini dhu leke etu dedha hadhu, nuka semi dheu

% 4:12 Yesaya 6:9-10

dhu nanene, ka na séemi nare Lii Holo-Nori eena
dénge d'ara karej'e. 17 Te ngaa Lii Holo-Nori
ne, taha nebhu boe etu d'ara dhéu ééna. Ropa
nengu paraga j'aj'era lula na semi nare lii ne'e,
na teke eele. 18 Aa hini dhu léke etu talora
j'u'u dhu padudhu, éci eéna ka dénge Lii Holo-
Nori Ama Lamatua dhu dhéu nanene. 19 Te
ngaa dheu eéna bhute dhoka dénge rupa-rupa
madha j'ara rai-haha dhu pakarej'e ngi'u na.
Neéti eéena ka, j'ara se'e seti eele Lii Holo-Nori
Ama Lamatua néti d'ara néngu, ka j'aj'i heka
ngaa-ngaa. 20 Te ngaa hini dhu léke etu dedha
rai heu meéngi, nuka semi dhéu dhu pasa dhilu
ho nanene Lii Holo-Nori Ama Lamatua dénge
karej'e-karae. Tatao nengu madhutu dad'éi Ama
Lamatua dénge d'ara kateme. Dhéu ne'e tao
j'ara-j'ara dhu pakarej'e d'ara Ama Lamatua,
sama semi hini dhu néti hua-hela. Abhu kaheéi
d'ai telu nguru hari, cahag'e d'ai éna nguru hari,
aa abhu kahei dhu d'ai cangasu hari.”

Baku paheo mere labhu ho saguru hari dénge

e
(Lukas 8:16-18)
21 Neti dedha koha, Yesus tuhu hari lii padhai
Na. Na peka hari lii upama éci, aku Néngu na,
“Tasamia, ee! Miu medhi le, do dhae? Dheu suru
rare labhu, ka saguru eele hari denge soe! Ka
ra teke asa ro'a koi la'e! Aad'o, sina ma? Te
ladhe sémi éena, tedhi boe saraa néngu. Dhéu
hud'i tao labhu étu era dhu dedha, sena ka dhéu
redhi saraa nengu.®* 22 Ngaa dhu dhéu pahuni
deo ne'e, beli-caméd'a dhéu redhi aa'i. Te ngaa

SO

% 4:21 Mateos 5:15, Lukas 11:33

dhu dhéu re'a boe lod'o deo ne'e, béli-camed'a
dheéu re'a aa'i.# 23 De ladhe cee dhu denge ro'a
dhilu, na, nanene paie!

24 Nanene paie-iie! Ladhe miu tenge sasala
dhéu, na, dhéu leo tenge sasala miu kaheéi. Semi
eena kahei, Ama Lamatua tenge sasala miu. Te
ngaa Na tao bia risi hari néti éena.»

25 Ladhe dheu éci neo tenge tare'a-re'a dad'ei
Lamatua, nengu asa d'élu-meéu. Te ngaa ladhe
dhéu pusi-pahae boe dad'ei Lamatua, néngu
j'aj'l asa goa.”*

Lamatua Yesus hia lii pakasame lula-néti hini
dhu muri unu na
26 Ele eena ka, Yesus tuhu hari lii padhai Na,
aku Nengu na, “Paredha Ama Lamatua asa tabha
kapai, sama sémi hini dhu dhéu ceb'e etu d'ara
oka na. 27 Nengu ceb'e nare, ka la'e bhej'i. Tao
heka ai héb'a mi hini séra. Te ngaa hini séra
muri, ka asa kapai. 28 Hini se muri unu ra. Mulai
ti réu, hela, toke d'ai huri. 29 Ropa kasere nare
nganga'a dhu étu d'ara oka mami, dhéu unu
oka heka la'e puu-g'etu kena. Sémi eéna kahei,
paredha Ama Lamatua. Lamatua ka dhu ad'u-ue
aa'i-aa'l sera.”#
Lii pakasame lamusi dhu ana iiki
(Mateos 13:31-32,34, Lukas 13:18-19)
30 Fle ééna ka, Yesus padhai lii hari, “Ja'a peka
hari lii upama éci semi ne'e ka: miu ladhe seku,
dhéu dhu j'aj'i unu Lamatua séra. Uru eéna ciki

% 4:22 Mateos 10:26, Lukas 12:2 ¥ 4:24 Mateos 7:2, Lukas 6:38
% 4:25 Mateos 13:12, 25:29, Lukas 19:26 ¥ 4:29 Yoel 3:13

di, nébhu-nébhu j'aj'i ae. 31 Eéna sama sémi
lamusi aj'u dhu ana iiki-iiki. 32 Ladhe edhi sela
lamusi eééna, na muri mai, j'aj'i aj'u dhu kapai
aae. Manu-bhui néti mia-mia mai téka tenge
mamaho, dénge tao red'a etu kolo aj'u éena.”

33J'ara-j'ara a'aj'a Yesus madhutu rare'a dheu.
34 Ladhe Na aj'a dheu leo, Na pake lii pakasame.
Te ngaa ladhe Na aj'a ana madhutu Na, Néngu
peka aa'i-aa'i sasoa lii pakasame séra.

Lamatua Yesus pamau eele ngelu aae
(Mateos 8:23-27, Lukas 8:22-25)

35 D'ai lod'o nihia na, Yesus aj'a dheu neti
dedha koha era. Heia Na pua ana madhutu Na
sera, peka na, “Mai edhi pakeéd'i lati asa cabeka
dano.”

36 Ka ra ca'e koha eci dénge Yesus. Ra
paked'i teke eele dhéu ae séra etu eéna. Te
ngaa dheu cahag'e ca'e koha leo madhutu Yesus
si. 3738 Lod'o eena, Yesus pasaluu kétu Na mi
nanelu, ka bhej'i luu etu hui koha. Nébhu
boe ka, ngelu aae mai. Naha kapai, ka éi tao
sabhori oe pénu koha Yesus si. Neti eéna ka, ana
madhutu Yesus séra madha'u bia. Heia ra pareéi
Ne, “Ama! Ked'i ku laa! Edhi oe molo kéna! Te
ngaa Ama pusi-pahae boe!”

39 Ropa Yesus tadéngi lii parei ra, ka Na ked'i,
heia Na kai ngeélu, peka na, “Mau ka!” Ka Na
paredha naha, aku Néngu na, “Mera ka!” Heéia

ngelu mau, aa naha mera denge ka. 40 Ele ééna
ka, Yesus jeke ana madhutu Na, peka na, “Nga
tao ka miu madha'u semi éena? Miu parcaya
Ja'a, do aad'o?”

41 Rengu aa'i-aa'i ra madha'u denge malaa, ka
éci peka denge éci, “Te dheu ngaa ne? Ka bisa
ngelu denge naha, madhutu lii paredha Nengu?”

S

Lamatua Yesus babege ele nidhu ae néti dhéu
eci
(Mateos 8:28-34, Lukas 8:26-39)

1 Fle ééna ka, Yesus dénge ana madhutu Na
sera d'ai cabeka dano Galilea. Era eéna, ngara
na Garasa. 26 Etu ééna, abhu dhéu mone &ci dhu
nidhu tao, ka na huj'u. Dheéu huj'u ne pea etu era
padhane dhéu madhe. Méu-meda na kako ca'e-
puru ledhe étu éena, dénge pake boe médha-
papake. Na pa'oo-parodha ma'ete boe, aa na
nare hadhu ho tuku iisi na toke d'ai nu'a. Na
era titu kéna. Neti eena ka, dhéu éci sa bisa boe
eki ne. Masi ka ra eki denge rate besi eéna ka,
bisa boe kahéi. Peri-péri hari, dhéu uj'u haga-ai
na kahei, pake rate dénge kanau bési, te ngaa
na pama'ete aa'i si. Dheu ne éra bia, néti eeéna
ka, éci sa taha boe ne.

Ropa Yesus denge ana madhutu Na puru neti
dedha koha, dhéu huj'u ééna ladhe nedhi réengu
neti kaj'éu. Heia na kalua neti era padhane
dheu madhe, ka na mai patitu ketu urutuu éetu
madha Yesus. 78 Ropa ladhe nédhi réhu dheu
ne'e, héia Yesus peka, na, “Hee, nidhu bhelu!
Kalua pakaj'éu neti dhéu ne'e.”

Ele ééna ka, dhéu ééna pajéka, aku néngu na,
“Weh! Eu neo tao ngaa mi ja'a? Ja'a ke'a Eu

ne Yesus, Ana neti Ama Lamatua dhu Koasa Risi
Eele. Ja'a manéngi Eu baku paj'éra ja'a!”

9 Heia Yesus karei ne, “Ngara eu cee?”

Na dhaa, aku néngu na, “Ngara ja'a Legion,
lula ji'i ae titu kena, sama semi ca kaboko
sordad'u!”

10 Fle ééna ka, nidhu séra peka re dhéu huj'u
éena, ho manéngi Yesus, séna ka baku pua
rengu kalua neéti d'ara rae ne.

11 Kaj'eu boe neti éena, abhu hahi ca oka dhu
dhéu madhenge. Ele boe hahi séra dua riho
ngi'u. Dhu tenge nganga'a etu sebhe ledhe. 12Ka
nidhu séra manengi Yesus, aku réngu na, “Hia
ji'i maso asa d'ara hahi séra.”

13 Tadéngi nare semi éena, heia Yesus d'ei
kahei. Ka nidhu séra kalua néti d'ara dhéu éena,

ka lasi asa d'ara hahi séra. Heéia hahi séra rai
paj'ala, ka lasi asa sebhe tebhi, ka ra manahu

asa d'ara dano, heia madhe aa'i si.

14 Ropa dhéu j'aga hahi sera ladhe redhi
madha j'ara dhu j'aj'i éena, ra madha'u titu
kena. Ka rai lasi peka paleme denge dhéu étu

d'ara rae-rae dhu detu etu era eena. Nebhu
boe dhéu canau-kateme mai neo re'a. 15> Dheéu
sera mail paraga dénge Yesus, ka ra ladhe la'a,

na, dheu dhu nidhu tao ééna, madhedi etu
eena kaheéi. Dheu ééna pake le médha-papake.
Kahadhu na mase'a le. Redhi semi eéna, heia
dheu sera madha'u. Lula réngu re'a le, ladhe
dhéu cee dhu bisa babége eele nidhu neti d'ara
dhéu huj'u eééna, nengu tare'a-re'a dhéu éra
risi. 16 Fle ééna ka, dhéu aa'i-aa'i séra lasi peka
paléme étu mia-mia, aku réngu na, “Ji'i ngédhi

le dénge madha, dhéu huj'u ne éle le. Sémi éena

kahéi hahi dhu madhe étu d'ara_dano.” 17 Ka
dhéu kabarai eena mai manengi ho Yesus teke

eele ka rai réngu.

18 Ropa Yesus neo ca'e hari asa dedha koha,
ka dheu dhu éle neéti huj'u dhu nidhu tao eéna
manengi Yesus, séna ka nengu madhutu Ne
kaheéi.

19 Te ngaa Yesus kai. Ka Na peka dénge dhéu
eena, aku Néngu na, “Be'a risi éu lépa ka asa
ému, ho peka dénge a'ari éu, ngaa dhu Ama
Lamatua tao le mi dedha éu. Peka dénge si,
mema Ama Lamatua sue éu titu kéna.”

20 Fle ééna, heéia dhéu eééna paked'i la'e
paléme rae-rae néti canguru kota, dhu ngara na
‘Dekapolis’. Na lole ngaa dhu Yesus tao le mi
dedha néngu. Dhéu-dheu dhu tadengi lii lolo
na, malaa aa'i meu-meu, aku réengu na, “Mema
leke tare'a!”

Lamatua Yesus pamamuri hari ana Yairus. Aa
puri-pa'éle dhéu bhéni éci néti papéd'a bheni
(Mateos 9:18-26, Lukas 8:40-56)

21 Ele ka, Yesus si paked'i hari denge koha asa
cabéka dano. Ropa ra puru neéti dedha koha,
dhéu ae mai lingu rare Yesus. 22 Dheu éci mai,
ngara na Yairus. Nengu ne, ketu ému manengi-
mangaj'i dhéu Yahudi etu kota ééna. Ropa
néngu nedhi Yesus, ka mai patitu ketu urutuu
etu madha Yesus. 23 Ka na pamako, peka na,
“Ama, ee! Ana bheni ja'a, heka canguru dua teéu,

ped'a oe madhe. Mai lati ku asa ému ja'a, sena
ka puri-pa'éle ne néti papéd'a na.”*
24 Heia Yesus la'e dénge ka, madhutu Yairus

asa emu na. . . _
Te ngaa étu d'ara kakako réngu, dheu ae titu

kena, ka ra seti Ne neti haa, neti dhimu.

25 Etu talora dheu ae sera, abhu dhéu bheni
éci dhu péd'a dhéu bheéni. Papéd'a ne loe boe
canguru dua téu kéna. 26 Medha-panyau dénge
doi-dhari dhéu bheéeni ne'e, ele aa'i meéu-meéu ho
b'ae dote. Te ngaa papéd'a na ele boe, asa na
hoe. 27-29 Bheéni ne tadéngi ae le dhéu palolo ngaa
dhu Yesus tao. Neti eéna ka, na mai pasuki asa
talora dhéu ae séra, ho na padetu denge Yesus.
Na pangee, na, “Sad'i ja'a gai leke sebhe kodho
Na di, tatu papeéd'a ja'a ele.”

Ropa na gai leke sebhe kodho Yesus, kabedhi
laa raa bhéni ne teja eele déenge. Héia na rasa,

na be'ale. . . .
30Lod'o eena kahei, Yesus rasa a'éra kalua neti
d'ara ngi'u Na. Ka Na kabib'a asa kabodho, ho

ladhe asa dhéu ae sera, ka Na karei, peka na,
“Neti miu se, cee ka dhu gai leke kodho Ja'a?”

31 Ka ana madhutu Na dhaa, aku réngu na,
“Ama, ladhe ku laa. Dheu ae paseti séemi ne'e.
Nga tao ka Ama karei, peka na, ‘Cee ka dhu gai
kodho Ja'a?”

32 Te ngaa Yesus ladhe pala-léeme, neo ne'a
cee ka dhu gai leke sebhe kodho Na. 33 Ropa

* 5:23 Alkitab lii Yunani suri, peka na, “Ama mai ho bane ai
mi néngu, séna ka na be'a hari, ka mamuri.” Etu neéi, “manéngi
dhéu bane ai”, sasoa na, “manengi pa'ele dheu”. Ana bheni ne,
umur na, sasuri lii Yunani suri etu ayat 42.

Yesus karei semi eéna, heia bheni eéna madha'u
bia. Ele éena ka, na mai patitu ketu urutuu etu
madha Yesus, ka na mangaku, “Amal! Ja'a ka dhu
gai leke sebhe kodho Ama ku deo na.”

34 Heia Yesus peka mi bheni ne, aku Néngu na,
“Lula eu parcaya Ja'a denge d'ara kateme, neti
eena ka, eu ele le. Lamu ka ému, dénge d'ara
karej'e-karae.”

35 Ropa Yesus padhai lii era, heia dhéu eci mai
neti emu Yairus, aku néngu na, “Ira ii! Ana
mu madhe le. De baku paj'eéra ia ka Ama Mese.
Néngu la'e ia ka sa néi.”

36 Te ngaa Yesus pusi boe denge lii padhai
lii dhéu ne'e. Ka Na peka denge Yairus, “Eu
baku madha'u, ee! Parcaya mi Ama Lamatua
di.” 37 Heia Yesus la'e déenge ka, teke eele
ana madhutu Na cahag'e. Neéti dhoka Petrus,
Yakobis denge Yohanis. 38 Ropa d'ai emu Yairus,
réngu redhi dheéu jau oob'a-jau oob'a, aa tadéngi
cahag'e tangi d'ara ped'a. 39 Yesus maso asa
d'ara, ka Na karei si, aku Nengu na, “Nga tao
ka miu maruru dénge tangi sémi ne'e? Ana ne'e
madhe boe! Néngu dhoka bhej'i di.”

40 Dheéu etu sera tadéngi Yesus peka semi eéna,
ka ra mari pakapengo héb'a denge Ne.

Héia Na pua dhéu séra kalua aa'i néti d'ara
kama ana dhu madhe éena. Ka Na paroa ina-
ama ana bheni ne, denge ana madhutu Na dheu
telu séra, maso asa d'ara. 4! Heéia Yesus kepe
kacui-aai ana dhu madhe ne, ka Na padhai lii
pake lii réngu, lii Aram, aku Néngu na, “Talita
kum!” (Sasoa na, “Ana bheni! Ked'i ka!”)

42-43Kabedhi laa, ana dhu madhe eéna mamuri
hari. Héia na ked'i titu, ka na kako. Heéia Yesus
peka dénge ina na, aku Néengu na, “Hia ana ne'e
na'a-ninu!”

Dheéu ae etu séra dhu redhi j'ara dhu j'aj'i ne,
ra malaa titu kéna. Heia Yesus kai si, peka na,
“Mage mi peka dénge dhéu éci sa, Ja'a ka dhu
pamamuri hari ana ne.”

6

v Dhéu Nasaret ro'o boe sémi rare Lamatua
esus
(Mateos 13:53-58, Lukas 4:16-30)

1 Ele ééna ka, Yesus dénge ana madhutu Na
sera aa'i-aa'l ra, léepa hari asa rae Na, Nasaret.
2 Lod'o eéna leke dénge lod'o sabaj'a dhéu
Yahudi. Héia Yesus la'e asa d'ara ému manengi-
mangaj'i ho Na aj'a Lii Holo-Nori Ama Lamatua
etu eéna. Lod'o eéna, dheu ae lasi maneéngi-
mangaj'i. Ropa ra tadengi Yesus aj'a Lii Holo-
Nori Ama Lamatua, héia dhéu aa'i-aa'i séra
malaa, aku réngu na, “Dheu ne meu samia ne!
Na denge koasa kahei! Tasamia ka Na semi
ééna, ee? 3 Neéngu ne'e dhoka tuka aj'u di. Edhi
tadhe ina Na, Maria. Semi eena kahei ari Na,
Yakobis, Yoses, Yudas denge Simon, dénge ari
Na dhéu bheni sera. Réngu dénge édhi pea ca
rae.” Dhéu se'e ngee étu d'ara réngu na, réngu
meu risi neti Yesus. Neti eéna ka, ra d'ei heka
nanene Ne.

4Ka Yesus peka, “Mema tare'a! Dheu pakab'ua
risi dheu neéti lii padhai Ama Lamatua néti rae

leo. Te ngaa ra pakab'ua boe dhéu neti lii padhai
Ama Lamatua dhu neti rae nengu.”#

>-6a D'ara dhéu séra adhu sémi hadhu, ka ra
parcaya boe lii padhai lii Yesus. Neti éena ka,
Na malaa, heia Na pake boe koasa Na. Ka Na
puri-pa‘'éle dhoka dhéu peéri di, étu eéna.

Lamatua Yesus pua ana madhutu Na dheéu
canguru dua lasi lole Lii Lolo Be'a Ama Lamatua
(Mateos 10:5-15, Lukas 9:1-6)

6b Ele ééna ka, Yesus kako paléme asa rae-rae
dhu padetu étu séra, ho aj'a dheu j'ara mamuri
Ama Lamatua. 7 Na paroa nare ana madhutu Na
dhéu canguru dua séra, ka Na pua réngu lasi

dua-dua ho lole Lii Lolo Be'a neti Ama Lamatua.
Na hia si koasa kaheéi, ho babége eele nidhu neéti

d'ara dheu. 89 Na peka denge si, aku Nengu
na, “Miu baku meti medha ae etu d'ara kakako
miu. Baku meéti nganga'a, doi, dénge tas. Meti
dhoka tatea, salapa etu haga, denge kodho étu
ua di. 19 Ladhe cee dhu sémi rare miu étu ému
ra, miu pea dhoka etu eéna di, toke d'ai paked'i
hari. 11 Te ngaa ladhe miu lami asa era eci, heia
dheu etu séra semi rare boe miu, aa ra d'ei boe
nanene lii padhai lii miu, téke eele era ééna. Aa
peka mi dheu sera, na, ‘Miu mo'o boe nanene,

si! De beéli-cameéd'a sémi mere pala mi!””*

¥ 6:4 Yohanis 4:44 * 6:11 Etu d'ara Alkitab lii Yunani, suri
peka na, “caro eele ahu neéti haga réengu”. Téu eéna etu néi, dhéu
biasa caro eele ahu neti haga rengu ho j'aj'i tadha, peka na, dheu
dhu ro'o boe nanene, na, pasae rare pala réengu unu ra. Ladhe
kaheéi etu Lukas 10:4-11; Lii Lolo néti Ana Pajuu-paleha 13:51.

12 Fle ééna ka, ra lasi lole Lii Lolo Be'a. Ra
peka, dhéu aa'i-aa'i hud'i ele ho'a neti sasala-
sasigo ra, ka lepa ho mamuri madhutu dad'ei
Lamatua. 13 Ka ra babege eele nidhu neti d'ara
dhéu. Ra pasuti ei lengi mi ketu dheu péd'a,
aa sabaj'a ho pa'ele si neti papéd'a. Ka ra ele
denge.®

Ra pare pamadhe Yohanis tuka sarani
(Mateos 14:1-12, Lukas 9:7-9)

14 Lod'o ééna, dhéu etu mia-mia tadhe aa'i le
Yesus. Dheu aae Herodes tadengi le lii lolo lula-
neti koasa Yesus kahei. Dheu palolo étu mia-
mia, aku réngu na, “Yohanis tuka sarani eéna,
mamuri hari le etu d'ara ngi'u Yesus! Neti ééna
ka, Na bisa tao tadha malaa sera.”

15 Te ngaa dheu cahag'e hari peka, aku réngu
na, “Aad'o! Ne'e ne, Elia dhu mamuri hari d'ara
ngi'u Yesus.”

Aa dhéu cahag'e hari, peka na, “Dheu ne'e ne,
dheu neti lii padhai Ama Lamatua dhu leo hari

neti uru sera.”® o 5
16 Ropa dhéu aae Herodes tadéngi nare lii lolo

dheu se'e lula-neéti Yesus, ka na dhaa, peka na,
“Eéna Yohanis tuka sarani, dhu ca hari ni ja'a
hia dhéu pare pamadhe le, te ngaa na mamuri
hari!”

17-18 Dheu aae Herodes pua semi eeéna, lula
nengu lii langu denge Yohanis. Lii lolo na semi

ne'e ka: dheéu aae Herodes leo nare dhéu emu
ari na, Pelipus, ngara na Herodias. Aa te ngaa

Pelipus denge Herodias dhae pa'ia meka. Neti

% 6:13 Yakobis 5:14 * 6:15 Mateos 16:14, Markus 8:28, Lukas
9:19

éena ka, Yohanis kai pahari-pahari, peka na,
“Ama dheu aae baku leo denge dhéu ému ari

mu. Te ééna sisu ad'a édhi dhéu Yahudi.” Masi
ka semi eéna, te ngaa Herodes leo nare bhéni

ne'e kahei. Heia na pua dhéu lasi képe rare
Yohanis, ho pamaso ne asa d'ara bédho.*

19 Lula Yohanis kai peri hari le, héia bheni
ne téeka d'ara denge ne, ka na neo pamadhe
ne. Te ngaa lake nare meka, te Herodes dhu
pamaso le Yohanis asa d'ara bédho la'e. 20 Ka na
pua sordad'u sera madhenge paie ne étu d'ara
bedho.

Herodes madha'u dénge Yohanis. Na ne'a
tare'a, Yohanis ne dhéu dhu Ama Lamatua pua
mai. Aa Yohanis ne dhéu d'ara mola. Herodes
d'éi nanene lii padhai lii Yohanis kahei. Te ngaa
steka-stéka, d'ara na ped'a nanene lii padhai lii
Yohanis.

21 Ka ca teka, Herodias abhu lod'o dhu be'a,
sena ka na b'ala d'ara ped'a na. Lod'o eéna,
leke dénge hari jadi Herodes. Ka ra neru dhéu
aae-dhéu kapai mai ra'a-sisi hari jad'i. Dhéu
dhu mai séra, ama-ama dhu paredha, ama-ama
sordad'u, denge dheu heka-dhéu heka ad'a etu
Galilea. 22 Etu d'ara talora tatao ééna, ana bhéni
Herodias la'e roge. Na roge be'a risi eele, ka
d'ara Herodes denge dheu dhu neru sera karej'e
bia. Neti éena ka, Herodes paroa ne mai asa

madha, ka na karéi, aku néngu na, “Eu neo
manengi ngaa? Eu peka ho ja'a hia. 23 Eu
manengi era paredha ja'a ne bagi dua, hia eu

% 6:17-18 Lukas 3:19-20

cabéka éena ka, ja'a ko'o kahei. Ja'a subha
dénge ngara Ama Lamatua!”

24 Ka ana bheéni eéna la'e karei ina na, aku
nengu na, “Ina, ee! Madhutu ngangee ina ku, na,
ja'a manéngi ngaa dhu be'a risi neti ama ku?”

Ka ina na dhaa, aku néngu na, “Lamu asa
madha ama mu ho peka dénge ne, ja'a manéngi
dhoka kétu Yohanis di.”

25 Ka ana bheéni ne la'e asa madha Herodes, ka
na peka, aku néngu na, “Ama! Ja'a maneéngi ketu
Yohanis, tao etu d'ara dula eci hia ja'a. Deo ne'e
ne, kahei!”

26 Ropa Herodes tadéngi nare lii manengi ana
bhéni na, ka d'ara na cag'ag'a. Te ngaa nengu
bisa heka ére hari lii subha néngu deo na, lula
dhéu étu séra tadéngi aa'i le. 27 Ele ééna Kka,
Herodes paredha komedhaa sordad'u lasi poro
rare ketu Yohanis neti d'ara bedho. 28 Ropa ra
poro rare, ra tao asa d'ara dula éci, ka reti la'a
asa ana bhéni eéna. Na semi nare, héia neti asa
ina na la'e. 29 Ropa ana madhutu Yohanis sera
tadéngi ra poro reti le kétu Yohanis, réngu mai
nedhe réti ngi'u néngu lasi padhane.

D'ai sange ne'e ka, lii lolo mamadhe Yohanis.

Lamatua Yesus panga'a lémi riho dhéu
4)(Mateos 14:13-21, Lukas 9:10-17, Yohanis 6:1-

30 Ca lod'o hari, ana madhutu Yesus dhu Na
pua lasi asa rae-rae ho aj'a dhéu j'ara mamuri
Ama Lamatua séra, lepa hari mai, ka ra pak-
aboko hari denge Ne. Ra lolo dénge Yesus ngaa
dhu rengu tao denge aj'a mi dheu. 31 Lod'o eéena,
dhéu ae mai patangi-tenge Yesus. Lula dhéu ae

seli eele, ka Yesus dénge ana madhutu Na abhu
boe tebho ra'a-rinu hei. Néti eena ka, Yesus ale
denge ana madhutu séra, peka na, “Be'a risi edhi
pakéd'i néti era ne'e lati tenge era eci dhu mau,
sena ka edhi ae tara ciki.”

32 Ka ra ca'e koha cue lasi asa era dhu mau,
kaj'éu neti d'ara rae.

33 Te ngaa dheu ae étu sera sa, ladhe redhi
koha rengu kako re sebhe dano. Heéia ra kalua
neti rae ka kako pameri madhutu re dedha rai.
Neti éena ka, rengu d'ai uuru Yesus si. 34 Ropa
Yesus puru néti dedha koha, ladhe laa, na, dhéu
ae dhu mate Ne. Dheu se'e re'a heka tao iisi
ra tasamia. Neti eena ka, d'ara Yesus sue si,
te rengu sama semi kahib'i-kalebho dhu dénge
boe ana madhenga. Ele ééna ka, Na aj'a si j'ara
mamuri Ama Lamatua.* 3536 Na aj'a neéti loo

netu, toke d'ai nihia la'e. Heia ana madhutu Na
sera mai padhue denge Ne, aku rengu na, “Ama!

Hua iia Ama ku pua si lasi héli nganga'a etu rae
dhu détu éetu era se'e. Te oe méda kéna, aa étu
era ne'e nganga'a aad'o.”

37Te ngaa Yesus b'ala lii rengu, aku Néngu na,
“Baku tao semi éena! Hud'i laa, pe miu panga'‘a
si.”

Heéia ra karei hari Ne, “Ira, ee! Ladhe edhi
panga'a dheu ae semi ne'e, edhi kalua doi ae bia,
nga. Sama sémi gaji tuka ca téu kateme, nga! Aa
edhi tare doi séra, néti mia hua kéna!”

% 6:34 Sensus 27:17, 1 Dhéu Aae séra 22:17, 2 Sejara neti
Isra'el denge Yahuda 18:16, Yeskial 34:5, Sakaria 10:2, Mateos
9:36 T 6:37 Madhutu sasuri lii Yunani, “dua ngasu doi dinari
pudhi”. Lod'o Yesus mamuri eéna, gaji tuka ca lod'o, ca dinart.

38 Yesus dhaa, peka na, “Miu lami karei seku
dhéu séra, teko cee dhu néti nganga'a mera.”

Héia ra lasi karei, ka mai peka denge Ne,
“Abhu dhoka roti lemi bua, denge i'a dua ngi'u
di.”

39 Heia Yesus pua dheu aa'i-aa'i séra ho
madhedi cakaboko-cakaboko etu dedha j'u'u.
40 Dheéu se'e madhedi semi dhu Yesus pua. Abhu
kaboko dhu dheu cangasu-cangasu, aa abhu
kaboko dhu dhéu lemi nguru-lémi nguru.

41 Heia Yesus nare roti lémi bua dénge i'a dua
ngi'u séra, ka na ladhe asa dedha. Na manéngi
makasi mi Ama Lamatua. Ele ééna ka, nare roti
lemi bua, ka Na ku'u pamae ca'eta-'eta. Heia
Na hia mi ana madhutu Na, ho lasi papala hia
dheu dhu madhedi séra. Na pala-bagi i'a dua
ngi'u séra kahei. 42 Ka dhéu séra ra'a toke

bécu. 43 Ra'a ele, héia ana madhutu Na séra
lasi pakaboko nganga'a dhu risi eele séra, pénu

canguru dua soe.

44Dheu dhu ra'a sera, dhéu mone di, lémi riho
dhéu, ige méka bhéni denge ana iiki.

Yesus kako etu dedha éi
(Mateos 14:22-33, Yohanis 6:16-21)

45 Fle ka, Yesus pua ana madhutu séra paked'i
uuru denge koha asa rae Betsaida etu cabéka
dano. Te Nengu dhae la'e meka, ho Na pua dheu
ae sera lépa. 46 Ropa dhéu sera lépa, Na la'e asa
ledhe eci etu eéna, ho Na manéngi-mangaj'i.

47-50 Lod'o meéda le, ka Yesus puru mai. Na
ladhe nedhi ana madhutu Na sera denge koha
lasi d'ai talora dano le. Lula ngélu madha médhu

ae, ka ra tuku koha d'ai madhe. D'ara oe méu
sa, Yesus heka la'e madhutu si kéna. Te ngaa Na
kako re dedha éi. Ropa Na kako oe seli koha ra,
ana madhutu sera ladhe redhi Ne, ka ra madha'u
titu kéena. Heia eci karei eci, aku rengu na, “Irii!
Ngaa nei? Nidhu, do?”

Heia Yesus lii denge si, aku Nengu na, “We!
Miu baku madha'u! Te Ja'a ne!”

51 Ropa Yesus ca'e la'e asa dedha koha, kabedhi
laa, ngelu mau dénge. Ana madhutu Na sera
malaa bia. 52 Réngu heka redhi kéna, Yesus pake
koasa Na, lod'o panga'a lemi riho dhéu éena. Te
ngaa rengu re'a iia boe koasa Yesus, lula d'ara
réngu adhu sémi hadhu.

Dhéu-dhéu ped'a étu Genesaret lasi rame-
rame asa Yesus
(Mateos 14:34-36)

53 Ropa réngu d'ai cabeka dano, ra panahu
koha etu dae Genesaret. 3% Ropa ra puru neéti
dedha koha, dheu ae ladhe redhi si. Ka ra
rodhe leme, aku réngu na, “Ee! Yesus mai le!”
55-56 Dheu sera aa'i-aa'i ra lasi peka paleme rae,
neti eéna ka, dhéu mai neti mia-mia, jeru reti
a'ari rengu dhu ped'a asa Yesus.

Sad'i ra tadéngi Yesus etu era éci, na, rame-
rame nedhe reti dhéu ped'a mai. Ra paj'unu
si etu d'ara tana lapa étu eéna. Te ra pangee,
na, “Sad'i dheu péd'a sera goi léke sebhe kodho
Yesus dj, ele dénge neti papéd'a ra.” Ka dhéu goi
leke kodho Na, heia éle néeti paped'a ra.

7

Atora dhéu rai-haha baku pa'ele dad'éi Ama

Lamatua
(Mateos 15:1-9)

1 Ca lod'o, dhéu partei agama Parisi canau
dénge mese-mese agama mai neti Kkota
Yerusalem neo paraga dénge Yesus. 25 Dhéu
Parisi kepe pa'era ad'a Yahudi. Nuka semi,
dheéu neo ra'a-rinu hud'i j'amo uuru ku kacui-
aai madhutu atora ad'a. Semi eéena kahei, ladhe
lepa néti d'ara pasa, hud'i diu uuru ku éi1. Toke
meédha dapu rengu semi eru-pangala, pega,
curu, galaa, cere, hud'i rase uuru ku madhutu
atora ad'a, heka bisa pake ra'a-rinu kéena.

Ladhe dheu Yahudi cahag'e madhutu boe ad'a
réngu semi eena, dheu Parisi nasa.

Neéti eéna ka, ra nasa ropa redhi ana madhutu
Yesus séra ra'a-rinu j'amo boe kacui-aai mad-
hutu atora ad'a réngu. Ka rengu mai pasala
Yesus, peka na, “Nga tao ka ana madhutu eu
se ra'a-rinu j'amo uuru boe kacui-aai? Seéra sa,
pasala dénge ad'a neti béi-baki édhi!”

6-7 Te ngaa Yesus dhaa, aku Nengu na, “Miu se
mema padhai lii leo, tao leo! Neti uru neka mai
Yesaya suri téke le, lii padhai lii Ama Lamatua
semi ne'e,

‘Abhu dheu dhu koa-kio kolongara Ja'a,
dhoka denge héb'a di, te ngaa neti boe d'ara.
Tatao rengu semi eéna na, leke boe.
Reéngu pusi-pahae boe dad'éi Ja'a,
te ngaa rengu madhutu dhoka atora
dhéu rai-haha di”’

Miu éci éena kahei.» 89 Miu téke eele le
paredha Ama Lamatua, ho madhutu atora dhéu
rai-haha. Tatao miu ne, d'élu-meu bia!

10 Karéi néti uuru eena, Musa peka le lii
paredha Ama Lamatua semi ne'e ka, ‘Pakab'ua
ina-ama miu.’ Aa tabha hari, peka na, ‘Ladhe
ana eci padhéda ama na, do ina na, hud'i ra huku
pamadhe ne.’# 11-12 Ama Lamatua aj'a semi eéna,
te ngaa miu aj'a leo. Miu peka na, ‘Ladhe dhéu
éci pamoa le neo hia ngaa éci mi Ama Lamatua,
masi ka ina dénge ama na j'éra oe madhe eéna
ka, te ngaa pake boe médha eéna ho soru-bara si,
lula néngu moa le neo hia mi Lamatua.” 13 Néeti
eena ka, deo na Ja'a peka le, miu pake heka
dad'éi Ama Lamatua, te ngaa miu gati eele dénge
atora miu dhu hiu. Atora ae le dhu miu gati eele
semi ééna.”

J'ara-j'ara dhu kaj'alu mai neéti d'ara dhéu

(Mateos 15:10-20)

14 Heia Yesus paroa hari dhéu leo étu seéra, ka
Na peka na, “Pasa dhilu ho nanene paie, sena
ka miu me'a. 15 Ngaa dhu maso asa d'ara d'élu,
pakaj'alu boe. Te ngaa dhu kalua mai neti d'ara,
eéna ka dhu pakaj'alu dheu. 16 [Cee dénge ro'a
dhilu, na, nanene.”]"

17 Ele eéna ka, Yesus déenge ana madhutu Na

teke eele dhéu séra, ka lasi asa d'ara emu eci. Ka
ana madhutu sera karei sasoa neti lii pakasame

deo na. 18-19 Heia Yesus dhaa, peka na, “Miu me'a

© 7:6-7 Yesaya 29:13 ¥ 7:10 Kalua néti Masir 20:12, 21:17,
Atora neéeti Ama-ama Agama 20:9, Lole Hari J'ara-j'ara Mamuri

5:16 * 7:16 Etu d'ara sasuri lii Yunani asli dhu uru-uru téka,
suri boe ayat ne.

boe kahei? Sasoa na sémi ne'e ka: ngaa dhu
dhéu ra'a, eéna be'a. Te ngaa dhu kalua mai,
karehe. Eena be'a boe. Ngaa dhu edhi ta'a, maso

asa d'ara d'elu, ho eena na kalua hari asa li'u
la'e. (L11 Yesus ééna neo peka mi édhi, nganga'a

aa'i-aa'i, eci sa dhu luri boe).

20 Ngaa dhu mai neti d'ara, eéna ka dhu pa'ele
iie dheu, neti eena ka, Ama Lamatua d'ei boe
pa'éci dénge ne. 21 Te j'ara bhelu-katub'a ae
ka dhu kalua neti d'ara dheu! Nuka semi:
ngangee karehe, tao j'ara makae dénge dheu
dhu dhéu ému boe néngu, mana'u, pamadhe
dheu, 22 gagoo-gagehu, bersina, bhelu-katub'a,
leko-monya, dhéu dhu taha nare boe d'ara, d'éi
boe dhéu risi néngu, padhai lii pamanahu dheu,
padedha iisi, tatao dhu leke boe, déenge ketu
hadhu.

23 J'ara karehe aa'i-aa'i séra mai néti d'ara
dheu. Séra ka dhu pa'ele iie dheu. Ama Lamatua
d'éi boe denge dheu sémi eéna.”

Yesus soru-bara bhéni éci dhu dhéu Yahudi boe
(Mateos 15:21-28)

24 Ele ka, Yesus teke eele era eéna, ka la'e asa
kota eci, ngara na Tirus. D'ai nei, lasi asa d'ara
emu eci, lula Yesus d'ei boe dheu re'a Nengu etu
ééna. Te ngaa Nengu bisa boe pahuni ngi‘u.

2526 Ftu ééna, abhu dhéu bhéni dintiu éci
dhu neti rai Finisia etu propensi Siria. Ropa na
tadengi Yesus etu eéna, na mai manengi Yesus
babege eele nidhu neti ana bhéni na.

27Te ngaa Yesus core lii éci, peka na, “Ana-ana
hud'i ra'a uuru ku, ho sisa na, ra core hia busa

kéna.” [Dénge lii pacele ééna, Yesus hud'i soru-
bara uuru ku dheu Yahudi Néngu, heka dheu leo
kéna.]

28 Te ngaa bhéni eéna b'ala, aku nengu na,
“Mema tare'a Ama. Te ngaa busa mate le étu
ro'a mei. Néengu abhu kahei nganga'a dhu bébhe
neti d'ara pega ana iiki sera.” [Madhutu bheéni
eéna, lod'o ana ra'a, na, busa na'a kahei. Masi
ka Yesus soru-bara dhéu unu Na, te ngaa Néngu
hud'i soru-bara dheéu leo kahei.]

29 Ropa Yesus tadengi lii dhaa bheni ne, héia
Na peka, aku Néngu na, “Tare'a! Lii padhai lii
éu eena, mola-mola na kéna! Lépa ka! Te nidhu
rai le néeti ana eu.”

30 Héia bheni ne la'e ka. Na d'ai ému, ana na
dhu bheéj'i luu. Nidhu kalua le.

Lamatua Yesus puri-pa'éle dhéu éci dhu lii
aad'o aa katele-katipa

31 Ele ééna ka, Yesus si paked'i néti kota Tirus,
kako lasi madhutu nebhe dhasi re kota Sidon.
Neti era eéena, rengu lasi taruu d'ai dano Galilea.
Heéia ra lasi asa rai éci dhu dénge canguru kota,
dhu ra biasa pangare na, ‘Dekapolis’. 32Etu ééna,
abhu dheéu éci dhu lii aad'o aa katele-katipa.
Angalai na lere réti ne asa Yesus. Ra manengi
sena ka Yesus tao ai mi ketu na, séna ka na ele.
33 Heia Yesus téke eele dhéu ae séra, kala'e mesa
Na dénge dheu eena. Yesus pamaso kacui-aai
Na asa ro'a dhilu dhéu eéna dua-dua. Ele eena
ka, Na tao ilu etu kacui-aai Na, ka Na g'ag'e he'o
dheu ne'e. 34 Heia Yesus ladhe asa dedha, Na
ére a'ae madhera, ka Na paredha, aku Néngu
na, “Efata.” (Sasoa na, “Bhoke ka!”)

35 Na peka dhoka semi eéna di, kabedhi laa,
dhilu dhéu eéna tadéngi denge. Sémi eéna
kahei, he'o dhu sakaa eéena, mako ka na padhai
lii denge.

36 Ele ééna ka, dua ra lasi asa era dhéu ae
sera. Ka Yesus kai si, aku Néngu na, “Nanene,
ee! Baku lolo dénge dhéu, peka na, Ja'a ka dhu
pa'‘ele dheu ne'e ne.” Masi ka Na kai si, te ngaa
dhéu se'e lasi lolo paléme d'ai mia-mia. 37 Dheu-
dhéu dhu tadengi lii lolo ééna, malaa bia. Ra
papeka isi-aanga ra, aku réengu na, “Dhéu ne'e,
dheu di, nga! Néngu tao pabe'a aa'i méu-meu.
Dheu katele bisa tadengi, aa dheu lii aad'o bisa
padhai lii.”

8

Lamatua Yesus panga'a epa riho dhéu
(Mateos 15:32-39)
1-3 Calod'o hari, dhéu ae mai kamue rare Yesus

neo nanene lii holo-nori Na. Dheéu séra telu lod'o
kéna étu era eéna denge Yesus. Néti eéna ka, gee

ra ele aa'i le. Héia Yesus paroa ana madhutu Na,
ka Na peka, “Ja'a rasa kasia dénge dheéu ae se'e.
Cahag'e mai néti rae kaj'éu, etu era ne'e d'ai telu
lod'o kéna, ka nganga'a réngu aad'o heka ciki sa.
Baku hia ra léepa dénge kabake manganga. Mage
dhoka ra mad'ea ho bébha étu j'ara.”

4 Ka ana madhutu Yesus séra dhaa, peka na,
“Ama. Era ne kaj'éu néti rae. Edhi panga'a tare
boe dhéu ae sémi ne'e!”

> Héia Yesus karei si, peka na, “Roti miu peri
bua era?”

Ka ra dhaa peka na, “Ama. Roti ji'i ate dhoka
pidhu bua di.”

6 Ropa nanene nare, heia Na pua dhéu ae
sera madhedi etu rai. Ka nare roti pidhu bua
sera, heia Na sabaj'a manengi makasi mi Ama
Lamatua. Sabaj'a nare, heia Na pamae roti pidhu
bua séra. Ka Na hia ana madhutu Na papala mi
dheéu aa'i-aa'i sera. 7 Réngu dénge i'a péri ngi'u
kahei. Ka Yesus sabaj'a hari manengi makasi.
Ele ¢éna ka, Na hia ana madhutu Na papala hari
mi dhéu ae seéra. 89 Dhéu aa'i-aa'i séra ele boe
d'ai épa riho sa. Ra ra'a toke bécu. Ra'a rare,
héia ana madhutu Yesus pakaboko nganga'a sisa,
ka ra ige pidhu soe hahake. Ele &éna ka, Yesus
pua dheu se lépa. 10 Ropa dheéu se lépa, Yesus
dénge ana madhutu Na ca'e koha paked'i asa rae
éci, ngara na Dalmanuta.

Dhéu Parisi neo pamanahu Yesus, ka ra
maneéngi tadha
(Mateos 16:1-4)

11 Lod'o Yesus si d'ai Dalmanuta, dhéu partei
Parisi peri-péri mai paraga dénge Yesus. Ra
tenge j'ara neo pamanahu Ne. Ra maneéengi, peka
na, “Ama. Pad'elo tadha malaa, séna ka j'aj'i
tadha, peka na, Eu tare'a-re'a abhu koasa néti
Ama Lamatua.”*

12 Heia Yesus ére a'ae madhera, ka Na dhaa si,
peka na, “Ladhe Ja'a madhutu lii padhai lii miu
ne, Ja'amanyasa! Nga tao ka miu manéngi tadha

< 8:11 Mateos 12:38, Lukas 11:16

malaa? Baku sémi eéna. Ja'a bisa tao tadha
malaa. Te ngaa Ja'a parluu boe pad'elo mi miu.”*

13 Heéia Yesus teke eele dhéu Parisi séra, la'e
hari asa dedha koha. Ka Na paked'i dénge ana

madhutu Na sera asa cabéka dano.

Yesus pasaned'e ho mage-mage dénge tatao

dhéu Parisi
(Mateos 16:5-12)

14 Ropa Yesus si d'ai talora dano, héia ana mad-
hutu Na sera heka saned'e kéna, na, réngu reti
boe nganga'a leo, dhoka roti cue di. 15> Tadéngi
ra ale roti, heia Yesus peka dénge si, aku Nengu
na, “Miu mage-mage ku! Baku leke pangaru
karehe neti dheu aae Herodes dénge dheu Parisi.
Pangaru réngu, sama sémi ragi dhu dhéu pakihu
tao roti.”*

16 Ra tadengi Na padhai lii semi ééna, ka ana
madhutu sera malaa. Ka ra papeka isi-aanga si,
peka na, “Mone heka nei, peka ngaa ne? Tao-tao
edhi teti boe roti, ka Na lii sémi eena.”

17 Te ngaa Yesus ne'a lii padhai rengu. Ka Na
peka, aku Néngu na, “Nga tao ka miu padhue
dhoka roti di! Miu me'a mere boe ngaa dhu
Ja'a peka na, do? Mema kahadhu miu kateme.
18 Miu medhi denge madha le, te ngaa mo'o boe
me'a! Eci ééna ka dénge miu meédhi méka. Miu
tadengi denge ro'a dhilu le, te ngaa mo'o boe
nanene. Eci ééna ka dénge miu tadéngi méka.
Miu bhelu le, do?* 19 Roti 1émi bua dhu Ja'a
pamae kore ka hia dhéu lémi riho séra ra'a, si?

% 8:12 Mateos 12:39, Lukas 11:29 * 8:15 Lukas 12:1 % 8:18
Yermia 5:21, Yeskial 12:2, Markus 4:12

Ca hari ni, miu pakaboko mere roti dhu risi séra
peri soe?”

Ka ra dhaa, aku réngu na, “Canguru dua soe,
Ama.”

20 Ka na karéi hari, aku Nengu na, “Miu
saned'e era lod'o Ja'a pamae kore roti peri bua
sera, ka hia dheu epa riho ra'a sa, do aad'o? Miu
pakaboko mere sisa peri soe hahake?”

Ka ra dhaa, na, “Pidhu, Ama.”

21 Heia Na peka, na, “Mema tare'a! Miu medhi
dénge madha le. Te ngaa, nga tao ka miu me'a
meka koasa Ja'a kapua néti mia?”

Yesus puri-pa'éle dhéu bédhu étu rae Betsaida

22 Ropa Yesus si d'ai rae Betsaida, dheu reti
dhéu bédhu éci mai asa Yesus. Ra manengi
sena ka Yesus pa'éle musi madha dheu bedhu
ne. 23 Ka Yesus kadhei nare kacui-aai dhéu ne,
ka dua ra lasi asa li'u rae. Ele eena ka, Yesus
sabhuu ilu mi musi madha dhéu ne, heia Na
g'ag'e. Ka Na karei, peka na, “Samia? Eu medhi
le, do dhae?”

24 Ka dheu eéna padoa ketu, ka na ladhe sa
g'ana-kariu, heia na dhaa, peka na, “Oo! Ja'a
kedhi dheu kako rango-rango era, nuka semi ana
aaj'u dhu kako.”

25 Heia Yesus caro hari kacui-aai Na ca teka mi
musi madha dheu ne'e. Ka na ladhe patae hari,
ho neo ne'a, na, musi madha na be'a le, do dhae.
Ne'e ne, heka nédhi denge meu kena. 26 Ka Yesus
pua na lepa, te ngaa pasaned'e ne, aku Néngu
na, “Eu lamu ka, te ngaa madhutu j'ara leo. Re
ia ka Betsaida.”

Petrus mangaku na, Yesus ééna, Kristus
(Mateos 16:13-20, Lukas 9:18-21)

27Ele ééna ka, Yesus si kako paléme rae-rae étu

Kaisarea Pilipi. Etu talora j'ara, Yesus karei ana
madhutu Na, peka na, “Madhutu lii lolo dheu,
na, Ja'a ne, cee?”

28 Ka ra dhaa, peka na, “Dhéu cahag'e peka, na,
Eu ne, Yohanis tuka sarani dhu madhe le, te ngaa
mamuri hari. Abhu cahag'e peka na, Eu ne, Elia,
ca dheu neti lii padhai Ama Lamatua uru sera.
Aa abhu cahag'e hari peka na, Ama ne, dhéu neti
lii padhai Ama Lamatua dhu leo.”#

29 Ka Yesus karei hari rengu, “Madhutu a'abhu
miu, Ja'a ne, cee?”

Petrus dhaa, peka na, “Ama ne, Kristus, dhu
Ama Lamatua paj'uj'u neti uru ka.”*

30 Heia Yesus pasaneéd'e si, aku Nengu na,
“Baku lolo mi cee-cee kahei, ee!”

Lamatua Yesus peka mema j'aj'éra dénge

mamadhe Na
(Mateos 16:21-28, Lukas 9:22-27)

31 Ele ééna ka, Yesus mulai peka dénge ana
madhutu Na séra, aku Nengu na, “Ja‘'a ne, Dheu
Rai-haha Tare'a-re'a. Beéli-caméd'a Ja'a abhu
j'aj'eéra ae titu kena, lula dheu heka-dheéu heka
Yahudi, kéetu agama Yahudi, denge mese agama
sera, aa'i-aa'l ra sémi rare boe Ja'a. Ho ééna na,

% 8:28 Markus 6:14-15, Lukas 9:7-8 * 8:29 Yohanis 6:68-69

ra pamadhe Ja'a, te ngaa d'ai caméd'a, na,” Ja'a
mamuri hari.”

32 Yesus peka boe dénge pahuni, heia Petrus
ere Ne asa karasa na, ka na kai, aku néngu na,
“Ama, baku padhai lii sémi eéna! Ja'a ko'o boe
dhéu tao Ama ku semi eena.”

33 Lii padhai lii Petrus éena, madhutu boe
dad'éi Ama Lamatua. Heia Yesus kabib'a, ka
ladhe asa ana madhutu dhu leo sera. Ka Na
nasa déenge Petrus, aku Nengu na, “Weh! Eéna
lii dhéu aae nidhu! Eu pakaj'éu néti ne'e!
Fu madhutu dhoka dad'éi dhéu rai-haha di.
Madhutu boe dad'ei Ama Lamatua!”

34Ele eéna ka, Yesus paroa dheu ae séra ho mai
pakaboko dénge ana madhutu Na. Ka Na aj'a si,
peka na, “Dheéu dhu neo madhutu Ja'a, hud'i taha
taruu beli-beli. Néengu hud'i teke eele dad'ei na,
ho madhutu dad'ei Lamatua di. Masi ka dheu
neo pamadhe ne, te ngaa néngu hud'i taha taruu
kahei, nuka semi dheu pasae aj'u palolo-palébha
nengu unu na ho la'e asa era ra pamadhe ne.*
35 Te dhéu dhu mamuri dhoka lalau ngi'u aae
na di, beli-cameéd'a mamuri néngu ele iie d'ara!
Te ngaa dheu dhu sadia madhe lula madhutu

* 8:31 Etu d'ara lii Yunani, ra ige mulai néti: deo ne'e (=1),
beli (=2), camed'a (=3), camed'a éci (=4). De lii Yunani tn tpitn
Nuépaq (tei tritei heimera) “etu lod'o ka télu”, sasoa na etu d'ara
lii Dhao, nuka “cameéd'a”. Saned'e, te Lamatua Yesus madhe léke
dénge hari Jumat (ige éci). Béli eéna, nuka hari Sabtu (ige dua),
Lamatua Yesus etu d'ara ro'a dhéu madhe. Cameéd'a, nuka hari
Migu (ige télu), Lamatua Yesus mamuri hari. De madhutu a'ige
lod'o étu d'ara lii Dhao, na, Nengu madhe dua meéda di, héia Na
mamuri hari. ¥ 8:34 Mateos 10:38, Lukas 9:23, 14:27

Ja'a, aa lula na peka-padhai j'ara mamuri Ama
Lamatua, beli-camed'a nengu abhu mamuri dhu
ma'ete boe dénge Ama Lamatua.* 36 Mi nanene,
ee! Ladhe eu abhu aa'i isi rai-haha ne, te
ngaa Ama Lamatua core eele éu, a'oto na ngaa?
37 Masi ka eu bau meti aa'i kakaja rai-haha ne,
te ngaa bisa boe pasilu denge samanga eu.

38 Saned'e paie! Dhéu etu rai-haha limuri ne,
bhelu-katub'a rupa-rupa. Réngu pusi-pahae boe

madhutu Ama Lamatua. De cee dhu makae mad-
hutu Ja'a, do makae madhutu lii holo-nori Ja'a,

beli-cameéd'a Ja'a makae kahei mangaku nengu
eétu madha Ama Lamatua. Te Ja'a, Dhéu Rai-haha
Tare'a-re'a ne, béli-caméd'a mai hari neti sorga,
palere denge ana pajuu Ama Lamatua sera. Ji'i
puru mai dénge dadedha Ama ku, heka dhéu
re'a meu kena, Ja'a ne cee.

1 Miu baku bheélu lii padhai lii Ja'a ne. Abhu
neti miu cahag'e dhu madhe meka, pe médhi
Ama Lamatua ned'u paredha denge koasa ka-
pai.”

Etu ledhe Lamatua Yesus leko-leo, aa médha-

papake Na pudhi kale'e
(Mateos 17:1-13, Lukas 9:28-36)

2 Ele ena lod'o, heia Yesus gale neti Petrus,
Yakobis, Yohanis, lasi asa ledhe eci dhu dhéu
pea boe. Ropa d'ai ledhe éena, rengu ladhe, na,
Yesus leko-leo. 3 Aa medha-papake Na pudhi
kale'e. Abhu méeka médha dhu pudhi sémi eéna

% 8:35 Mateos 10:39, Lukas 17:33, Yohanis 12:25

etu rai-haha ne. 4Cag'ag'a laa, rengu redhi Yesus
padhai lii denge Elia denge Musa.

5-6 Ka Petrus si madha'u bia. Heéia Petrus
malaa, ka na padhai lii ore leli. Heia na peka
denge Yesus, aku nengu na, “Amal! Edhi etu era
ne'e, be'a titu kena! Hua iia risi, ji'i tao paleo
telu bua, cue hia Ama, cue hia Musa, aa cue hari
hia Elia.”

7Neébhu boe ka, ra'i-liru puru mai sarimu nare
si. Heéia ra tadengi lii eci neti ra'i-liru éena, peka
na, “Mi nanene! Yesus ne, Ana pasue Ja'a. Miu
nanene paie Ne!”#

8 Ropa tadengi lii eéna, Petrus si laladhe
paléme, te ngaa rédhi heka dhéu leo étu éena.
Ate dhoka Yesus mesa Na.

9 Ele ééna ka, Yesus dénge ana madhutu Na
sera puru neti ledhe ééna. Ka Yesus Kkai si, peka
na, “Ngaa dhu miu medhi deo na, baku lolo
dénge dheéu éci sa. Ja'a, Dhéu Rai-haha Tare'a-
re'a ne, hud'i madhe uuru ku. Ho lod'o d'ai Ja'a
mamuri hari, na, miu heka lolo dénge dhéu leo
kena.”

10 Réngu teke pa'era lii moa éena etu d'ara
ra. Ra ale boe dénge dheu éci sa. Te ngaa
télu ra pakarei isi-aanga, “Na padhai lii ngaa ne,
peka na, ‘Néngu mamuri hari neti mamadhe’?
Tasamia, ee?”

11 Heia ra karei Ne, peka na, “Mese agama sera
peka na, ‘Elia hud'i mai uru ku, heka Kristus mai
kéna.’ Te ngaa madhutu Ama, tare'a, do aad'o?”#

% 9:7 2 Petrus 1:17-18, Mateos 3:17, Markus 1:11, Lukas 3:22
% 9:11 Meliaki 4:5, Mateos 11:14

12Heia Yesus dhaa, peka na, “Mema tare'a. Elia
hud'i mai uuru ku, ho bhoke j'ara hia Kristus,
dhéu dhu Ama Lamatua paj'uj'u karéi néti uru
ka. Te ngaa tasamia? Miu me'a meéka ngaa
dhu suri rare le etu d'ara Sasuri Mola-Méci Ama
Lamatua, lula-néti Dhéu Rai-haha Tare'a-re'a?
Dhu suri rare le, peka na, ladhe lod'o Na mai,
dhéu paj'era Ne, toke ra pamadhe Ne. 13 Neti
eéena ka, miu pasa paie dhilu miu! Elia mai le.
Te ngaa dheu paj'era ne madhutu dad'ei rengu.
Eéna léke dénge ngaa dhu baki-baki edhi séra
suri teke le karei neti uuru ka.”

. Lamatua Yesus puri-pa‘éle ana éci dhu nidhu
ao
(Mateos 17:14-21, Lukas 9:37-43)
14 Ropa Yesus denge ana madhutu Na, dhéu
télu séra, paraga hari dénge ana madhutu leo
sera, ka ladhe redhi dhéu ae pakaboko etu eéna.

Dhéu ae sera mai ho ra neo nanene ana madhutu
Yesus dhu leo sera pab'ala lii denge mese agama

etu eena. 15>Ropa dhéu ae séra ladhe redhi Yesus,
ka ra cag'ag'a, te réengu neo laa, na, Yesus etu
ledhe era. Heia ra rai mai soru Ne.

16 Heia Yesus kareéi si, peka na, “Miu pab'ala lii
ngaa na?”

17 Dheéu éci neti talora dhéu ae sera ara sa
madha, ka na dhaa, aku nengu na, “Ama, mu
nanene ku laa! Ja'a mai keti ana mone ja‘'a dhu
ped'a, ho Ama ku puri-pa‘ele ne. Nengu lii aad'o,
bisa boe padhai lii, lula nidhu tao ne. 18 Ladhe
nidhu maso asa d'ara ngi'u na, na hake ngi'u ana
ne mi rai. Ho héb'a na horo karaka, na na'e
ngutu na kico-kico séna. Ho ngi'u na patéku

semi aj'u. Ja'a manengi le ana madhutu Ama ku
babége eele nidhu éena. Te ngaa ra bisa boe.”

19 Ropa Na nanene nare, heia Yesus jéke si,
peka na, “Heh! Miu seli-kolane! Ja'a aj'a miu
pahari-pahari, te ngaa miu me'a boe ngaa-ngaa.
Miu parcaya éra boe mi Ja'al Ja'a mate miu
nebhu sange mia hari ku? Meti ana eéna asa
ne'e mai!” 20 Heia ra sa'u réti ana éena asa
madha Yesus. Te ngaa ropa nidhu ladhe nédhi
Yesus, na kalabhe ana ne mi rai, ka ana ne bébhe
kapod'e etu rai, aa héb'a na horo karaka.

21 Ka Yesus karei ama na, “Néngu semi ne'e ne,
peri lod'o kéna?”

Ka ama na dhaa, “Kareéi neti ana iiki ka mai.
22 Nidhu éena nebhu ae le neo pamadhe ana
ne'e. Na tule ne péri-peri hari kéna asa d'ara
ai, aa na pacene le kahei asa d'ara éi. De Ama
ku sue ja'a. Ladhe bisa, na, Ama puri-pa'‘ele ku
ana ja'ala.”

23 Yesus dhaa, peka na, “Nga tao ka eu peka na
‘ladhe bisa’? Ja'a bisa tao aa'i méu-meu, te ngaa
hud'i eu parcaya uuru ku!”

24 Neti eéna ka, mone éena dhaa denge oe
tangi, aku nengu na, “Ama, mema ja'a parcaya,
te ngaa pa'éra hari ku laleka ja'a ne'e!”

25 Ropa Yesus nedhi dhéu ae mai lingu, ka Na
paredha nidhu eena, aku néngu na, “Heh! Nidhu
bhelu! Kalua pakaj'eéu ka néti ana ne'e! Séna ka
na bisa tadéngi aa na padhai lii kahei. Eu baku
maso ia ka asa d'ara ana ne'e!”

26 Ropa nidhu tadengi lii Yesus, heia na
pakece. Ka na hake ana ne mi rai, ka na rebha-
réebha séne, heka nidhu kalua neéti d'ara ana



Markus 9:27 xlix Markus 9:31

eena kena. Ana eena kalau heka, nuka semi dhu
madhe le. Ka dhéu etu sera sa peka, aku rengu
na, “Waa! Ana ne madhe le!”

27 Te ngaa Yesus kepe kacui-aai ana ne, ka Na
paked'i ne. Héia na keéd'i denge ka.

28 Ele ééna ka, Yesus dénge ana madhutu Na,
teke eele era eéna, lasi dhuli ému cue. Etu ému
ééna, rengu mesa ra, ka ra karei Yesus, peka na,
“Ama! Nga tao ka ji'i bisa boe babéege eele nidhu
eéna?”

29 Heia Yesus peka dénge si, aku Nengu na, “Mi
nanene paie! Nidhu séra mema bhelu. De ladhe
miu manengi boe a'éra neti Lamatua, na, miu
bisa boe babege eele nidhu semi eena.”

Yesus peka mamadhe Néngu ca téka hari
(Mateos 17:22-23, Lukas 9:43-45)

30 Ele ka, Yesus denge ana madhutu Na teke
eele era eena, lasi taruu asa propensi Galilea.
Lod'o eena, Yesus d'ei boe dheu re'a Nengu etu
eena, 31lula Na neo aj'a ana madhutu Na di. Ka
Na lole dénge si, “Nebhu heka dhéu pahie eele
Ja'a dénge dhéu leo. Heia ra pamadhe Ja'a, Dhéu
Rai-haha Tare'a-re'a ne. Mema Ja'a madhe, te
ngaa d'ai camed'a, Ja'a mamuri hari.”*

* 9:31 Etu d'ara lii Yunani, ra ige mulai neti: deo ne'e (=1),
beli (=2), camed'a (=3), camed'a éci (=4). De lii Yunani ) tpitn
Nuépaq (tei tritei heimera) “étu lod'o ka télu”, sasoa na étu d'ara
lii Dhao, nuka “camed'a”. Saned'e, te Lamatua Yesus madhe léke
dénge hari Jumat (ige éci). Béli eéna, nuka hari Sabtu (ige dua),
Lamatua Yesus etu d'ara ro'a dheu madhe. Caméd'a, nuka hari
Migu (ige télu), Lamatua Yesus mamuri hari. De madhutu a'ige
lod'o étu d'ara lii Dhao, na, Nengu madhe dua meéda di, héia Na
mamuri hari.

32 Yesus padhai lii semi eéna, te ngaa ana
madhutu Na séra malaa. Rengu bani heka kareéi
sasoa lii padhai lii Nengu.

Ana madhutu Yesus pasisu cee dhu kapai risi
(Mateos 18:1-5, Lukas 9:46-48)

33 Fle ééna Kka, Yesus si lasi d'ai Kapernaum.
Ropa ra maso asa d'ara emu éci, Yesus karei
si, peka na, “Deo na miu pasisu ngaa etu talora
j'ara?”

34 Eci sa bani boe dhaa, lula étu talora j'ara deo
na, rengu ako pasala d'ara, néti ra pasisu, cee ka
dhu kapai risi étu talora réngu.*

35 Heia Yesus madhedi, ka Na holo si, peka
na, “Cee dhu neo j'aj'i dhéu kapai, mamuri
néngu hud'i sama sémi dhéu haha dhu lalau-
lalo'o dheu.”#

36 Ele eena ka, Yesus sa'u nare ana iiki eci, ka
la'e asa talora réngu aa'i-aa'i ra. Heia Na peka,
aku Nengu na, 37 “Dheu dhu madhutu Ja'a, ho
na lalau-lalo'o dhéu sémi ana iiki ne, €éna sama
semi nengu lalau-lalo'o Ja'a kahei. Aa nengu
lalau-lalo'o Ama ku kahéi, dhu pua Ja'a mai asa
rai-haha ne.”#

Cee dhu lab'a boe édhi, néengu dhéu edhi
(Lukas 9:49-50)
38 Ele ééna ka, ana madhutu Yesus dhu ngara
na Yohanis, peka na, “Ama! Ca téka ji'i ngédhi
ca dheu pake kolongara Ama ku, ho na babége

% 9:34 Lukas 22:24 ¥ 9:35 Mateos 20:26-27, 23:11, Markus
10:43-44, Lukas 22:26 % 9:37 Mateos 10:40, Lukas 10:16,
Yohanis 13:20

eele nidhu. Te ngaa ji'i kai ne, lula nengu dheu

edhi boe.” . _
39 Te ngaa Yesus dhaa, aku Néngu na, “Baku mi

kai ne! Te dhéu dhu pake kolongara Ja'a, ho na
tao tadha malaa, nengu pa'ele iie boe kolongara
Ja'a. 40 Ladhe néngu palab'a boe dénge édhi,
nengu na dhéu edhi.* 41 De mi saned'e paie!
Ladhe abhu dheu ne'a, na, miu madhutu Kristus,
ka na soru-bara miu, tatu Ama Lamatua bhelu
boe rui-j'aj'éra néngu. Masi ka dhéu dhu hia miu
éi iia ca galaa eéna ka, Ama Lamatua bhelu boe
tatao nengu eena.”«

Baku karihu dénge sasala!
(Mateos 18:6-9, Lukas 17:1-2)

42 Fle ééna Kka, Yesus padhai lii hari denge ra,
peka na, “Mage-mage, ladhe abhu dheu dhu tao
ana iiki eci kako sala j'ara, toke ana ne parcaya
heka Ja'a! Be'a risi hia dhéu ééna, rare hadhu
aae cue,T ho éki mi ladha goro ne, ho pacéne ne

asa talora dhasi. o
43 Ladhe eu tao sala pake kacui-aai éu, na, poro

eele ne. Te be'a risi éu maso sorga denge kacui-

aai_cabéka di. Baku d'ai ra_core éu asa d'ara
ai heo robhe-robhe dénge kacui-aai kateme.*

44 [Naraka éena, mema era j'aj'éra. Ai na
madhe boe. Sémi eéna kahei, éru-éru kamoke
dénge ra'a taruu ngaa-ngaa dhu héu etu ééna.J]+
45 Ladhe éu tao sala pake haga éu, na, poro eele

% 9:40 Mateos 12:30, Lukas 11:23 ¥ 9:41 Mateos 10:42 WL 9:42
Alkitab lii Yunani suri, peka na, ‘hadhu gili’ dhu ra pake mol are

gandum. % 9:43 Mateos5:30 + 9:44 Etu d'ara sasuri Markus
lii Yunani asli dhu uru-uru teka, suri boe ayat ne.

ne. Te be'arisi eu maso sorga denge haga cabéka

di. Baku d'ai ra core éu asa d'ara ai heo robhe-
robhe dénge haga kateme. 46 [Naraka eééna,

mema era j'aj'éra. Ai na madhe boe. Semi éena
kahei, eru-eru kamoke denge ra'a taruu ngaa-

ngaa dhu héu étu ééna.]S 47 Ladhe éu tao sala
pake musi madha eu, na, ed'o eele ne. Te be'a
risi éu maso sorga denge musi madha cabéka di.

Baku d'aira core eu asa d'ara ai heo robhe-robhe
dénge musi madha kateme.=

48 ‘Naraka eéna, mema era j'aj'era.
Ai na, madhe boe.
Semi eéna kahei, eru-eru kamoke denge ra'a
taruu ngaa-ngaa dhu héu étu eéna.’»

49 A'aj'a Ja'a ne, mema bia. De ladhe cee dhu
madhutu Ja'a, néengu hud'i taha taruu, sémi dhéeu
dhu neo paga sisi hud'i masi uuru ku, séna ka sisi
paga eena taha nebhu.

50 Masi mema be'a. Edhi pake ho paséro
nganga'a. Te ngaa ladhe masi séro heka, guna
na ngaa? Dhoka bhori eele di. Miu hud'i j'aj'i
semi masi kaheéi, séna ka mamuri pasue dénge
dhéu leo aa'i-aa'i.

De mi pasisu ia ka, peka na, cee ka dhu kapai,
aa cee ka dhu ana iiki.”#

10

Dheéu Parisi tenge j'ara ho neo pamanahu
Lamatua Yesus lula-neti pa'ia-pa’ela
(Mateos 19:1-12, Lukas 16:18)

§ 9:46 Etu d'ara sasuri Markus lii Yunani asli dhu uru-uru téka,
suri boe ayat ne. ¥ 9:47 Mateos 5:29 % 9:48 Yesaya 66:24
% 9:50 Mateos 5:13, Lukas 14:34-35



Markus 10:1 liii Markus 10:10

1Ele ééna ka, Yesus si lasi asa propensi Yudea
denge era-era etu cabeka dhimu loko Yarden.
Etu mia-mia, dhéu ae mai lingu rare Yesus. Heia
Na aj'a si, semi biasa.

2 Dhéu Parisi péri-peri mai neo pamanahu
Ne. Ra karei Ne semi ne'e ka, “Madhutu a'abhu
agama edhi, ladhe mone dhu denge le d'ara
ému, bisa pa'ia hari, do aad'o?”

3Yesus dhaa, peka na, “Miu saned'e, do? Atora

dhéu emu-kamali dhu Musa hia edhi uru éena,
tasamia?” ) .
4 Ra dhaa, peka na, “Nanori Musa peka, dhéu

bisa pa'ia-pa'ela, sad'i dhéu mone tao uru ku
sasuri pa'ia denge dhéu ému na.”*
> Heia Yesus b'ala si, peka na, “Nanene, ee!
Musa suri semi ééna, lula miu ketu hadhu.
6 Baku bhelu lii lolo dhu uru téka, lod'o Lamatua
paj'aj'i dedha-liru dénge rai-haha! Dhu suri
teke, peka na,
‘Ama Lamatua paj'aj'i dhéu rai-haha, mone
denge bheni.=
7Neti ééna ka, dheu mone téke eele ina-ama
na,
ho mamuri d'ara éci denge dhéu emu
na,
8 sena ka dua ra j'aj'i mi eci.’»
9 Ladhe Lamatua pa'éci le rengu dua ra, dhéu
rai-haha baku paceri eele si!”

10 Ele ééna ka, Yesus dénge ana madhutu Na

lasi mesa ra asa d'ara ému cue. Etu ééna, réngu
karéi Ne lii aj'a deo sa.

% 10:4 Lole Hari J'ara-j'ara Mamuri 24:1-4, Mateos 5:31 ¥ 10:6
Lii Lolo dhu Uru Téka 1:27, 5:2 % 10:8 Lii Lolo dhu Uru Téka
2:24

11 Yesus dhaa, peka na, “Dhéu mone cee dhu
ia eele dhéu emu na, ho na madhedi hari dénge
dhéu bheéni leo, néngu bersina. 12 Eci ééna Kka,
denge dheu bhéni. Ladhe néngu ia eele dheu
emu na, ho na leo hari déenge mone leo, néngu
bersina kahei.”*

Lamatua Yesus hia lii méngi-nale mi ana iiki
(Mateos 19:13-15, Lukas 18:15-17)

13 Ca téka, dheéu reti ana-ana rengu asa Yesus.

Ra maneéngi sena ka Yesus sabaj'a hia si, ho hia

lii méngi-nale. Te ngaa ana madhutu Yesus kai

dhéu sera. o
14 Yesus ladhe nédhi sémi ééna, ka Na nasa
denge ana madhutu Na séra, aku Néngu na,

“Hud'i laa ana iiki sera mai asa Ja'a. Baku magee
si. Te dhéu sémi sera ka dhu j'aj'i dhéu unu Ama
Lamatua. 15 Miu saned'e paie! Dhéu cee dhu
neo mai asa katanga-madha Lamatua, d'ara na
kateme hud'i d'éi paraga dénge Ne, eci ééna ka
ana iiki dhu d'ara d'éi paraga dénge ina-ama ra.
Ladhe semi boe eéna, réngu bisa boe j'aj'i dheu
unu Ama Lamatua.”® 16 Ele ééna ka, Yesus liku
nare ana iiki se, ka Na tao kacui-aai Na mi dedha
ketu ana iiki se eci-eci, ho Na hia si lii mamengi.

Dhéu kaja tenge j'ara ho mamuri taruu dénge

Ama Lamatua
(Mateos 19:16-30, Lukas 18:18-30)

17 Ropa Yesus si neo paked'i, dheu kaja eci rai
mai neo paraga denge Ne. Héia na pacud'u etu
madha Yesus, ka na karei Ne, aku néengu na,
“Ama mese dhu hua iia! Ja'a neo kareéi ciki. Ja'a

% 10:12 Mateos 5:32, 1 Korintus 7:10-11 ¥ 10:15 Mateos 18:3

tao tasamia, séna ka ja'a ke'a tare'a-re'a, na, ja'a
ne maso sorga ho mamuri taruu pa'eci dénge
Ama Lamatua?”

18 Heia Yesus dhaa, peka na, “Nga tao ka eu ne
peka na, Ja'a ne ‘hua iia’? Dheu rai-haha ne eci
sa dhu hua iia boe. Dhoka Ama Lamatua di dhu
hua iia. 19 Eu me'a le, lii paredha Ama Lamatua
sera neti uru ka, dhu peka na:

‘Baku pamadhe dheu;

Baku tao j'ara makae dénge dhéu dhu dhéu
ému-kamali boe éu;

Baku mana'u;

Baku j'aj'i sakasii kapod'e-kabeli;

Baku monya ho parame more medha-
panyau dheu;

Aa pakab'ua ina-ama éu.’”#

20 Dheu eena dhaa, peka na, “Tare'a, Ama
Mese! Neti ana ngeru ka mai, ja'a madhutu le
lii paredha sera aa'i-aa'i si.”

21 Yesus rasa kasia denge dhéu ne'e, heia Na
peka, “Tare'a! Te ngaa j'ara éci era. Lépa ka asa
emu eu, lamu pahia aa'i su'i-kakaja eu. Kab'ua
na lamu pala-bagi mi dhéu dhu unu boe ngaa-
ngaa. Ele ééna, heka mai kéna, ho madhutu Ja'a.
Pe béli-camed'a Lamatua pala-bagi hia éu hari
kakaja-sasu'i dhu leo étu sorga.”

22 Ropa dheu ne tadengi nare lii padhai lii
Yesus éena, d'ara na laho mae-mae. La'e ka emu
dénge d'ara dhu péd'a bia, lula néngu dhéu kaja
tare'a.

% 10:19 Kalua néti Masir 20:12-16, Lole Hari J'ara-j'ara Mamuri
5:16-20

23 Heia Yesus ladhe la'e-mai, aa peka denge
ana madhutu Na séra, aku Nengu na, “Mi
nanene! Dheu kaja carui titu kéena maso sorga!”

24 Ropa tadéngi rare lii padhai lii Yesus eéna,
ana madhutu Na bingu. Ka Yesus tuhu hari lii
padhai Na, “Mi nanene paie! Mema carui ladhe
dheu neo j'aj'i dhéu unu Ama Lamatua. Baku
ngee eéna mud'a! 25 Dheéu kaja maso sorga ho
j'aj'i dhéu unu Ama Lamatua, sama carui denge
badha onta ci'u dhu kapai maso asa oka na re
ro'a j'aj'au.”

26 LLii padhai lii Yesus ne asa pamalaa dheu se'e
aa'i-aa'i si. Ka ra pakareéi, peka na, “Ladhe tare'a
semi eéna, cee ka dhu bisa abhu mamuri denge

Ama Lamatua?” L
27 Ka Yesus ladhe si eci-eci, heia Na peka, aku

Neéngu na, “Madhutu dheu rai-haha, na, carui. Te
ngaa baku bhelu, madhutu Ama Lamatua, aa'i-
aa'l bisa j'aj'i.”

28 Fle ééna ka, Petrus padhai lii, peka na, “Ama,
ji'l teke eele le ngaa-ngaa dhu j'aj'i unu ji'i, ho
madhutu Eu. De ji'i abhu bab'ala na ngaa?”

29-30 Ka Yesus dhaa, peka na, “Ja'a neo peka
déenge miu sémi ne'e: dhéu dhu madhutu Ja'a,
aa teke eele ina-ama na, a'ari na, ana-epu na,
oka-tedhe na, sasab'a-la'a na, denge isi emu
aa'i-aa'i, ho la'e peka-padhai Lii Lolo Be'a Ama
Lamatua mi dhéu etu mia-mia, lepa loo limuri,
nengu abhu hari ngaa-ngaa séra, d'ai cangasu
hari. Aa'i-aa'i dhu nengu teke eele séra, ééna
na néngu abhu risi hari. Aa néngu abhu j'aj'éra
kahei, lula madhutu Ja'a. Te ngaa ladhe d'ai
lod'o ele rai-haha ne, néngu mamuri taruu

pa‘éci denge Ama Lamatua. Bab'ala néngu,
semi eéna ka. 31 Saned'e paie! Dhéu dhu
padedha iisi, madhutu ngangee Ama Lamatua,
limuri mai nengu j'aj'i dhéu haha d'ai seli. Te
ngaa dhéu dhu ngee, na, néngu dhéu haha dj,
madhutu ngangee Ama Lamatua, limuri mai
néngu j'aj'i dheu kapai.”*

Ne'e ka télu hari kéena Yesus lole mamadhe Na
(Mateos 20:17-19, Lukas 18:31-34)

32 Lod'o eéna, Yesus dénge ana madhutu Na

lasi asa kota Yerusalem. Yesus kako uuru. Ana
madhutu Na dhéu canguru dua dénge dheéu leo

dhu kako pa'éci madhutu Ne re limuri. Réngu
saned'e lii padhai dhu Yesus peka denge réngu
uru eena, peka na, dhéu neo pamadhe Ne etu
Yerusalem. Neti eena ka, rengu bingu denge
madha'u. Heéia Yesus paroa nare ana mad-
hutu Na séra mesa ra, ho Na peka hari dénge
rengu dheu neo tao ngaa mi dedha Nengu etu
Yerusalem. 33 Yesus peka denge si, “Mi nanene!

Edhi neo lati asa Yerusalem. Ja'a ne, Dheu Rai-

haha Tare'a-re'a. Etu néi, dhéu neo pahie eele
Ja'a asa ketu agama Yahudi denge mese agama

sera. Ele ééna, ra uku-ked'i pamadhe Ja'a. Ra
tule eele Ja'a asa dheu leo dhu tadhe boe Ama

Lamatua. 34 Ele ééna ka, ra padhai lii pamakae
Ja'a. Ra paru'e ilu mi Ja'a. Aa ra dhedhe pamae

iisi Ja'a. Ele ééna, heka ra pamadhe Ja'a kéna.

< 10:31 Mateos 20:16, Lukas 13:30

Mema Ja'a madhe tare'a. Te ngaa d'ai cameéda,
Ja'a mamuri hari.”*

Yakobis dénge Yohanis manéngi ho j'aj'i dhéu
kapai
(Mateos 20:20-28)

35 Ele ééna ka, ana Sabadeus, nuka Yakobis
denge Yohanis, mai asa Yesus. Ka ra manéngi,
peka na, “Ama mese! Ji'i neo padhai lii dénge
Ama ciki.”

36 Ka Yesus karei si, “Miu neo ngaa?”

37 Ra dhaa, peka na, “Semi ne'e, Ama!
Béli-camed'a, ladhe Ama med'u paredha, ji'i
manengi Ama pamadhedi ji'i dua mi, eci re
sebhe g'ana, éci hari re kariu, sena ka ji'i
paredha hei.”

38 Yesus dhaa, peka na, “Miu dua mi se me'a
boe lii manéngi miu éena. Eéna na, Ja'a abhu
j'aj'éra ae. De tasamia? Miu ngee, na, miu se
bisa pasae j'aj'era déenge Ja'a toke madhe, do?”=

39 Ka ra dhaa, peka na, “Ji'i bisa, Ama!”

Ka Yesus b'ala, peka na, “Mema, éeéna na, miu
pasae j'aj'era kahei, sama semi Ja'a. 40 Te ngaa
cee dhu madheédi re sebhe g'ana, do sebhe kariu

* 10:34 FEtu d'ara lii Yunani, ra ige mulai neéti: deo ne'e (=1),
beli (=2), camed'a (=3), camed'a éci (=4). De lii Yunani tn tpitn
Nuépaq (tei tritei heimera) “étu lod'o ka télu”, sasoa na étu d'ara
lii Dhao, nuka “cameéd'a”. Saned'e, te Lamatua Yesus madhe léke
dénge hari Jumat (ige éci). Béli eéna, nuka hari Sabtu (ige dua),
Lamatua Yesus etu d'ara ro'a dhéu madhe. Cameéd'a, nuka hari
Migu (ige télu), Lamatua Yesus mamuri hari. De madhutu a'ige
lod'o étu d'ara lii Dhao, na, Nengu madhe dua meéda di, héia Na
mamuri hari. ¥ 10:38 Lukas 12:50

Ja'a, ééna hak Ja'a aad'o. Te dhu hak ka Ama
Lamatua dhu pama'éte mema le, na, cee-cee ka
dhu madhédi etu era séra.”

41 Ropa ana madhutu dhu leo séra tadengi lii
manengi Yakobis denge Yohanis semi eéena, ka
ra nasa bia. 42 Heia Yesus paroa aa'i-aa'i si, ka
Na peka, aku Néngu na, “Miu me'a le, sina ma?
Dhéu-dhéu kapai dhu red'u paredha j'eli ana
kabarai séna ka réngu bisa boe kalau-karéto.
Dhéu kapai kabarai dhu tadhe boe Lamatua hia
paredha risi eele, ka ana kabarai bisa heka doa
kétu. 43 Te ngaa miu baku tao semi ééna! Neti
talora miu, cee dhu neo j'aj'i dheu kapai, nengu
hud'i j'aj'i ku ana pua-paleha ho lalau dhéu leo.»
44 Cee dhu neo j'aj'i dhéu kapai, néngu hud'i tao
ngi'u na sama sémi enu.* 45 Ja'a ne, Dhéu Rai-
haha Tare'a-re'a. Ja'a mai hia boe dheu lalau-
lalo'o Ja'a. Te ngaa Ja'a mai ho lalau-lalo'o dhéu
ae, denge hia mamuri Ja'a ho sui kore dhéu ae
neti koasa sasala-sasigo rengu.”

Lamatua Yesus puri-pa'‘éle dhéu bédhu éci étu
Jeriko
(Mateos 20:29-34, Lukas 18:35-43)

46 Yesus denge ana madhutu Na, déenge dheu
ae titu kéna kako lasi kota Jeriko. Ropa réngu
neo kako taruu, dheu beédhu eci madhedi etu
sebhe j'ara, na kanata ai ho manengi ngaa-ngaa
neti dhéu dhu kako re éena. Ngara na Bartimeos,
ana néti Timeos. 47 Ropa na tadéngi dhéu dhu
kako mai sera, Yesus neti rae Nasaret na kahei,

% 10:43 Lukas 22:25-26 % 10:44 Mateos 23:11, Markus 9:35,
Lukas 22:26

ka na rodhe, peka na, “Yesus! Ana-épu Daud, ee!
Ji'i mate Eu nébhu ae le! Sue ku ja'a laa!”

48 Ropa ra nanene lii rodhe na, héia dheéu sera
jeke ne, aku réngu na, “Eu mau-mau ku laa!”

Te ngaa na rodhe asa aae, peka na, “Yesus!
Ana-epu Daud, ee! Sue ku ja'a laa!”

49 Heia Yesus titu taha, ka Na peka, “Meti ku
na mai sa ne'e!”

Ka ra lasi peka denge dheu béedhu eéna, peka
na, “Eu mau-mau ka laa! Te Ama mese paroa eu
nei. De mai lati ka!”

50 Ropa nanene nare, ka Bartimeos péci eele
sig'i kalolo na, héia na ked'i titu la'e paraga
denge Yesus.

51 Ka Yesus kareéi ne, peka na, “Eu parluu
ngaa?”

Dheu bédhu ne dhaa, aku néngu na, “Ama, ee!
Ja'a manengi ho ja'a bisa kedhi.”

52Yesus peka hari dénge ne, “Lula éu parcaya,
Ja'a bisa tao paie musi madha éu. Ne'e ne kahéi
musi madha eu ele dénge! De lamu ka!”

Ka musi madha Bartimeos éle dénge. Ele ka
la'e madhutu Yesus.

11

Yesus si maso Yerusalem, ka dhéu ae koa-kio
Ne sémi dheéu kapai éci

(Mateos 21:1-11, Lukas 19:28-40, Yohanis
12:12-19)

1 Ropa ra detu dénge kota Yerusalem, ka ra
dhuli uuru dua rae, ngara na Betfage denge

Betania, étu sebhe ledhe Saitun.* Etu ééna,
Yesus si mate ciki oo'e di. Ka Na pua ana
madhutu Na dheu dua lasi uuru. 2 Na pua si,
peka na, “Miu dua mi lami uuru asa d'ara rae
nei. Ropa miu maso lami, miu medhi ana badha
keled'ei ci'u, dhu ra éki étu eena, dhu dhéu dhae
manya'e meka. Lami ho lécu eele dhari a'éeki na,
ho ére meti mai asa ne'e. 3 Te ngaa ladhe dhéu
karei miu, ‘Nga tao ka miu ére meti ana keled'ei
ne?’ Mi peka denge si, ‘Lamatua ji'i neo pake ne.
Ladhe pake nare, na, Na hia hari mai.’”

4 Ele ééna ka, ana madhutu Na dhéu dua séra
lasi, ka redhi ana keled'ei ci'u dhu eki téke etu
madha ému cue étu sebhe j'ara. Ra lécu eele
dhari eki na, ka ra ére réti mai. 5 Ka dheu-dheu
dhu titu etu eéna, peka na, “We! Nga tao ka miu
pakako meti keled'ei dheu?”

6 Ka ra dhaa, peka na, “Lamatua ji'i neo pake
ne. Ho ladhe Na pake nare, na, ji'i ngeti hari
mai.” Ka dhéu séra soro téke si lasi pakako réti

ana keled'ei ééna. 7 Heia ra reti ana keled'ei
ééna asa Yesus. Ka ra heéle sig'i-kalolo réngu mi

dedha keled'ei, ka Yesus manya'e.

8 Ropa oe maso d'ara kota, ka dhéu ae rare
sig'i-kalolo, ka ra héle mi dedha j'ara oka-hoo.
Dhéu cahag'e lasi para réu palamT étu sebhe
j'ara, ho ra tao mi talora j'ara oka-hoo. Tatao

* . \ s .
11:1 Ra pangare ledhe na, ‘Saitun’, lula étu eééna abhu aj'u

saitun ae dhu ra pacéli hua ne, ho rare éi ményi. Ledhe Saitun

eena, ele boe kaj'éu nengu ca kilometer neti kota Yerusalem.

T 11:8 Sasuri Markus dhu uuru téka, peka na, ‘dadana-dadana’.

Te ngaa neti sasuri Yohanis 12:13, édhi te'a, na, réu palam. Palam
ne'e, oe sémi nyiu sa, do aad'o na heényi.

semi ééna na, sama sémi tadha eci dhu peka na,
réngu pakab'ua Yesus. 9 Dheéu cahag'e kako uru
etu madha Yesus; aa cahag'e kako limuri. Ka ra
pa'‘oo, peka na,
“Hosana! Mai ti koa-kio kolongara Ama
Lamatua!f
Lamatua hia berkat mi dheu dhu mai pake
kolongara Na,
lula Ama Lamatua hia Ne mai!®
10 Hosana! Mai ti koa-kio kolongara Ama
Lamatua!
Lula Lamatua neo paked'li hari paredha
dheéu aae Daud!
Hosana! Mai ti koa-kio kolongara Ama Lamatua!
Lula Lamatua madhedi ned'u paredha etu
era dedha risi eele!”

11 Ropa ra d'ai d'ara kota, ka Yesus si maso asa
madha Emu Kapua Manéngi-Mangaj'i. Ka Yesus
ladhe paléme era Emu ééna. Te ngaa, lula lod'o
nihia ae le, ka ra lépa hari asa rae Betania.

Lamatua Yesus pua aj'u éci ho baku hua
(Mateos 21:18-19)

12 Asa béli mad'ae aae éena, ka réngu kalua
neti Betania lasi asa Yerusalem. D'ai talora j'ara
ka Yesus manganga. 13 Ka Na ladhe nedhi ana
aaj'u eci etu sebhe j'ara. Hua aj'u na, dhu dheu

i 11:9 Lii rengu peka na ‘Hosana’, sasoa na, sémi ne'e ka,
‘mera-milu dénge karej'e-karae’. Lii ne'e, biasa ra pake ho
koa-kio Ama Lamatua. * 11:9 Lii Sod'a Koa-Kio 118:26

ra'a.§ Yesus la'e padétu ho neo ne'a aj'u na, hua
do aad'o. Na ladhe aj'u éena hua boe cue sa. Te

mema d'ai meka héru hua. Reu heka mare kéna.
14 Ka Yesus peka mi aj'u ééna, “Lula éu hia boe

Ja'a hua, mulai ti deo ne'e, éu bisa heka hia hua
eu asa dheu leo!”

Ana madhutu Yesus séra tadengi Na padhai lii
dénge nasa sémi éena.

Lamatua Yesus maso asa Emu Kapua
Maneéngi-Mangaj'i, ka Na pa'ele iie era pahia-
pahéli

(Mateos 21:12-17, Lukas 19:45-48, Yohanis
2:13-22)

15 Yesus si kako taruu asa Yerusalem, d'ai
nei ka Yesus maso asa Emu Kapua Manéngi-
Mangaj'i. Etu madha Emu ééna, dhéu tao pasa
ho ra pahia koro j'aha dhu biasa dheu pake tao
korban ho ra sabaj'a. Ropa Yesus nédhi semi

eéna, ka Na laleta si asa li'u. Na tule eele mei
dhu ra pake ho pasilu doi séra, aa Na tule paguri

eele bagu dhu ra pake pahia manu-bhui sa. 16 Ka
Yesus kai si aa'i-aa'i ra, séna }<a ra reti ia ka
medha réngu re d'ara madha Emu eéna. 17 Ka
Na aj'a si, peka na, “Miu me'a le lii dhu dheu
neti lii padhai Ama Lamatua suri teke le, peka
na: ‘Ja‘'a tao emu ne'e, séna ka suku aa'i-aa'i mai

§ 11:13 Lii Idhonesia pekana, ‘aj'u ara’, néti lii Yunani dhu peka
na, sukei. Te ngaa Alkitab peka aj'u éci etu nei, dhu dhéu ra'a
hua na. Etu Idhonesia béka dhimu, dhéu ra'a boe hua aj'u ‘ara’.
De aj'u ara etu Alkitab leko-leo denge aj'u ara etu ne'e.

sabaj'a etu ne'e” Te ngaa miu tao Emu ne j'aj'i
era pakaboko dhéeu parapo.”*
18 Ropa ketu agama Yahudi dénge mese agama

sera re'a rare tatao Yesus semi eéna, ka ra nasa
denge Ne. Ka ra tenge j'ara ho neo pamadhe

Ne. Te ngaa ra madha'u, lula dhéu ae dhu d'éi lii

holo-nori Yesus. . L
19 D'ara lod'o céna sa, Yesus si kalua hari neti
kota Yerusalem lépa lasi j'unu asa rae Betania.

Ladhe miu parcaya denge d'ara kateme, Ama
Lamatua dhaa lii manéngi miu
(Mateos 21:20-22)

20-21 Beli mad'ae eena Yesus si lasi harl asa
Yerusalem. D'ai talora j'ara, ka ra redhi aj'u dhu

Yesus padhai lii med'a na. Ka ana madhutu Yesus
sera malaa, lula rengu redhi aj'u ééna mango le
d'ai amo. Heia Petrus saned'e lii padhai lii Yesus
med'a na. Ka na peka na, “Ama! Ladhe ku! Aj'u
dhu Ama dhoo med'a na, madhe le!”

22 Yesus dhaa, peka na, “Tare'a, we! Sad'i miu
parcaya Ama Lamatua sémi eéna, na, j'aj'i kaheéi.
23 Ladhe miu parcaya dénge d'ara kateme, miu
bisa pua ledhe hia na pidha asa d'ara dhasi.
Pe Lamatua pidha eele ledhe eéna, sad'i miu
baku parcaya dénge d'ara cabéka. Miu parcaya
mi Ama Lamatua, hud'i dénge d'ara kateme
ku.* 24 Baku bhelu! Sad'i miu parcaya denge
d'ara kateme, ngaa dhu miu maneéngi, tatu Ama
Lamatua bisa hia miu. 25 Ladhe dheu éci sabaj'a,
aa te ngaa na teka d'ara era denge dheu leo,
néngu hud'i la'e pabe'a uuru ku dénge dheu

% 11:17 Yesaya 56:7, Yermia 7:11 % 11:23 Mateos 17:20, 1
Korintus 13:2

eéna. Ladhe miu tao sémi eéna, Ama miu etu
sorga heka saku eele sasala miu kéna. 26 [Ladhe
abhu neti miu dhu téka d'ara denge dhéu, ho
mo'o boe hia abho, na, tatu Ama miu etu sorga

no'o boe pabhélu eele sasala miu kahei.”]* ¢

Ra pakareéi hak Lamatua Yesus
(Mateos 21:23-27, Lukas 20:1-8)

27 Ele ééna ka, Yesus si lasi taruu. Ropa d'ai
Yerusalem, ka ra maso hari asa Emu Kapua
Manéngi-Mangaj'i. Ropa maso asa madha Emu
éena, kétu agama Yahudi, mese agama, denge
dheu heka-dheu heka Yahudi séra mai, 28 ka ra
karéi Yesus, peka na, “Cee ka dhu pua éu mai tao

maruru étu ne'e med'a na? Cee ka hia éu hak!”
29 Te ngaa Yesus ne'a, na, réngu neo tenge j'ara

ho pamanahu Ne. Ka Na b'ala si, peka na, “Ja'a
neo karei miu kahei. Miu dhaa uuru ku Ja'a,
heka Ja'a dhaa miu kena. 30Ja'a neo karei miu
semi ne'e: miu aa'i-aa'i mi tadhe Yohanis, tuka
sarani eéna, sina ma? Cee ka dhu pua néngu la'e
sarani dhéu? Lamatua do, dheu rai-haha?”

31 Ra pajiko la'e-mai, ka ra padhue, peka na,
“Eea! Nara edhi le! Ladhe édhi dhaa, peka
na, ‘Ama Lamatua ka dhu pua Yohanis,” na b'ala
hari, peka na, ‘Nga tao ka miu parcaya boe
Yohanis!” 32Te ngaa edhi bisa boe peka kahei, na,
‘Dheu rai-haha dhu pua ne.’ Te aad'o na, dhéeu ae
tao denge edhi. Lula dhéu ae parcaya, Yohanis
eena, dheu neti lii padhai Ama Lamatua.”

33 Ka ra dhaa, peka na, “Ji'i nge'a boe!”

* 11:26 Sasuri lii Yunani dhu asli dhu uru téka, suri boe ayat
26. % 11:26 Mateos 6:14-15

Ka Yesus dhaa hari si, peka na, “Ladhe sémi
éena, Ja'a ko'o boe peka kahei, cee ka dhu pua
]’ala.”

12

Lii pakasame lula-néti dhéu sab'a oka anggor
(Mateos 21:33-46, Lukas 20:9-19)

1 Ele ka, Yesus padhai lii hari dénge ketu
agama Yahudi, mese agama, dénge dhéu heka-
dhéu heka ad'a Yahudi séra. Ka Na lole pake
lii upama éci, peka na, “Dhéu éci la'e tao oka
ho neo sela anggor etu dedha rai na. Ka na
tao tedhe reo nare oka éena, aa tao bak cue ho
kanate ei anggor asa d'ara la'e kahei. Heia na
patitu ému madhenga oka cue dhu dedha. Ele
eéna ka, na hia dheu leo seb'a oka ééna, ho ra
pabagi ei anggor. Heéia na paked'i asa rai leo
la'e.®

2 Lod'o d'ai héru puu-g'etu hua anggor, ka
lamatua oka pua ana paleha na écila'e asa dhéu
sab'a oka séra, ho na manengi pala na. 3 Ropa
d'ai nei, ka dhéu seb'a séra képe rare, ka game
ne. Heia ra pua ne lépa denge ai hua da'u-da'u.

4 Ka lamatua oka pua hari ana paleha leo eci.
Te ngaa dheu seb'a séra dhedhe panu'a kétu na.
Ka ra pamakae ne, déenge magele eele ne. 5 Heia
lamatua oka ééna pua hari ana paleha leo éci
la'e. Te ngaa dheu seb'a séra hake pamadhe
ne. Ra tao samia éena ka, lamatua oka pua
taruu ana paleha na la'e. Te ngaa dheu seb'a
sera game cahag'e, aa pamadhe cahag'e. 6 Ate

% 12:1 Yesaya 5:1-2

eele dhodhoka ana mone mesa dhu pasue neti
lamatua oka. Lula na abhu heka j'ara dhu leo, ka
lamatua oka na pua ana d'élu na la'e. Na pajiko,
peka na, ‘Sémi ja'a pua ana d'elu ja'a la'e, na,
réngu semi rare denge be'a, aa ra nanene ne.’

7Heia na pua ana nala'e. Ropa dhéu seb'a sera
reédhi ana na mai, ka ra papeka isi-aanga ra, peka
na, ‘We! Mi ladhe ku laa! Mone heka néi pua ana
d'elu na mai! Ladhe ama na madhe, néngu ne'e
ka dhu sémi nare aa'i-aa'i medha pusaka ama
na. De mai ti pamadhe ne, séna ka édhi tare
pusaka na!’ 8Ka aa'i-aa'i ra kepe, ka ra pamadhe
ne, heia ra core eele ngi'u aae na asa li'u tedhe
la'e. Lii pakasame ne, d'ai sange ne'e ka.”

9 Ele ééna ka, Yesus kareéi dhéu kapai séra,
peka na, “Madhutu ngangee miu, na, lamatua
oka eéna tao dheéu seb'a séra tasa mera mia?
Madhutu ngangee Ja'a, tatu nengu mai ho pa-
madhe aa'i dhéu seb'a séra, séna ka na hia dheu
leo hari seb'a oka anggor na.

10Edhi aa'i-aa'i ti baca le étu d'ara Sasuri Mola-
Meci Ama Lamatua, peka na,

‘Abhu 1hadhu cue dhu tuka hadhu sera core eele
e,
Te ngaa limuri ne, j'aj'i le hadhu padhedi.
11 Ama Lamatua mesa Na dhu pili nare, ka Na
pamadhedi hadhu ne.
Néti eéna ka, edhi ladhe, na, be'a titu
kéna!’”

12 Dheu kapai séra re'a dénge, na, Yesus pad-
hai lii paraga, pake lii pakasame eéna. Réngu
sera sama sémi dheu seb'a oka anggor ééna.

% 12:11 Lii Sod'a Koa-Kio 118:22-23

Héia ra tenge j'ara ho neo kepe Yesus. Te ngaa
ra madha'u denge dheu ae dhu d'eéi lii holo-nori
Yesus. Ka ra kako eele Ne.

Dheéu neo sahédhe Yesus dénge j'ara b'ae bea
(Mateos 22:15-22, Lukas 20:20-26)

13 Ele eena ka, dhéu kapai Yahudi se pua peri-
peri dhéu Parisi denge dheu néti partei Herodes,
lasi pakarei denge Yesus, ho ra neo sahédhe
Ne. 14 Ka ra karei Ne, peka na, “Ama Mese!
Ji'li nge'a, na, d'ara Ama ku mola, aa d'éi boe
kapod'e-kabeli. Ama me'a d'ara dhéu. Ama peka
dad'eéi Lamatua dénge mola-mola, lula Ama pili
boe réhu dhéu. De, ji'i neo karéi Ama ku ca
j'ara. Madhutu atora agama Yahudi, édhi bisa
b'ae bea asa dhéu aae kapai dhu paredha Roma,*
do aad'o?”

15Te ngaa Yesus ne'a le, na, rengu neo sahedhe
Ne, séna ka Na padhai lii lab'a paredha Roma.
Ka Yesus b'ala si, peka na, “Nga tao ka miu neo
sahedhe Ja'a dénge lii karéi semi éena! Cob'a
pad'elo ku mi Ja'a doi pudhi cue!”

16 Ka ra j'ole doi pudhi cue hia Ne. Heia Yesus
nare, ka laladhe. Ka Na karéi si, peka na, “Réhu
denge ngara cee etu doi pudhi ne?”

Ka ra dhaa, peka na, “Eéna dhéu aae kapai
paredha Roma!”

17 Ka Yesus peka, “Naa, ladhe semi ééna, ngaa
dhu unu dheu paredha, hia asa dheu paredha
la'e. Te ngaa dhu unu Ama Lamatua, hia asa
Ama Lamatua la'e.”

* 12:14 Dheu aae kapai dhu paredha Roma, ra pangare ne
‘Keser’.

Ropa tadengi rare, lii b'ala Na, ka ra malaa,
lula Yesus peka dhu leke. Neti ééna ka, dhéu
sera bisa heka sahéedhe Ne.

Dhéu madhe mamuri hari, aa dheu paleo emu
etu sorga, do aad'o?
(Mateos 22:23-33, Lukas 20:27-40)

18 Abhu partei agama dhu leo eci, ngara na
partei Saduki. Réngu aj'a, peka na, dheu madhe
bisa heka mamuri. Ca téka, abhu dheu Saduki
peri-peri mai neo sahedhe Yesus.®* 19 Ka ra
padhai lii dénge Yesus, peka na, “Ama Mese!
Musa suri teke le hia edhi atora, peka na: ladhe
dhéu mone éci madhe teke eele dheu emu na, te
ngaa rengu denge boe kolo, na, ari dhéu mone

na bisa leo nare hari bhéni balu eééna, séna ka
abhu kolo ho baku pa'ele kolongara a'a na dhu

madhe eéna.* 20 Mema Musa aj'a sémi eéna. Te
ngaa ji'i neo karéi Ama sémi ne'e: abhu dheu
pidhu dhu pa'a‘ari. Mone uru leo uuru ému,
te ngaa madhe, abhu meéka kolo. 21 Ka ari na

leo nare bheéni balu eééena. Nebhu boe ka ari na
madhe, te ngaa abhu boe kolo kaheéi. Ari na ka

telu, semi ééna kahei; na leo nare bhéni balu
eena, te ngaa abhu meéka kolo, nengu madhe.

22 Taruu-taruu semi ééna ka, d'ai ana limuri téka
madhe kahei. Nebhu boe, héia bheni balu eéna
madhe.

23 Naa! Ji'i neo karei Ama semi ne'e: dheu
bhéni ééna, leo le dénge mone dheu pidhu! D'ai
lod'o ele rai-haha ne, ho Lamatua pamamuri

% 12:18 Lii Lolo néti Dhéu Pajuu-paleha 23:8 % 12:19 Lole
Hari J'ara-j'ara Mamuri 25:5

hari dheu madhe, bhéni ne j'aj'i dhéu ému cee,
néti dhéu pidhu sera?”

24 Yesus dhaa, peka na, “Lii karei miu sera,
tadha, na, miu me'a iia meka isi Sasuri Mola-

Meéci Ama Lamatua! Miu me'a boe Kkoasa
Lamatua kahei. De miu sala titu kéna!

25 Mi nanene! Sémi ne'e: etu sorga dheu paleo

boe emu. Dhéu madhe aa'i-aa'i dhu Lamatua
pamamuri hari, ra paleo heka emu. Semi éena

kahei, ana pajuu Ama Lamatua etu sorga. 26 Aa
Ja'a peka mi miu lula-neti dhéu madhe mamuri
hari, do aad'o. Musa suri teke lula-néti ana aaj'u
dhu ai na'e, te ngaa kepu boe. Miu saned'e lii
lolo ééna, do aad'o? Ropa ai na'e ana aaj'u ééna,
Ama Lamatua peka dénge Musa, na, ‘Ja'a ne,
Ama Lamatua neti bei-baki éu, nuka Abraham,
Isak, denge Yakob. Toke d'ai sange ne'e, rengu
aa'i-aa'i manéngi-mangaj'i mi Ja'a era.’» 27 Edhi
te'a, na, bei-baki edhi sera madhe néebhu le.
Te ngaa, lula Ama Lamatua peka nare le, na,
Néngu j'aj'i Lamatua réngu era. Neti eéna Kka,
edhi te'a, na, rengu mamuri hari le. De masi
ka dhéu madhe le, te ngaa ra mamuri hari. De
dhéu mamuri dhu manéngi-mangaj'i mi Ama
Lamatua, te ngaa dheu madhe aad'o, sina ma?
Neéti éena ka, ladhe miu kepe taruu a'aj'a dhu
peka na, dhéu madhe mamuri heka, ééna miu
sala ae!”

Lii paredha ho sue Lamatua, aa sue dheéu leo
kahei
(Mateos 22:34-40, Lukas 10:25-28)

% 12:26 Kalua néti Masir 3:6

28 Ftu lod'o ééna, abhu mese agama éci dhu
nanene Yesus padhai lii déenge dhéu néti partei
Saduki sera. Madhutu a'abhu mese agama eéna,
na, Yesus dhaa leke le lii karei rengu. Heia na
karéi Yesus, peka na, “Amal! Ja'a neo karéi sémi
ne'e: atora ad'a denge lii paredha agama édhi ae
titu kéna. Madhutu a'abhu Ama, neti lii paredha
dhu mai neti Musa, mia ka dhu hua iia risi?”

29 Ka Yesus dhaa, peka na, “Lii paredha dhu
hua iia risi, peka sémi ne'e ka:

‘Miu dheu Isra'el aa'i-aa'i mi! Mi nanene paie!
Ama Lamatua ééna, mema Lamatua édhi,

aa Ketu edhi kahei. _
Néngu dhoka mesa Na di, lamatua leo

aad'o.

30 De miu hud'i sue risi eele Ne neti aa'i-aa'i.

Neéti eena ka, miu hud'i d'ei pa‘eci denge Ne
denge d'ara kateme,
aa tadhe meéu Ne,
denge sab'a era ho madhutu dad'ei Na.’#
31 Aa lii paredha ka dua peka na:
‘Eu hud'i sue ku dhéu leo, sama sémi éu sue ngi'u

éu unu mu.’ o
Dua paredha se'e ka dhu hua iia risi. Abhu

heka lii paredha leo dhu risi eele néti dua
paredha se'e.”#

32 Ka mese agama eéna b'ala hari, peka na,
“Tare'al! Ama ku peka léeke kéna. Te Ama
Lamatua j'aj'i Kétu eédhi. Lamatua leo aad'o.*
33 Edhi hud'i sue risi Ne, toke d'ara d'éi ho pa'eci
denge Ne, tadhe meéu Ne, denge sab'a éra ho

% 12:30 Lole Hari J'ara-j'ara Mamuri 6:4-5 % 12:31 Atora néti
Ama-ama Agama 19:18 ¥ 12:32 Lole Hari J'ara-j'ara Mamuri
4:35

madhutu dad'éi Na. Edhi hud'i sue dhéu leo
kahei sama sémi édhi sue ngi'u edhi unu ti.
Lamatua d'éi risi eele tatao sémi eéna, neti edhi
madhutu dhodhoka atora agama di. Tatao semi
eéna be'a risi, neti edhi téti badha ho lati tunu
hia Lamatua, do teti medha leo hia Ne.”=

34 Ropa Yesus nanene nare dhéu ne dhaa semi
éena, ka Na pangee, na, mese agama ne ne'a
dénge be'a le. Heia Yesus peka na, “Eu oe j'aj'i
unu Ama Lamatua kéna.”

Ele ééna ka, dheu leo séra bani heka pakarei
denge Yesus, lula dheéu eci sa segi boe Ne.»

Kristus ééna, ana-épu dhéu aae Daud, te ngaa
Nengu lamatua Daud kahéi
(Mateos 22:41-46, Lukas 20:41-44)

35 Ele ééna ka, Yesus aj'a dhéu ae séra étu Emu
Kapua Manéngi-Mangaj'i era. Ka Na karei si,
peka na, “Madhutu ngangee miu, na, tasamia?
Mese agama sera aj'a, peka na, Kristus eena
dhu Lamatua paj'uj'u neti uru ka mai. Madhutu
ngangee rengu, na, Kristus ééna dhoka ana-
epu Daud. Te ngaa a'aj'a semi eéna d'ai leke
meu meka. 36 Lula, néti uru ka mai, Roh Ama

Lamatua dhu Mola-Meci pake Daud ho suri, peka
na,

‘Ama Lamatua peka le mi lamatua ja'a, na,
“Mai ho madhedi mi era dhu hua iia, re
bab'oa g'ana Ja'a.
Pe eéna na Ja'a tao musu eu pahaha iisi,
toke ra bisa boe ded'e kétu mi éu.””=

% 12:33 Hosea 6:6 % 12:34 Lukas 10:25-28 * 12:36 Lii Sod'a
Koa-Kio 110:1

37a De edhi te'a, na, dheu aae Daud paroa
Kristus ééna, peka na, ‘Lamatua’ na. Neti ééna
ka, ladhe dheu sera peka, na, Kristus éena dhoka
ana-epu Daud di, eéna d'ai meka. Lula Nengu
ééna j'aj'i lamatua néti Daud kaheéi.”

Yesus peka na, pajiko paie mese agama dhu
kapod'e-kabeli sera
(Mateos 23:1-36, Lukas 20:45-47)
37b Ropa Yesus peka nare semi eena, dheu ae
sera d'ei titu kéna nanene Ne. 38 Ka Yesus peka
hari si, “Miu hud'i pajiko paie ku mese agama.
Réngu d'éi pasia pake kodho madhera d'ai rai,
lasi paraga dénge dhéu ae, séna ka dhéu dhu
redhi réngu séra, koa si, peka na, ‘Ladhe ku laa!
Dheu séra, dhéu kapail’” 39 Ladhe semi réngu
maso asa ému manengi-mangaj'i, do lasi ra'a-
sisi, ra tenge era madhedi dhu be'a risi, séna ka
dheéu ae rédhi si. 40 De hua iia mi pajiko paie!
Reéngu kapod'e-kabeéli bheéni balu ho parame rare
ému bheéni balu séra. Te ngaa etu madha dhéu
ae, réngu pahuni bhabhelu ra sera denge j'ara
titu ho sabaj'a pamadhera aae, sena ka dheéu
peka na, réengu se dheu mola. Te ngaa limuri
rr}ai, na, Ama Lamatua hia huku dhu bia risi asa
rengu.”

Bheni balu hia doi kolete dhu ae risi
(Lukas 21:1-4)

41 Ele ééna ka, Yesus la'e madhedi patangara
dénge boaraka derma etu Emu Kapua Manéngi-
Mangaj'i. Na ladhe dheu mai pamaso doi kolete

asa d'ara boaraka éena. Ka Na ladhe dheu
kaja sera paréu doi ae. 42 Te ngaa abhu bheni

balu éci dhu denge boe ngaa-ngaa éci sa mai
manengi-mangaj'i, ka na pamaso dua doi asa
d'ara boaraka éena. Dua doi dhu na pamaso
eena, kab'ua ciki ood'e di.

43 Ele eéna ka, Yesus gape ana madhutu Na,
ka Na peka, “Mi ladhe ku bhéni balu dhu dénge
boe ngaa-ngaa nei. Na pamaso dhoka dua doi
di, te ngaa néngu hia risi eele neti dheu leo séra.
44 Dheu leo sera hia kolete neti doi sisa rengu. Te
ngaa bhéni balu ne hia aa'i méu-meu doi néengu
asa Lamatua.”

13

Yesus peka mema, na, béli-caméd'a Emu Ka-
pua Manéngi-Mangaj'i guri eele
(Mateos 24:1-2, Lukas 21:5-6)

1 Ele eéna ka, Yesus denge ana madhutu
Na séra kalua neéti d'ara Emu Kapua Manéngi-
Mangaj'i. Ropa réngu d'ai li'u, héia ana mad-
hutu Na éci paj'uj'u asa Emu Kapua Manéngi-
Mangaj'i, ka na peka, “Ama! Ladhe ku Emu ne'e!
Ra tao rare, saraga bia. Ra pagod'o rare hadhu
sera, mera titu kéna!” .

2 Heia Yesus dhaa, peka na, “Emu ne mema
saraga titu kéna! Te nebhu heka, dhéu paguri
eele ne. Ka hadhu-hadhu sera, éci sa pamadheédi
heka étu dedha eci.”

Tadha-tadha éle rai-haha
(Mateos 24:3-14, Lukas 21:7-19)

3 Ele ééna ka, Yesus si lasi asa ledhe Saitun, ka
Na madheédi étu era dhu patangara dénge Emu
Kapua Manengi-Mangaj'i. Héia Petrus, Yakobis,

Yohanis dénge Anderias mai padhai lii dénge
Yesus. 4 Ra karei, aku rengu na, “Ama! Lole hari
ku, lii dhu Ama ku peka dénge ji'i deo na. Lod'o
mia sera sa j'aj'i? Aa tadha-tadha na, samia?”

5 Heia Yesus dhaa, aku Néngu na, “Sad'i miu
pajiko paie-iie, seéna ka baku leke tipu. ¢ Te ladhe
éena na, dhéu ae mai teb'a kakara, ho ra peka
na, ‘Ja'a ne Kristus, Dhéu dhu Ama Lamatua moa
neti uru ka mai’ Aa ra leko-monya dheu ae.
7 Ladhe miu meédhi dhéu pamusu, do tadengi
lii lolo dhéu papara-pakéj'i dénge pakasiro étu
mia-mia, miu baku madha'u kahei. Sera sa hud'i
j'aj'li uuru ku. Te ngaa lod'o ele rai-haha éena
dhae d'ai méka. 8 Dheu neti ca suku mai pamusu
denge suku leo, rai éci mai pamusu denge rai
leo. Etu mia-mia, j'aj'i rai opo dénge kabake-
manganga. Séra sa j'aj'i tadha sama sémi dheu
bhéni éci dhu kabake ped'a neo nara iisi.

9 De hua iia, na, miu mage-mage! Te €éna na
dhéu mai keépa miu, ho ra nuni asa dhéu paredha
agama dhu pama'ete lii agama. Aa ra game miu
etu d'ara emu-emu manengi-mangaj'i. Ho eéna
na reti miu asa madha dheu dhu denge koasa,
lula miu madhutu Ja'a. Te ngaa be'a kahei, ne'e
ne miu abhu tebho ho peka kolongara Ja'a mi
réengu. 10 Te dheu unu Ama Lamatua hud'i lasi
uuru ku lole Lii Lolo Be'a Ja'a mi suku aa'i-aa'i
etu rai-haha ne, heka lod'o ele rai-haha ne d'ai
kéna. 11 Sanéd'e, ee! Ladhe ra eki reti miu asa
era pama'ete lii langu, miu baku madha'u, peka
na, ‘Eéna na ja'a neo padhai lii ngaa? Do, ja'a neo
dhaangaa?” Ladhe d'ailod'o ééna, miu padhai lii

madhutu ngaa dhu Roh Mola-Méci Ama Lamatua
peka dénge miu.#

12 Etu d'ara ému cue, ladhe abhu dhéu dhu
parcaya Ja'a, €éna na a'ari néngu tenge j'ara ho
pamadhe ne. Sémi eéna kahei, ladhe abhu ana
dhu parcaya Ja'a, éena na ama d'elu na tenge
j'ara ho pamadhe ne. Sémi eééna kahei, ladhe
abhu ina-ama dhu parcaya Ja'a, ééna na ana
d'élu rengu tenge j'ara ho pamadhe si. 13 De
éena na, dhéu d'éi boe miu, taga miu madhutu
Ja'a. Te ngaa dheu cee dhu bisa taha toke d'ai

ele lod'o eéna, tatu Ama Lamatua hia mamuri
ml nengu.”#

J'aga mamuri miu, te lod'o éle rai-haha deétu le
(Mateos 24:15-28, Lukas 21:20-24)

14 Yesus tuhu hari lii padhai Na, aku Nengu
na, “Eéna na, abhu dhéu éci dhu bhelu-katub'a
risi eele mai. Ho na mai maso ka titu étu era
laluri étu d'ara Emu Kapua Manengi-Mangaj'i,
dhu madhutu iia-iia na, nengu bisa boe étu era
eena, ho na pahera era éena. Neti eéna ka,
Ama Lamatua téke eele era eéena. Ladhe miu
medhi le semi éena, na, mi pajiko paie-iie! (Cee
dhu baca lii ne'e, pajiko paie kahei!) Eéna j'aj'i
mi tadha, peka na, lod'o-lod'o j'aj'éra, detu ae
le. Ladhe medhi sémi eeéna, na, dhéu-dheu
etu propensi Yudea lega-rai asa kolo ledhe lasi.*
15 Réngu hud'i rai pameri-meri, séna ka baku
abhu j'aj'éra. Ladhe dhéu mai le asa li'u, lépa
ia ka rare medha asa d'ara ému. 16 Sémi eéna

% 13:11 Mateos 10:17-20, Lukas 12:11-12 % 13:13 Mateos 10:22
% 13:14 Daniel 9:27, 11:31, 12:11

kahei, dhéu etu d'ara oka, baku lépa ému rare
medha-papake.» 17 Dhu j'éra risi, dhéu bheni
dhu dénge babia, dénge ina dhu pasusu ana rara
iisi hiu, lula réngu rai rare boe. 18 De hua iia risi
miu sabaj'a, séna ka lod'o j'aj'éra sera baku leke
déenge heru &j'i lai. 19 Te j'aj'era lod'o €éna, bia
titu kéna! Mulai neti Ama Lamatua tao rai-haha,
toke d'ai sange ne'e, dhéu redhi meka j'aj'era
dhu bia semi ééna. J'aj'éra bia semi eééna, lod'o
limuri, j'aj'i heka hari.* 20 Ladhe Ama Lamatua
pab'ab'e boe lod'o j'aj'éra séra, abhu boe dhéu
éci sa dhu mamuri. Te ngaa, taga Ama Lamatua
sue dheu dhu Na hag'e nare sera, ka Na pab'ab'e
lod'o-lod'o j'aj'éra séra.

21 Ladhe lod'o d'ai na, miu tadengi dheu mai
peka, aku rengu na, ‘Ladhe ku! Kristus etu
ne'e’” Aa dhéu leo hari peka, aku réngu na,
‘Aad'o! Kristus étu nei!” Miu baku nanene kahei!
22 Te ladhe ééna na, dhéu mai ho téb'a kakara,
peka na, ‘Ja'a ne, Kristus!” Aa cahag'e hari peka
na, ‘Ja‘'a ne, dheu néti lii padhai Ama Lamatua.’
Eéna na ra tao tadha malaa ae-ae dénge koasa
nidhu, ho kapod'e-kabéli dhéu. Réngu patangi-
tenge j'ara séna ka dhéu unu Ama Lamatua léke
tipu kahei! 23 Neti eena ka, miu pajiko paie-iie!
Mema lod'o j'aj'éra bia eééna d'ai meka, te ngaa
Ja'a pasaned'e uuru miu!”

Mamai Dhéu Rai-haha Tare'a-re'a
(Mateos 24:29-31, Lukas 21:25-28)

% 13:16 Lukas 17:31 ¥ 13:19 Daniel 12:1, Rai-haha Rupa Hiu
7:14

24 Fle eéna ka, Yesus peka hari dénge ana
madhutu Na séra, aku Nengu na, “Ladhe ele
lod'o j'aj'era séra, na,

‘Madha lod'o j'aj'i maroga,
aa heru heo heka.*

25 Hua hétu-hua hetu bébha néti dedha-liru mai,
aa koasa-koasa étu dedha-liru j'aj'i kaco-
. balo.’#

26 Ele eéna, heka dheu ladhe rédhi Ja'a, Dheu
Rai-haha Tare'a-re'a ne. Eéna na Ja'a mai dénge
ra'i-liru neti dedha. Heia dheéu aa'i-aa'i ladhe
redhi a'era denge dadedha Ja'a.* 27 Ka Ja'a
paredha ana pajuu Ama Lamatua néti sorga,
ho puru lasi oru-kaboko dhéu aa'i-aa'i dhu Ja'a
hag'e kore neti mia-mia etu rai-haha ne; neti suu
haa d'ai suu dhimu, néti suu badae toke d'ai suu
baleu.”

Lod'o-lod'o j'aj'éra, j'aj'i tadha mamai
Lamatua Yesus

(Mateos 24:32-35, Lukas 21:29-33)

28 Yesus tuhu hari lii padhai Na, peka na, “Ja'a
kore upama néti ana aaj'u. Ladhe reu na mulai
karara, ééna tadha heru hadhu detu le! 29 Sémi
eéna kahei, ladhe miu medhi lod'o-lod'o j'aj'éra
sera j'aj'i, sama semi lii peka Ja'a deo na, eéena
j'aj'li mi tadha, peka na, mamai Ja'a détu ae le.
30 Ne'e ne Ja'a peka dénge miu kéna! Neti dhéu
aa'i-aa'i dhu mamuri se, ééna na abhu cahag'e
dhu dhae madhe meéka, te lod'o-lod'o dhu pénu
dénge j'aj'éra na d'ai le. 31 Masi ka liru dénge

% 13:24 Yesaya 13:10, Yeskial 32:7, Yoel 2:10,31, 3:15, Rai-haha
Rupa Hiu 6:12 % 13:25 Yesaya 34:4, Yoel 2:10, Rai-haha Rupa
Hiu 6:13 ¢ 13:26 Daniel 7:13, Rai-haha Rupa Hiu 1:7

rai-haha ne ele, te ngaa lii holo-nori Ja'a ele boe,
toke d'ai mia-mia la'e.”

Dheéu eci sa re'a boe lod'o mamai Yesus
(Mateos 24:36-44)
32Yesus tuhu hari lii, peka na, “Dheu eci sare'a

boe lod'o do jam dhu Ja'a mai hari. Ana pajuu
Ama Lamatua etu sorga sera re'a boe kahei. Ja'a
mesa ku, ke'a boe kahei. Dhoka Ama Ku mesa Na
di, dhu ne'a.* 33 Neéti eéna ka, miu aa'i-aa'i mi
hud'i pajiko paie, lula miu me'a boe lod'o d'ai
na

34Nebhu heka, Ja'a laku teke eele miu kéna, te
ngaa éena na Ja'a mai hari. Sama semi dhéu dhu
la'e teke eele emu nengu, ho la'e asa rai kaj'eu.
Na pua ana-ana nengu j'aga paie ému. Aa na
bagi hia si sasab'a. Ka na paredha ana madhenga
ému, séna ka na j'aga paie, toke d'ai nengu lépa
hari.» 35 Miu hud'i j'aga méda-méu kahei, lula
miu me'a boe lod'o mia Ja'a mai hari, sama sémi
ana madhenga ému ne'a boe lod'o lamatua emu
na lepa. Lepa lod'o nihia, talora meda, oe meu,
lod'o rea, do lod'o nétu; miu me'a boe jam ééna.
36 Mage dhoka na mai saheka, te abhu miu dhu
bhej'i luu era.

37 De, ngaa dhu Ja'a peka deéenge miu ne'e,
Ja'a peka leme denge dhéu leo kahei, ‘Miu hud'i
pajiko paie, ho mi soru mamai Ja'a.””

[D'ai sange ne'e ka, Lamatua Yesus padhai lii
lula-neétilod'o-lod'o j'aj'éra dhéu rai-haha, dénge
ana madhutu Na séra etu ledhe Saitun.]

% 13:32 Mateos 24:36 ¥ 13:34 Lukas 12:36-38

14

Dhéu aae-dhéu kapai tenge j'ara ho kepe
Lamatua Yesus )
53)(Mateos 26:1-5, Lukas 22:1-2, Yohanis 11:45-

12 Fle eééna ka, kétu agama Yahudi denge mese
agama sera tenge j'ara neo kepe Yesus denge
mau-mau. Te réngu neo pamadhe Ne. Te ngaa
etu d'ara padhue eéna, ra peka na, “Taha ku!
Baku parai kepe Ne, lula lod'o kalela détu le.
Mage dhoka dhéu ae séra patao denge édhi.”

Réngu padhai lii semi eéna, lula dii dua lod'o
ka, d'ai lod'o kalela dheu Yahudi, dhu biasa ra
peka na, ‘Paska’ dénge ‘Pesta Roti dhu pake boe
Ragi’. Kalela se pasaned'e réngu lod'o béi-baki
ra kalua neti rai Masir.*

Bheéni dhu pasuti éi heu mengi dhu kab'ua mi
Lamatua Yesus
(Mateos 26:6-13, Yohanis 12:1-8)

3 Etu rae Betania, abhu ca dhéu ngara na
Simon. Uru eéna, dhéu madenge denge ne, lula
nengu ped'a kusta. Te ngaa limuri ne, ele le néti
paped'a na.

Heéia lod'o kalela dhae d'ai meka, na, Yesus
denge ana madhutu Na séra lasi ra'a-rinu etu
ému Simon. Etu talora ra'a-rinu era, dhéu bhéni
éci mai paraga Yesus. Ned'u denge boto éci dhu
ra tao neti hadhu. Isi boto ne, €i héu mengi asli
dhu kab'ua titu keéna, dhu ra tao néti amo aaj'u

% 14:1-2 Kalua néti Masir 12:1-27

héu méngi.* Heéia bhéni ne pamae héb'a boto
éena, ka na pasuti ei héu mengi mi ketu Yesus,
ho j'aj'i mi tadha, peka na, néengu pakab'ua
Yesus.

4 Te ngaa éetu eéna, abhu dheu leo dhu ra'a-
rinu pa‘eci kahei. Ropa dheu se redhi dheu
bhéni ne tao sémi ééna, héia ra nasa. Ka ra
padhai lii padedha iisi, peka na, “Ngaa ka unu
bheni nei? Na bhori eele éi héeu mengi kab'ua
aae eéna! 5 Be'a risi nengu pahie €i heu mengi
éena, ho la'e papala doi ae séra, mi dhéu dhu
dénge boe unu. Te kab'ua éi héu mengi ne, éci
eena ka denge gaji tuka d'ara ca téu.” Heia ra
jeke bheéni ne.

6 Te ngaa Yesus b'ala lii réngu, aku Nengu na,
“Miu baku pasusa bhéni ne! Hud'i laa! Ja'a
karej'e lula nengu pasuti le ngi'u Ja'a denge éi
heu mengi ne'e! 7 Dheu kasia séra, beli-beli etu
talora miu. De lod'o mia ééna ka dhu miu lake
mere, na, miu bisa soru-bara si. Te ngaa nebhu
heka, Ja'a pa'eci heka dénge miu.» 8 Mamuri Ja'a
nebhu heka étu rai-haha ne. Dénge tatao bheéni
ne, nengu lalau ngi'u Ja'a, sama sémi nengu
paheéu méngi mema ngi'u aae Ja'a, ho padhane.
9 Miu patadhe, ee! Eéna na, ladhe dhéu lole

14:3 Kab'ua éi héu meéngi ne, éci eéna ka dénge gaji tuka
d'ara ca teu. Alkitab lii Yunani peka na, i heu méngi ne, kab'ua
na 300 denari. Aa ngara na nardos, dhu uru eéna, dheu tao neti
amo aaj'u heu meéngi. Alkitab lii Idhonesia peka na ‘narwastu’.
Aa boto eena, tao neti hadhu dhu bisa pae. Boto ne kab'ua kahei.
Alkitab lii Yunani peka na, boto ne, ra tao neti hadhu, ngara na
alabastros. Alkitab lii Idhonesia peka na, ngara hadhu ne ‘batu
pualam’. Ladhe kahei étu Lukas 7:37-38. % 14:7 Lole Hari
J'ara-j'ara Mamuri 15:11

Lii Lolo Be'a Ama Lamatua etu mia-mia, na, ra
palolo kahéi tatao be'a bhéni ne'e. Séna ka dhéu
aa'i-aa'l saned'e néngu.”

Yudas pane'a lii dénge dhéu ho pahie eele
Lamatua Yesus
(Mateos 26:14-16, Lukas 22:3-6)
10Fle eena ka, abhu ca dhéu néti ana madhutu
Yesus dhéu canguru dua sera, ngara na Yudas
Iskariot. Néngu kalua la'e tenge kétu agama
Yahudi séra ho neo pahie Yesus mi réngu. Ropa
na paraga denge réngu, ka na peka naneo na.
11 Lod'o kétu agama sera tadengi naneo Yudas,
ka ra karej'e titu kéna. Heia ra jaji, peka na,
“Ladhe eéu neo pahie Yesus denge ji'i, tatu ji'i
b'ae.” Heia Yudas kalua, ka na mulai tenge j'ara
ho pahie Yesus.

Lamatua Yesus na'a kalela Paska dénge ana
madhutu Na
(Mateos 26:17-25, Lukas 22:7-14,21-23, Yoha-
nis 13:21-30)
12 Lod'o eéna, leke denge lod'o partama neti
lod'o kalela dheu Yahudi. De d'ara lod'o eéna,
réngu tema tunu roti dhu denge boe ragi, aa roro

kahib'i-kalebho kahei. Heia ana madhutu Yesus
sera mai karei Ne, aku rengu na, “Ama! Doe ne'e

ne, lod'o kalela Paska edhi kéna. De Ama neo ji'i

lalau era kalela Paska etu mia?” .
13 Heia Yesus pua ana madhutu Na dheéu dua,

aku Nengu na, “Miu lami uuru ku asa d'ara kota.
Etu néi, miu paraga dénge dheu mone éci, dhu
pasae éi d'ara g'ala iiki cue. Lami madhutu ne

neti limuri. 14 Ladhe na maso asa ému mia eéna
ka, na, miu madhutu ne asa d'ara. Héia miu peka

mi lamatua ému éena, sémi ne'e, ‘Ama Mese ji'i
manengi kama éci, ho Na neo tao kalela Paska
dénge ana madhutu Nengu.” 15 Pe dhéu ééna
paj'uj'u kama aae eci étu ému dedha na, dhu na
sadia nare le. De miu dua mi dhoka lami lalau
nganga'a di.”

16 Heia dua ra lasi ka asa d'ara kota. D'ai nei,
réngu rédhi tare'a, sama sémi ngaa dhu Yesus
moa deo na. Ka ra sadia aa'i- aa ', ho Yesus si
ra'a kalela Paska étu era éena. Ele eéna ka, dua
ra lasi paroa Yesus si.

17 Ropa lod'o oe céna, héia Yesus denge ana
madhutu dhéu canguru dua sera d'ai era ééna.
18 Ka ra madhédi ra'a sama-sama. Etu talorara'a
era, Yesus padhai lii denge si, aku Nengu na,

“Miu nanene ku! E¢na na dhéu éci néti miu se
pahie eele Ja'a mi dhéu leo.”

19 Ropa tadeéngi lii eéna, ana madhutu Yesus
sera cag'ag'a dénge manyasa. Ka réngu éci-éci
mulai kareéi Yesus, peka na, “Dhéu dhu Ama peka
eena, ja'a aad'o, sina ma?”

20 Heia Yesus dhaa, aku Nengu na, “Dheu dhu
céb'u roti palere-lere dénge Ja'a asa d'ara mago
ne, nengu ka dhu pahia Ja'a. 21 Mi saned'e! Ja'a
ne, Dheu Rai-haha Tare'a-re'a. Ja'a hud'i madhe
ku, sama semi dhu suri téke le, etu d'ara Sasuri
Mola-Méci Ama Lamatua. Te ngaa kasia, dheu
dhu neo pahia Ja'a ééna, béli-caméd'a néngu dui
nare pala na! Hua iia risi, ina na baku nara iisi
ne!”

% 14:18 Lii Sod'a Koa-Kio 41:10

Lamatua Yesus peka na, roti denge éi anggor
j'aj't mi tadha ho édhi sanéd'e Ne

(Mateos 26:26-30, Lukas 22:14-20, 1 Korintus
11:23-25)

22 Ropa rengu etu talora ra'a era, Yesus nare
roti cue, heia Na manéngi makasi mi Ama
Lamatua. Ka Na pamae roti ne, héia Na j'ole asa
ana madhutu Na sera. Ka Na peka na, “Roti ne'e
ne, ngi'u Ja'a kena. Mere ho mi'a.”

23 Fle eééna ka, Na nare galaa dhu isi dénge
éi hua anggor. Na maneéngi makasi mi Ama
Lamatua kahéi. Ka Na j'ole galaa eéna asa ana
madhutu Na, séna ka rinu. 24 Héia Na peka, “Ei
anggor ne'e ne, raa Ja'a kéna, dhu suti séna ka
hia mamuri mi dhéu ae. Raa ne, j'aj'i mi tadha
ho pasanéd'e, peka na, ngaa dhu Ama Lamatua
moa le ééna, limuri ne j'aj'i le tare'a. Mere ho
minu ka!#

25 Mi saned'e paie! Neéti méda ne'e ne, Ja'a
kinu heka éi anggor. Toke d'ai Ja'a dénge Ama
Ku nged'u paredha sama-sama etu sorga, heka
kinu hari kéna.”

26 Fle eééna ka, ra sod'a lii sod'a éci, ho ra
koa-kio kolongara Ama Lamatua. Ka meda eéna
kahei, lasi denge asa ledhe Saitun.

Lamatua Yesus peka uuru, na, beli-camed'a
Petrus pasili Néengu

(Mateos 26:31-35, Lukas 22:31-34, Yohanis
13:36-38)

27 Etu d'ara kakako réngu eéna, Yesus padhai
lii, peka na, “D'ara meda ne'e ne, miu aa'i-aa'i

% 14:24 Kalua néti Masir 24:8, Yermia 31:31-34

mi rai teke eele Ja'a mesa Ku. Sama sémi dhu ra
suri le eétu d'ara Sasuri Mola-Meci Ama Lamatua,
peka na,
‘Eéna na Ama Lamatua pamadhe ana madhenga
badha,
ka kahib'i-kalébho na rai paj'ala asa haa, asa
. dhimu.’®
28 Eéna na Ja'a madhe tare'a. Te ngaalod'o Ja'a
mamuri hari, Ja'a laku uru néti miu asa propensi

Galilea!”= .
29 Ka Petrus b'ala, peka na, “Ama! Masi ka

dhéu leo rai eele Ama, te ngaa ja'a rai boe!”

30 Heia Yesus dhaa, “Petrus! Mu patadhe!
Meda ne'e kaheéi, manu kokotoo d'ai méka dua
hari, te ngaa eu pasili le Ja'a telu hari, peka na,
éu tadhe boe Ja'al!”

31 Ka Petrus pajeka denge Ne, peka na, “Aad'o
semi éena, Ama! Ladhe Ama madhe, ja'a madhe
dénge Ama kahei. Te ngaa Ja'a pasili boe Ama,
aa rai eele boe!”

Angalai Petrus séra lii eci éena kahei.

Lamatua Yesus manéngi-mangaj'i etu d'ara
oka Getsemani
(Mateos 26:36-46, Lukas 22:39-46)

32Heia Yesus si lasi d'ai d'ara oka cue etu ledhe
Saitun, ngara na ‘Getsemani’. D'ai éena, heia
Yesus peka dénge ra, “Miu madheédi mate Ja'a mi
ne'e. Ja'a neo laku manengi-mangaj'i asa néi.”

33 Ka Yesus gale neti Petrus, Yakobis, denge
Yohanis lasi dénge Ne. Mulai neéti eééna ka, Na
rasa d'ara Néengu ma'ete laho mae-mae. 34 Héia
Na peka denge ana madhutu Na sera, aku Nengu

% 14:27 Sakaria 13:7 ¥ 14:28 Mateos 28:16

na, “D'ara Ja'a péd'a titu kéna! Ja'a rasa semi oe
madhe sa. Miu madhédi mate mi ne'e.”

35-36 Heia la'e ako kaj'eu ciki néti era ééna, ka
Na patitu keétu urutuu Na etu rai, ka Na sabaj'a,
peka na, “Ama pasue! Ladhe sémi Ama d'ei, na,
Ja'a baku pasae j'aj'éra ne'e d'ai madhe. Ja'a
ke'a le, etu madha Ama, abhu boe ngaa eci sa
dhu Ama bisa boe tao. De ladhe bisa, na, Ama
pakaj'éu eele babia ne'e neti kabela-kao Ja'a.
Masi ka semi eena, baku madhutu dad'ei Ja'a;
te ngaa hud'i madhutu dad'éi Ama Ku ka laa.”

37 Ele ééna ka, Na lépa asa ana madhutu Na,
dhéu téelu sera, te ngaa ra bhéj'i luu. Heia Na
paréi si, ka Na padhai lii déenge Petrus, peka
na, “Petrus!tT Eu bhej'i, do? Ja'a nébhu boe étu
neéi, te ngaa miu bisa boe beke mate Ja'a ciki sa!
38 Ked'i ho pamako musi madha eu. Ked'i ka, ho
beke dénge Ja'a! D'ara miu neo tao be'a kahéi,
te ngaa ngi'u miu roe. De be'a risi miu sabaj'a,
sena ka ladhe miu léke dadugu-rariu, miu baku
manahu.”#

39 Ele eéna ka, Yesus la'e manéngi-mangaj'i
ca teka hari. Néngu manengi hari mi Ama
Lamatua, aku Nengu na, “Ama! Ladhe bisa, na,
Ama pakaj'éu eele babia ne neti Ja'a. Te ngaa

hud'i madhutu dad'éi Ama Ku ka laa.” 40Ka Na
lepa hari asa era ana madhutu Na dheu telu

sera. Te ngaa rengu bhej'i hari le, lula musi
madha ra sakaa titu kéna. Heia Na parei hari

Jr 14:37 Alkitab lii Yunani suri, peka na, ‘Simon’ etu ne'e. Simon
ne, ngara Petrus dhu leo. % 14:38 1 Korintus 10:13

si, te ngaa réngu re'a boe dhaa sémi ngaa mi
Nengu.

41 Heia Yesus téke eele si, ka la'e manengi-
mangaj'i d'ai télu hari kéna. Ele ééna ka, Na
lepa la'e pareéi ana madhutu Na séra. Na peka,
“Miu bhej'i taruu era? Sange eéna ka laa! Ked'i
ka! Te dheu dhu neo pahie Ja'a, Dhéu Rai-haha
Tare'a-re'a ne, nuka mai denge angalai nengu
sera. Rengu mai kepe Ja'a, ho saraka mi dheu
bhelu-katub'a si. 42 Kéd'i ka! Pamako musi
madha miu, ho ladhe ku asa néi! Dheu dhu neo
pahie Ja'a ne, nuka mai néi. Mai ho lati paraga
denge si!”

Ra képe Yesus
(Mateos 26:47-56, Lukas 22:47-53, Yohanis
18:3-12)
43 Ropa Yesus padhai lii era, heia Yudas d'ai
madha Yesus denge dheu ae titu kéna. Réngu
mai reti denge hela dénge céki, ho képe Yesus.

Dhéu _se tao sémi éena, lula ra madhutu lii
paredha neti ketu agama Yahudi, mese agama,

dénge dheu heka-dhéu heka ad'a séra. 44 Yudas
hia mema tadha mi dheu ae se, peka na, “Ladhe
d'ai nei, ja'a uu cee, na, Nengu kena. De mi kepe
Ne.”

45 Ropa Yudas si d'ai era ééna, na la'e asa
madha Yesus. Ka na lii, aku néngu na, “Ama
mese!” Heéia na liku nare Yesus, ka na uu Ne.
46 Heia dhéu ae sera ara asa madha Yesus, ka ra
kepe Ne.

47 Te ngaa ana madhutu Yesus eci bete hela
na, ka na pare pama'ete reu dhilu dheu éci.
Dhéu dhu nu'a ne, enu neti ketu kapai risi agama

Yahudi. 48 Heia Yesus peka denge dhéu ae dhu
mai képe Nengu sera, aku néngu na, “Tasamia?
Miu ngee, na, Ja'a ne dhéu bhelu, do? Ka miu
mai kepe Ja'a meti hela dénge ceki? 49 Beli-béli
Ja'a aj'a miu étu Emu Kapua Manéngi-Mangaj'i,
te ngaa miu éci sa kepe boe Ja'a. Mai ka, kepe
Ja'a! Te j'ara ne j'aj'i sémi dhu suri téke le etu
d'ara Sasuri Mola-Méci Ama Lamatua.”*

50 Ana madhutu Yesus sera madha'u titu kéna.
Heéia ra rai téke eele Yesus mesa Na éetu eéna.

51-52 Ftu era ééna, abhu ana mone ngéru &ci

kahei dhu madhutu Yesus re limuri. Ana ne
pahutu isi na dénge sig'i ca bela. Dhéu séra neo

kepe ne kahei, ka na rai téke eele sig'i na etu

kacui-aai dhéu sera, lula na madha'u. Heia na
rai denge boe medha-papake etu ua na.

Ra reti Lamatua Yesus asa ama-ama j'ue lii
langu agama Yahudi

(Mateos 26:57-68, Lukas 22:54-55,63-71, Yoha-
nis 18:13-14,19-24)

53 Ele eéna ka, ra reti Yesus asa emu ketu kapai
risi agama Yahudi. Etu ééna, dhéu kapai séra
pakaboko le. Réngu sera, nuka: ketu agama
Yahudi, mese agama, denge dhéu heka-dheéu

heka ad'a séera._ o
54 Ropa ra kepe reti Yesus, Petrus madhutu

mau-mau neti limuri. Heia na maso kahei d'ai
madha ému keétu kapai risi agama Yahudi, ka

na madhedi manyiru ai sama-sama dénge dheu
j'aga etu sera.

55 Ftu d'ara ému ééna, kétu agama Yahudi
sera padhue dénge dheu-dhéu dhu madhedi

% 14:49 Lukas 19:47, 21:37



Markus 14:56 Ixxxix Markus 14:62

j'ue lii langu agama. Ra patangi-tenge bukti ho
pamanahu Yesus, lula ra neo pamadhe Ne. Te
ngaa rengu abhu boe bukti éci sa. 56 Ka ra paroa
dheu ae asa madha ho j'aj'i sakasii, sena ka neo
pabebhe Yesus. Te ngaa lii sakasii rengu seéra,
éci dénge éci pameci boe.

57 Abhu peri-péri dhéu sakasii leo dhu ked'i
titu, ka ra pakapod'e lii, peka na, 58 “Ji'i tadéngi
dhéu ne'e peka na, ‘Eéna na Ja'a paguri eele Emu
Kapua Manengi-Mangaj'i dhu dhéu rai-haha tao
denge kacui-aai ra. Te ngaa ele telu lod'o ka, Ja'a
patitu kore hari le Emu ééna, dénge boe pake
kacui-aai dhéu.””* 59 Te ngaa lii lolo réngu sera
eci denge eci baka-leo hua.

60 Heia keétu kapai risi agama Yahudi éeéna,
ked'i titu étu talora dhéu ae dhu madhédi étu
sera. Ka na karei Yesus, aku nengu na, “Dheéu ae
mai le galaa Eu. Nga tao ka Eu mau-mau, mo'o
boe dhaa lii galaa seéra?”

61 Te ngaa Yesus mau-mau, lii boe ca héb'a sa.
Ele ééna ka, kétu kapai risi agama Yahudi ne,
karei hari Ne ca téka, “Eu peka ku laa! Tare'a-
re'a Fu ne Kristus, Ana Ama Lamatua dhu Na
moa néti uuru éena, do?”

62 Ka Yesus dhaa, aku Néngu na, “Mema tare'a
semi eena! Nengu eena ka, Ja'a ne! Beli-
cameéd'a miu ladhe medhi Ja'a, Dhéu Rai-haha
Tare'a-re'a ne, madhedi re bab'oa g'ana Ama
Lamatua etu sorga. Koasa Néngu kapai risi
eele! Ladhe eéna na, Ja'a denge Nengu, nged'u

% 14:58 Yohanis 2:19

paredha sama-sama. Ele ééna na, Ja'a puru mai
néti sorga denge ra'i-liru.”#

63 Ropa tadengi nare lii padhai Yesus, ketu
kapai risi agama Yahudi ne nasa titu kéna, héia
na ciu pamae kodho madhera étu ua na. Ka na
pajeka peka denge dheu-dhéu dhu madhedi étu
séra, aku néngu na, “Edhi parluu heka sakasii!
64 Miu tadengi le denge ro'a dhilu miu, si?
Neéngu unu Na ka dhu peka sémi ééna! Néngu
padedha iisi Na, j'aj'i Ana Ama Lamatua. Lii ne'e
ne, lii dhu pa'ele iie kolongara Ama Lamatua!
Madhutu atora agama edhi, dhéu dhu tao iisi na
sama semi Ama Lamatua, dhéu ééna hud'i leke
huku madhe ku! De mi pama'ete tasamia?”

Héia réngu aa'i-aa'i pama'ete, peka na, “Dhéu
ne'e ne, tare'a-re'a sala! De Nengu ne hud'i leke
huku pamadhe!”=

65 Heia péri-peri dhéu ked'i lasi sabhuu ilu mi
rehu Yesus. Ra hutu musi madha Na, ka ra game
Ne. Heia ra karei Ne, aku rengu na, “Ladhe
Eu j'aj'i dhéu meti lii padhai Ama Lamatua, na,
Eu peka séku! Cee ka dhu j'ubhu Eu?” Ele
ééna ka, ra pua dhéu dhu madhenge Emu Kapua
Manéngi-Mangaj'i, ho mai pakako réti Yesus.
Ropa ra kako, ra teb'e pa'oke Ne néti haa, neéti
dhimu.

Petrus pasili télu hari, peka na, néngu tadhe
boe Lamatua Yesus _

(Mateos 26:69-75, Lukas 22:56-62, Yohanis
18:15-18,25-27)

© 14:62 Daniel 7:13 ¢ 14:64 Atora néti Ama-ama Agama 24:16



Markus 14:66-67 xci Markus 14:72

66-67 Meéda éeéna, Petrus madhédi era étu
madha emu eéna. Heia eénu dheéu bheéni eci
néeti ketu kapai risi agama Yahudi, mai ka nedhi
Petrus madhédi manyiru ai. Na ladhe kaloo ka
rehu Petrus, ka karei, aku nengu na, “Deo na eu
sama-sama denge Yesus, dheu Nasaret eena, si?”

68 Te ngaa Petrus dhaa, peka na, “Aad'o! Nga
tao ka éu karei semi eena! Ja'a tadhe boe Dhéu
eena.” Heia Petrus kalua, ka la'e titu etu heb'a
tedhe. [Kabedhi laa, manu kokotoo.]#

69 Heéia dhéu bhéni ééna ladhe nédhi hari
Petrus. Ka na peka dénge dheu étu séra, aku

néngu na, “Néngu ne ca dhéu neti réengu kahei!”

70 Te ngaa Petrus pasili hari, ka na peka, “Tao-
tao eu huj'u! Ja'a tadhe boe Dheu ne'e!”

Nébhu boe ka, dhéu eci etu eéna kahei, peka
hari mi Petrus, aku néngu na, “Eu ne baku pasili,
peka na, eu dénge boe dheu se'e se! We! Miu se
aa'i-aa'i mi, dheu Galilea, si?”

71 Ka Petrus pab'ala hari, aku néngu na, “Ja'a
bani subha! Ja'a tadhe boe Dheu néi!”

72 Petrus dhu padhai lii nare méka, kabédhi
laa, manu kokotoo ka dua hari kéna. Heia Petrus
saned'e lii dhu Yesus peka dénge nengu, “Ladhe
manu kokotoo d'ai méka dua hari, te éu pasili le
Ja'a télu hari peka na éu tadhe boe Ja'a!”

Ropa ngee nedhi, héia Petrus tangi d'ara ped'a.

i 14:68 Sasuri lii Yunani cahag'e, suri boe kalimat etu d'ara
kurung ne.

15

Ra réti Lamatua Yesus asa madha gubernur
Pilatus

(Mateos 27:1-2,11-14, Lukas 23:1-5, Yohanis
18:28-38)

1 Mad'ae aae era, dheu-dhéu j'ue lii langu
agama Yahudi sera pare'a lii ho pamadhe Yesus.
Ka ra eki réti Ne, lasi asa madha gubernur
Pilatus. 2 Ropa d'ai madha gubernur, ka na kareéi
Yesus, aku nengu na, “Tasamia? Eu ne tare'a
Dheu Aae Yahudi, do?”

Yesus dhaa, aku Néngu na, “Tare'a. Ama
gubernur peka léke kéna.”

3 Heia ketu agama Yahudi sera peka denge
gubernur, aku réngu na, “Dhéu ne'e tao sala ae
titu kéna!” Heia ra lolo ka sasala Na eci-eci. 4Ka
gubernur karei hari Yesus, “Eu tadengi boe lii
padhai dhéu se'e, do? Dheéu se'e, pasala le Eu
ae-ae. Eu b'ala ku laa!”

> Te ngaa Yesus b'ala boe ca héb'a sa, ka
gubernur malaa.

Gubernur Pilatus pama'ete, na, Yesus abhu
huku madhe

(Mateos 27:15-26, Lukas 23:13-25, Yohanis
18:39—19:16)

6 Teu mai-téeu mai, dhu tema le, ladhe d'ai
lod'o kalela Paska dhéu Yahudi, dhéu ae séra
paj'uj'u ana bédho eci, ho gubernur patalale ne.
7Lod'o eééna, ana bédho éci, ngara na Barabas.
Uru eéna, ra képe ne, taga na palab'a dénge
dheu paredha Roma, aa na pamadhe dheu kahei.
8 Lula lod'o tatao Paska eena oe detu le, dheu

ae lasi manengi gubernur Pilatus, ka ra pa'oo-
parodha, peka na, “Ama gubernur! Lod'o tatao
Paska détu le! Lod'o sémi ne'e, Ama gubernur
patabuli ku ana bédho eci, sama sémi téu-teu
uru sera.”

9 Heia gubernur b'ala lii réngu, “Ladhe sémi
ééna, ja'a patabuli cee? Tasamia, ladhe ja'a
patabuli Dhéu Aae Yahudi miu, do? Miu mo'o, do
aad'o?” 10 Gubernur peka sémi éena, lula néngu
ne'a le, kétu agama Yahudi ka reti Yesus mai asa
nengu, taga ra kaceki dénge Yesus.

11 Heia ketu agama Yahudi se dadugu dhéu ae
sera, ho manéngi gubernur, peka na, “Ji'i ngo'o
boe Néngu! Ji'i d'eéi dhoka patabuli Barabas di!”

12Ka gubernur karei hari dhéu ae séra, “Ladhe
semi eena, Yesus, dhu ra pangare na ‘Dheu Aae
Yahudi’ eéna, ja'a tao Ne, tasamia?”

13 Ka aa'i-aa'i ra pa'oo, peka na, “Pamadhe Ne!
Paku Ne mi aj'u palolo-palebha!”

14 Heia gubernur karei si, aku nengu na,
“Sasala Na ngaa? Ja'a parisa kore le. Te ngaa
abhu boe sasala Na eci sa, dhu Nengu tao!”

Te ngaa dhéu se asa ka hino pa'oo-parodha,
aku rengu na, “Pamadhe Ne! Paku Ne mi aj'u
palolo-palebha!”

15 Lula gubernur neo pakarej'e d'ara dhéu ae
sera, ka na patabuli Barabas madhutu dad'ei
réengu. Ka na paredha dhéu j'aga sera lasi

kalabhe Yesus pake gui. Game rare Ne, héia sor-
dad'u séra reti ka Yesus lasi neo paku pamadhe
Ne etu aj'u palolo-palébha.

Sordad'u séra game pa'asu Lamatua Yesus
(Mateos 27:27-31, Yohanis 19:2-3)

16 Ele ééna ka, sordad'u séra ére reti Yesus asa
era dhu taleo &ci étu madha ému gubernur.t Ka
ra paroa anga sordad'u dhu leo séera ca batalion,
ho pakaboko. 17 Ra papake Yesus kodho madhera
aae eci, dhu mea oe sémi mangeru sa, sama semi
medha-papake dheu aae-dhéu aae. Ka rare loro
aj'u dhu padhudhu, ho enyu solo. Heéia ra ényi
solo padhudhu éena mi kéetu Yesus. Ka ra tao Ne,
semi dhéu aae dhu ded'e hiu, dhu pake solo dheu
aae.

18 Rengu aa'i-aa'i ra sangaja pakab'ua Yesus.
Ra peka, aku réengu na, “Ama Dhéu Aae Yahudi
dhu hua iia!” 19 Aa ra sangaja pacud'u ketu ho
pakab'ua Yesus. Ka ra sabhuu ilu péri-peéri hari
mi réhu Yesus. Sémi ééna kaheéi, ra d'eu ketu
Yesus denge gui pahari-pahari. 20 Ropa ra tao
rare semi eena, ka ra bhoke eele kodho madhera
nétiua Na. Kara papake hari médha-papake Na.
Ele ka, réti Yesus asa li'u Yerusalem, ho neo paku
Ne etu aj'u palolo-palébha d'ai madhe.

* 15:15 Sordad'u Roma kalabhe Lamatua Yesus pake cambuk.
Cambuk ne, uru eéna, ra tao neti dhari ceo dhu eki etu suu gui
eci. Catéka-cateka ra tao medha madéka aa mariu etu suu dhari
séra. Medha madéka aa mariu sera, sémi rui badha, tameéru, do
aad'o, na, besi. Ladhe kalabhe pahari-pahari pake cambuk semi
ne'e, ka'uri dheéu bisa ciu eele. T 15:16 Era sordad'u seéra, ra
pangare dénge lii Latin, peka na, praetorium. Benteng ééna étu
d'ara kompleks ému jabatan gubernur.

Ra paku Lamatua Yesus étu aj'u palolo-
palébha

(Mateos 27:32-44, Lukas 23:26-43, Yohanis
19:17-27)

21 Ropa réngu kalua neti Yerusalem, d'ai talora
j'ara paraga denge dhéu kota Kirene eci. Ngara
na Simon, ama neti Aleksander denge Rufus.
Ropa na neo maso asa Yerusalem, sordad'u séra
pakaseti ne pasae aj'u palolo-palébha Yesus.»

22 Fre réti Yesus asa era &ci, ngara na Golgota.
(Sasoa na, ‘era rui keétu’.) 23 D'ai era €éna, ra
neo hia Yesus ninu éi hua anggor manyilu dhu
pab'ali dénge éi na'i, sena ka Na taha rarii neti
nu'a-nu'‘a etu ngi'u Na sera. Te ngaa Yesus no'o
boe ninu. 2425 Heia ra paku kacui-aai denge
haga Yesus etu aj'u palolo-palebha. Paku rare ka,
ra patitu aj'u palolo-palébha éena, ele boe d'ara
hake ceo mad'ae sa. Ele ééna ka, sordad'u séra
ere lot, ho re'a cee ka dhu abhu medha-papake
Yesus.» 26 Ka ra suri etu papa eci dhu ra paku re
dedha ketu Yesus, peka na,
“Ne'e ne, Dheu Aae Yahudi”

Réngu pake alasan éena ka, ho huku pamadhe
Yesus. 27 Etu ééna, ra paku parapo dhéu dua
kahei pa'éci dénge Yesus. Eci re cabéka g'ana,
aa eci hari re cabéka kariu Yesus. 28 [Denge j'ara
ne, rengu madhutu sama semi dhu ra suri téke
etu d'ara Sasuri Ama Lamatua, peka na, “Ra tao

Ne sama sémi dhéu bhelu.”]f »

% 15:21 Roma 16:13 ¥ 15:24-25 Lii Sod'a Koa-Kio 22:19

f 15:28 sasuri lii Yunani dhu uru téka pamaso boe ayat 28.
% 15:28 Yesaya 53:12

29 Dheéu aa'i-aa'i dhu kako re ééna, ladhe redhi
Yesus dhu ra paku étu aj'u palolo- palebha Kara

pakareko kétu, aa ra padhai lii pamakae Yesus,
aku réngu na, “Heh! Eu ne peka na, Eu bisa
paguri eele Emu Kapua Manéngi-Mangaj'i, ho
d'ara télu lod'o, Eu paked'i hari, si?» 30 Eu puru
seku neti aj'u palolo-palebha ééna, ho patabuli
ngi'u Eu! Ladhe sémi ééna, heka ji'i parcaya, na,
Eu ne, Ana Ama Lamatua.”

31 Semi eéna kahei, kétu agama Yahudi séra,
padhai lii pamakae Yesus, aku réngu na, “Nengu
ne, patabuli le dheu leo néti rupa-rupa j'aj'era,
te ngaa Nengu bisa boe patabuli ngi'u Nengu
unu Na néti j'aj'éra ne'e. 32 Nengu peka unu Na,
Néngu ne ‘Kristus’, dhu uru eéna Ama Lamatua
moa teke le. Dheu leo peka na, Nengu ne Dhéu

Aae Isra'el. Ladhe tare'a semi eena, hud' laa
Na puru neti aj'u palolo palébha ne, séna ka ji'i

ngedhi Ne. Heka ji'i parcaya Ne kéna.”
Dhéu dua dhu ra paku sama-sama dénge Yesus
sera, padhai lii pamakae Yesus kahei.

Lamatua Yesus madhe
(Mateos 27:45-56, Lukas 23:44-49, Yohanis
19:28-30)

33 D'ara lod'o titu mera sa, era eéna maroga,
toke d'ai hake télu loo nihia. 34 D'ai hake telu
nihia, heia Yesus pa'oo pake lii Aram, peka na,
“Eloi! Eloi! Lema sabaktani?” (Dhu sasoa, peka
na, “Lamatua Ja'al Lamatua Ja'a! Nga tao Kka,
Ama Ku téke eele Ja'a sémi ne'e?”)*

% 15:29 Lii Sod'a Koa-Kio 22:8, 109:25, Markus 14:58, Yohanis
2:19 ¥ 15:34 Lii Sod'a Koa-Kio 22:2

35 Abhu peri-péri dheu etu eéna, tadéngi lii
pa‘oo Yesus. Ka ra peka, “Miu nanene ku laa! Te
Na paroa Elia, dhéu néti lii padhai Ama Lamatua
uru eena.” 36 Ka dheu eci rai la'e nare ula dhasi,
ka na céb'u asa d'ara éi hua anggor manyilu.
Héia nare ula éena, éki etu suu tatea éci, ka na
soro asa panyoro Yesus ho Na camuci. Dhéu ééna
peka, “Edhi tatae seku. Cee ne'a, tao-tao Elia mai,
ho papuru Ne neti aj'u palolo-palébha eéna.”*

37 Heia Yesus pa'oo hari ca teka, heka Na
madhe kéna.

38 Etu d'ara Emu Kapua Manéngi-Mangaj'i
abhu béla dhu bhéla aae, ra kadhoe pa'abhe
Kama Luri Mola-Méci. Ropa Yesus ma'ete a'ae,
bela ne mae ceri bagi mi dua, neti dedha toke
d'ai haha.»

39 Etu Golgota abhu komedhaa sordad'u j'aga
dhu titu detu aj'u palolo-palébha Yesus. Ropa
ladhe nédhi mamadhe Yesus, na cag'ag'a. Héia
na peka, aku nengu na, “Ira ii! Mema tare'a!
Dheu ne'e ne, Ana Ama Lamatua.”

40-41 Abhu peri-peri dheu bhéni dhu madhutu
lasi asa era eéna kahei. Ra titu néti kaj'éu, ladhe
redhi mamadhe Yesus étu aj'u palolo-paléebha
eena. Rengu se ka dhu uru eéna lalau-lalo'o
Yesus etu Galilea. Réngu sera, nuka: Salome,
Maria neti rae Magdala, déenge Maria éci hari

(nuka ina Yakobis dénge Yoses),S dénge dhéu

% 15:36 Lii Sod'a Koa-Kio 69:22 % 15:38 Kalua néti Masir

26:31-33 § 15:40-41 Sasuri lii Yunani cahag'e suri, peka na,
‘ina Yoses’. Cahag'e hari, peka na, ‘ina Yosef’.



Markus 15:42-43 Xcviii Markus 15:46

bhéni leo hari dhu mai asa Yerusalem, sama-
sama déenge Yesus.*

Ra padhane Lamatua Yesus
(Mateos 27:57-61, Lukas 23:50-56, Yohanis
19:38-42)

42-43 Ropa lod'o oe céna, héia dheu eéci tenge
j'ara ho papuru ngi'u aae Yesus neti aj'u palolo-
paléebha. Dhéu ééna, ngara na Yusuf, neti kota
Arimatea. Nengu ne'e kahei, ca dhéu dhu j'ue
lii langu agama Yahudi. Nengu dheu d'ara be'a
kahei. Aa néngu mate nebhu le paredha Ama

Lamatua mai. . . _ .
Lod'o Yesus madhe ééna, 1éke hari Jumat. Beli

na, leke lod'o manéngi-mangaj'i dhéu Yahudi.
Neéti éena ka, Yusuf neo papuru eele ngi'u aae
Yesus étu d'ara lod'o hari Jumat eééna. Ka
na pabani iisi na, la'e paraga dénge gubernur
Pilatus, manengi ho papuru ngi'u aae Yesus.
44 Ropa gubernur tadengi lii manéngi Yusuf ne,
na malaa. Heia na peka, aku néngu na, “Eea!
Nga tao ka, dheu Ne madhe malai sa mia ne! Ja'a
ngee, na, dhae madhe meka!”

Héia na pua dheu lasi paroa komedhaa, ka na
karéi ne, aku néngu na, “Sa mia? Yesus madhe
le, do dhae?”

45 Komedhaa eéna b'ala, peka na, “Tare'a, ama!
Na madhe le karei deo na.” Ropa gubernur
tadengi nare lii dhaa eéna, heéia na hia Yusufla'e
nare ngi'u aae Yesus.

46 Heéia Yusuf la'e heli béla madhera dhu
kab'ua eci, ka nala'e asa Golgota D'ai nei, ka na

papuru ngi‘u aae Yesus néti aj'u palolo-palébha.

% 15:40-41 Lukas 8:2-3

Na pahutu ngi'u aae Yesus dénge béla hiu. Teu
éena, ra heka pae rare ro'a eci étu d'ara hadhu
aae. Heéia ra nedhe reti ngi'u aae Yesus asa d'ara
ro'a eéna. Kara loli rare hadhu kabela dhu kapai
éci, ho ra bédho paie héb'a ro'a ééna. Ele ééna
ka, Yusuf si lepa.

47 Lod'o eéna, Maria neti rae Magdala, déenge
Maria eci hari, (ina Yoses), madhutu d'ai era
ééna kaheéi. Dua ra rédhi era dhu ra padhane
Yesus, ka ra patadhe paie era éena.

16

Lamatua Yesus mamuri hari!
10)(Mateos 28:1-8, Lukas 24:1-12, Yohanis 20:1-

1Beli eena, leke hari Sabtu, nuka lod'o sabaj'a
dhéu Yahudi. Ropa lod'o céna la'e, Maria neti
rae Magdala, Maria dhu leo hari (ina Yakobis),
denge Salome, lasi heli ei héu meéngi, sena ka
beli réngu bisa lasi pasuti mi ngi'u aae Yesus
madhutu ad'a dhéu Yahudi. 2 Ropa hari Migu
mad'ae aae eena, telu ra lasi asa ro'a Yesus.
3-4 Etu talora j'ara, telu ra padhue, aku réngu
na, “Waa! D'ai nei, na, cee ka dhu bisa loli eele
hadhu aae eena neti heb'a ro'a? Edhi telu ti bisa
boe, lula hadhu eéna kapai bia!”

Te ngaa ropa réngu d'ai ro'a eéena, redhi
hadhu éena dhu hari eele le neti heb'a ro'a.
> Héia bheni se maso asa d'ara. Réngu cag'ag'a
titu kena, lula étu d'ara ro'a eééna, redhi ana
mone ngeéru eci madhedi étu sebhe g'ana réngu,

dhu pake medha pudhi lao-lao. 6 Heia mone
ngeru eéna, peka denge réngu, “Baku madha'u!

Ja'a ke'a, na, miu mai tenge Yesus dhéu Nasaret,
dhu ra paku pamadhe étu aj'u palolo-palébha.
Na aad'o heka etu ne'e, lula Na mamuri hari le!
Mai ho ladhe unu mi, te ngi'u Yesus aad'o heka
etu era dhu ra paj'unu Na. 7 De lami ka lai-lai, ho
lole denge Petrus si, peka na, Yesus mamuri hari
le! Na la'e uuru le asa Galilea. Eéna na réngu
paraga déenge Yesus étu nei, semi dhu uru éena
Na peka mema le dénge réngu. De lami ka!”*

8 Ropa bheéni se rédhi heka ngi'u Yesus éetu era
dhu ra paj'unu Na, réengu cag'ag'a. Ka rai asa
li'u lasi. Héia réngu lépa dénge ka, ra peka boe
denge dhéu éci sa etu j'ara, lula rengu madha'u
titu kena.

Yesus paraga dénge Maria néti rae Magdala
(Mateos 28:9-10, Yohanis 20:11-18)

9 Hari Migu mad'ae aae era, Yesus pad'elo
uuru ngi'u Na mi Maria néti Magdala, dhu uru
eena, Yesus babeége eele nidhu pidhu néti néngu.
10 Ropa na nedhi nare Yesus, héia la'e denge ka,
peka dénge dhéu-dhéu dhu uru ééna madhutu
Yesus. Dhéu sera pakaboko taruu etu era eéci.
Réngu etu d'ara susa era, taga ra ngee mamadhe
Yesus. 11 Ka Maria peka dénge rengu, aku néngu
na, “Nga tao ka miu susa era? Susa ia ka, te Yesus
mamuri hari le! Deo na, ja'a heka paraga dénge
Ne kena!”

Te ngaa réngu aa'i-aa'i dhaa, aku réngu na,
“Eu ne, monya! Ji'i Ieka boe.”

& 16:7 Mateos 26:32, Markus 14:28

Lamatua Yesus pad'elo ngi'u Na mi dhéu dua
(Lukas 24:13-35)

12 Ele ééna ka, dhéu madhutu Yesus dhéu dua
lasi asa rae eci. Ropa d'ai talora j'ara, Yesus
pad'elo ngi'u denge si. Te ngaa Nengu ub'a le.
Nebhu boe, heka ra tadhe Ne. 13 Heia dua ra
lepa hari, lasi peka denge angalai ra séra, aku
réngu na, “Wee! Miu nanene ku laa! Lai-lai deo
na, ji'i paraga le dénge Yesus étu j'ara!”

Te ngaa angalai ra aa'i-aa'i dhaa, aku rengu
na, “Eeh! Miu baku monya semi eéna!”

Lamatua Yesus pad'elo ngi'u mi ana madhutu
Na aa'i-aa'i

(Mateos 28:16-20, Lukas 24:36-49, Yohanis
20:19-23, Lii Lolo neti Dhéu Pajuu-paleha 1:6-8)

14 Fle ééna ka, Yesus paraga dénge ana
madhutu Na séra, dhéu canguru éci, ropa ra
madheédi ra'a-rinu. Ka Na jeke si, aku Néngu na,
“Wee! Miu kétu hadhu pa'ae sa mia ne! Dheu
peka le dénge miu, rengu rédhi le Ja'a dénge
musi madha réngu, te ngaa miu parcaya boe!
Aku miu na, dhéu sera monya! De ne'e ne, Ja'a
unu ku mai. Mema tare'a Ja'a madhe, te ngaa
Ja'a mamuri hari le! De meédhi le, sina ma!

15 De lami ka asa mia-mia paléeme rai-haha ne.
Peka denge dhéu aa'i-aa'i ra Lii Lolo Be'a Ja'a
ne.* 16 Dhéu cee dhu parcaya Ja'a aa abhu sarani,

eéna na Ama Lamatua hia ne mamuri sena ka na
bisa pea taruu denge Ne étu sorga. Te ngaa cee

dhu parcaya boe Ja'a, ééna na nengu abhu huku
neti Lamatua, ka Lamatua core eele ne asa li'u

% 16:15 Lii Lolo néti Dhéu Pajuu-paleha 1:8

la'e, ho na pea taruu etu néi. 17 Aa dheu dhu
parcaya Ja'a sera, réngu tao rupa-rupa tadha
malaa, séna ka dheu aa'i-aa'l sera re'a, peka
na, “Koasa ra mema mai neti Ama Lamatua!”
Conto sémi, eena na rengu bisa babege eele
nidhu pake kolongara Ja'a. Ladhe ééna na, Ama
Lamatua hia si padhai lii pake lii leo dhu réngu
mesa ra dhane rare boe. 18 Ladhe rengu kepe
mege dhu denge raco, do, rinu léke raco, ngaa-
ngaa tao boe. Ladhe ra tao kacui-aai asa dheu
ped'a, dheu eéna éle neti paped'a-taregu na.”

Lamatua Yesus ca'e asa sorga
(Lukas 24:50-53, Lii Lolo néti Dhéu Pajuu-
paleha 1:9-11)

19 Ropa padhai lii ele denge ana madhutu Na
sera, heia Ama Lamatua paca'e Yesus asa sorga.
Etu nei, Néngu j'aj'i ai g'ana Ama Na, ka réd'u
paredha sama-sama.*

20 Ele ééna, heéia ana madhutu Na séra mad-
hutu paredha Na. Rengu lasi asa mia-mia, ho

lole mi dhéu aa'i-aa'i Lii Lolo Be'a Yesus. Heia
Ama Lamatua hia si koasa ho ra tao tadha-tadha
malaa dhu Yesus peka le dénge réngu. Neti ééna

ka, dhéu ae parcaya Yesus, taga rengu re'a le Lii
Lolo Be'a ééna, léke tare'a-re'a.

% 16:19 Lii Lolo néti Dhéu Pajuu-paleha 1:9-11

